
	ГУДИГГҮЙ ЭР - 3

	(48 — 79-р бүлэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1979 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Англи хэлнээс орчуулсан Ц. ГОМБОСҮРЭН 



	
ДӨЧИН НАЙМДУГААР БҮЛЭГ

	Лондон хот ноён Каупервудынхныг буцаж ирэхэд ерийн шуугианаараа л угтав. Урьд нь цахилгаан хүлээж авсан учир Беренис түүнийг ирнэ гэж мэдэж байсан бөгөөд харин Каупервуд аль болохоор эвтэй байж зөвхөн түүний дурлалыг хэвээр байлгахыг бодож байв. 

	Каупервудыг эзгүй байх хооронд Стейн зөвхөн зам барилгын ажлын талаар биш, харин түүний асрамжид байгаа хүүхний дурыг булаахад их амжилт олсондоо сэтгэл хангалуун байв. Үнэндээ Стейн тэр хүүхэнд дурлажээ. Беренисийг Трэгесолд айлчилсны дараа Стейн Прайорс-Ковд хэд дахин очсон ажгуу. 

	Беренисийн сэтгэлийг татах талаар олсон амжилтаа бататгавал зорьсон зорилгодоо хүрч магадгүй юм. Беренис түүнд дурлалт эхнэр нь болохыг зөвшөөрч болно.

	Каупервуд үүнд дургүйцэх ч ёсгүй, энэ бол тэдний ажил төрлийн холбоог улам бататгана. Гэхдээ энэ хүүхэн Каупервудтай чухам ямар холбоотой болохыг юуны урьд сайн мэдэх хэрэгтэй байсан боловч Стейн энэ талаар хөөцөлдсөнгүй. Беренисийн өнгөрсөн түүх хэдийгээр эрээнтэй бараантай боловч энэ нь Беренисийг хамгийн сайхан хүүхэн гэж түүний үнэлэхэд саад болохгүй байлаа. 

	Ямар ч болсон түүнийг Беренис хөөгөөгүй, харин Стейн түүнийг тасралтгүй эргүүлдэж байгаа нь тодорхой. Беренисийн сэтгэлийг баярлуулсан түгшүүлсэн хоёр зүйл нэг зэрэг гарч иржээ. 

	Нэгд, Стейн түүнийг маш их сонирхож байгаа, хоёрт Трэгесолын аяллын дараа Стейн тэднийг дахин зугаацуулах олон зүйлийг төлөвлөсний дотор намрын сайхан цаг өнгөрөхөөс өмнө Беренисийг эхтэй нь Каупервудынхны хамт Айол хэмээх усан онгоцоороо хөгжилтэй аялал хийхэд оролцохыг урьжээ. Энэ аяллаар «Каус» сувиллын газар хүрэх бөгөөд энэ үеэр ван Эдуард болон вангийн хатагтай Александр нар тэнд байх болно. Стейн эцгийнхээ хуучин найз эрхэм тэр дээдст зочдоо танилцуулахад баяртай байх болно. 

	Эйлиний нэрийг сонсоод Беренисийн бие хүйт оргих шиг болов. Хэрэв Эйлинийг явбал тэр эхтэйгээ явахын аргагүй. Харин Эйлин явахаас татгалзвал Стейнд түүний ирээгүй учрыг тайлбарлах хэрэгтэй болно. Тэгээд бас өөрөө Каупервудтай урилга хүлээн авбал ухаалгаар ярилцан тохирох зүйл бас байх ажээ. Гэхдээ Беренис энэ удаа ингэхийг хүсээгүй ажээ. Каупервудтай хоёул очихгүй байх юм уу эс бөгөөс түүнгүйгээр ч очихын аль аль нь түүнийг өөрөөсөө бүрмөсөн холдуулна гэсэн үг. Үүнд мөн л тайлбар хийх хэрэгтэй болохоос гадна тэдний харилцаанд аюултай өөрчлөлт гарч болох байлаа. 

	Каупервудад хэчнээн ч их гомдлоо гэсэн Беренис асуудлыг түргэн шийдэж болохгүй байлаа. Стейнтэй суухыг хүсэвч Каупервудын сайн санааны дэмжлэггүйгээр өөртөө тулгарч байгаа олон бэрхшээлээс гарч чадахгүйгээ тэр хүүхэн сайн ойлгож байлаа. Каупервуд гэнэт уурлаж муу санавал түүнийг амархан үгүй хийж чадна. Каупервуд түүнийг эс хайхарсан ч Эйлин юм уу, өөр хэн нэг хүн түүнийг элбэг дөнгөнө. Энэ бүхнийг дахин эргэцүүлэн бодоод Каупервуд, түүний зан төрх, амьдралыг харах ерөнхий үзэл санаагаар өөрт нь Стейнээс илүү ойр дотно болохыг мэдэрч байв. Беренис түүний дэргэд илүү хүч чадал олж авч байв. Стейн хэдийгээр жинтэй боловч, Каупервудтай зүйрлэшгүй. Каупервуд бол ухаантай, эрч хүчтэй, дүрслэн бодохдоо сайн, амьдралыг энгийн шулуунаар харж чаддаг хүн. Чухамхүү энэ бүгд нь Беренисийг зөвхөн Каупервудтай байх хүслээр дүүргэж, түүний дуу хоолойг сонсож, хөдөлгөөнийг нь ажин, ширгэшгүй хүч, амьдралд эрчимтэй бөгөөд зоригтой ханддагийг нь харж суух дуртай болгожээ. Каупервудтай хамт байхдаа хүч тамир нэмэгддэг бол түүний зоригтой дэмжлэгийг алдвал чухам юу болох билээ гэж бодон Стейний урилгын талаар Беренис тодорхой хариу өгч чадахгүй байгаагаа асрамжлагчаа жигтэйхэн зөрүүд бөгөөд хүний үг авдаггүй хүн, уул аяллыг тэр хэрхэн үзэхийг урьдаас хэлж мэдэхгүй учир Каупервудыг англид эргэж иртэл хүлээхээс өөр аргагүй гэх шалтаг заажээ. Гэхдээ уул аялал Беренист маш зугаатай санагдсан бөгөөд хэрэв түүнд боломж олговол уул ажлыг зохион байгуулж болно байх гэж найдаж байгаагаа Стейнд инээмсэглэн хэлэв. Каупервудыг хүрч ирэхэд хөгжилтэй боловч ялимгүй ёсорхуу шинжтэй угтахдаа Беренис дотоод сэтгэлийнхээ зовлонт байдлыг огт мэдэгдсэнгүй. Харин Каупервуд аюулыг тэр дор нь ойлгоод зогсохгүй хүмүүсийн өөртөө хандах хандлагыг ч тааж мэддэг хүн бөгөөд одоо Беренисийн дургүйцсэн байдлыг ч даруй ухаж мэджээ. 

	Лорна тэр хоёрын явдлыг Беренис лав мэдсэн байх гэдгийг Каупервуд Лондонд ирэхээсээ бүр өмнө таамаглаж байсан нь үнэн болов. Үүнийг зөвхөн мэдэж байсан бол харин одоо аливаа санамсаргүй зүйлд сонор сэрэмжтэй бэлэн байх хэрэгтэй болсон бөгөөд уул зүйлийн талаар ямар нэг хэлбэрээр булзааруулахыг тэр бодсонгүй. Харин Беренисийн санаа сэтгэлд, арга барилд нь тааруулан ярихыг хичээжээ. 

	Прайорс-Ковд намрын шинж орж модны навчис ялимгүй улайн шаргалтаж эхэлжээ. Өдөр дунд Каупервудыг ирж байхад голын дээгүүр будан манан татаж байв. Каупервуд ойртох тусмаа Беренистэй өнгөрүүлж болох байсан зуны сайхан нарлаг өдрүүдийн тухай харамсан бодож явав. Гэвч хамгийн чухал нь Беренистэй илэн далангүй ярьж өөрийгөө ямар хүн болохыг түүнд дахин харуулахыг бодож байв. 

	Энэ аргаа Каупервуд бусад олон бэрхшээлээс гарахад нь сайн үр дүн үзүүлсний нэг нь бөгөөд одоо ч түүнийг аварна гэж найдаад сэтгэл хангалуун байлаа. Түүнээс гадна Каупервудыг Лорнатай явж байхад Беренис Стейныг сонирхоогүй гэж үү? Беренис түүний өмнө буруутай ч буруугүй ч байсан Каупервуд түүнийг зан байдлын нь талаар бодуулж чадна. 

	Ногооны хашааны цаана бургасны үзүүр тайрч байсан цэцэрлэгч Пиггота түүнийг хараад мэхэсхийн мэндлэв. Стейний адууны байртай залгаа орших хашаанд намрын наранд нуруугаа ээсэн морьд зогсох бөгөөд хоёр адуучин морины тоног янзалж байв. Хатагтай Картер түүнтэй мэндлэхээр ногоон нуга дундуур баясгалантайгаар инээмсэглэн гарч ирэв. Тэр авгай охиныхоо болон Каупервудын сэтгэлийг түгшүүлж байгаа зүйлийг мэдээгүй бололтой. Түүний ингэж дотночлон уулзаж байгаагаас нь үзвэл Беренисийг эхтэйгээ ний нуугүй ярьдаггүй гэмээр. 

	— Сайн сууж байна уу? гээд Каупервуд тэрэгнээсээ бууж хатагтай Картер луу гар сунган асуув. 

	Беренисийн бие хуучин янзаар л сайн байгааг тэр эхээс нь мэджээ. 

	— Беви гэртээ хөгжим дарж байна гэж хатагтай Каупервуд хэлэв. Нээлттэй цонхоор энэ үед Римский Корсаковын ая сонстож байлаа. Каупервуд энэхэн зуур Эйлинийг тайвшруулдаг шигээ л түүнтэй шууд ярилцах хэрэгтэй юм гэж бодож явтал Беренис үүдэн дээрээ ерийн тайван байдлаараа инээмсэглэн гарч тосож угтав.

	— Аа, хүрээд ирлээ. Яасан гоё вэ? Бие сайн уу? Сайн явж ирэв үү? гээд л баяртайгаар уулзсан боловч түүнийг үнссэнгүй. Үүнийг эс тооцвол Беренис ямар нэг талаар сэтгэл дундуур байна гэж харагдахааргүй байв. Түүгээр ч барахгүй түүнийг эргэж ирсэнд сэтгэл нь ихэд хөөрсөн бололтой. Намар цагийн байгалийн сайхан үзэсгэлэнд сэтгэл баясах хамгийн таатай үед Каупервуд иржээ. 

	Эндэхийн газар өдөр ирэх тутам хүний сэтгэл булаам улам сайхан болж байв. Хэдийд л жинхэнэ «шуурга» дэгддэг юм бол доо хэмээн Каупервуд дотроо бодон тоглоом наргиан хийж эхлэв. Беренисийг гол дээрх зоогийн газар очиж юм ууя гэхэд Каупервуд түүний үгийг таслан;

	— Гол уруудан цааш явъя. Беви, юуны урьд чамтай ярих юм байна гээд, түүнийг сугадан авч модон сүүдрээр зам дагуу явав. Каупервуд хүйтэн ширүүн харцаар ширтэхэд Беренисийн байдал өөрчлөгдөх шиг болов. 

	— Фрэнк, би хатагтай Эванстай хоёр үг солих гэсэн юм жаахан хүлээж байх уу!

	— Үгүй, битгий яв, Беви бидний яриа хатагтай Эванс болон бусад бүх юмнаасаа чухал байна. Лорна Мэрисийн тухай чамд ярих гэсэн юм. Чи энэ тухай сонссон байх. Гэвч би өөрөө чамд ярих гэсэн юм. 

	Беренис түүнтэй зэрэгцэн дуу шуугүй алхаж байв. 

	— Чи Лорна Мэрисийн тухай мэдэх үү? хэмээн Каупервудыг асуухад:

	— Мэднэ ээ, надад Нью-Йоркаас сонины хайчилбар хэдэн зургийн хамт ирүүлсэн. Сайхан хүүхэн бил ээ! 

	Беренисийн гомдсон шинжгүй, юм асууж лавлах ч үгүй биеэ нэлээд барьсан байдалтай байхыг Каупервуд ажиглажээ. Тэгээд Каупервуд тэр хүүхний жинхэнэ бодлыг нь мэдэхийг хичээв. 

	— Миний ярьсан зүйл огт санамсаргүйгээр чамд жаахан эвгүй байдал төрүүлчхэв үү дээ, Беви?

	— Тийм ч байж болно. Гэхдээ чамайг гэмшиж байгаагаа надад хэлэх гэсэн юм биш гэдгийг би ойлгож байна. 

	Түүний уруулд ялимгүй ёжтой инээмсэглэл тодров. 

	— Үгүй зөвхөн болсон явдлыг л би ярих гэсэн юм. Дараа нь чи өөрөө тунгаан бодож үз л дээ. Сонсохыг хүсэж байна уу?

	— Хүсээд байгаа юм алга. Гэхдээ ярья гэж бодож байгаа бол тэг л дээ. Болсон бүх явдал надад ойлгомжтой юм шиг байна.

	— Беви, бид ийм янзаар ярих ёсгүй. Зүгээр л чамайг учир явдлыг мэдэг гэж би ярьж байгаа юм. Миний их хайрыг чи ойлгоосой. Энэ үг ийм явдлын дараа өнгөц хуурамч мэт санагдаж болох юм. Намайг үнэнээ ярьж байгааг чи ойлгож байгаа биз. Хүний сайн тал гадаад үзэмж буюу эсвэл зөвхөн тачаалын хүчээр хэмжигддэггүйг чи бид ойлгож байна. Жишээлбэл хоёр сайхан хүүхний тухай хоёр эрэгтэй хүн юу гэж хэлэхийг нь авч үзвэл зан төрх, юм ухаж ойлгох чадвар, зорилго, эрмэлзлийн нэгдэл... гээд л янз бүрийн юм ярина. 

	— Үнэхээр тийм, энэ нь урваж зайлах, эвдэх, хэлсэн үгээ мартахад их чухал биз? гэж Беренис түүний үгийг тасалж ширүүн дуугаар хэлэв. 

	Түүний нүдэнд агшин зуурын дотор эгдүүцлийн шинж тодорсон нь булзааралгүй ярь гэсэн сануулга байлаа. 

	— Беви, одоо чамтай энд байгаа нь чухал юм, тийм биз? Харин арван өдрийн өмнө Нью-Йоркт...

	Беренис түүний үгийг тасалж, дургүйцлийн шинж уруулдаа тодруулан;

	— Ойлгомжтой байна. Чи түүнтэй хамт зуныг сайхан өнгөрөөгөөд, дараа нь тэр охиныг хаяжээ. Дараа нь түүнээс уйдаж Лондон, ажил төрөл, нэр хүндээ яаж сэргээх зэргийг бодох болжээ. Надад үүнийг юуг нь тайлбарлах вэ? Фрэнк, би өөрөө чамтай олон талаар адилхан хүн, чамаас доргүйгээр тайлбарлаж чадах л байна. Би чамд олон талаар өртэй. Хэрэгтэй үед ямар ч бэрхшээлийг туулахад бэлэн байна. Харин тэгэхдээ бид чамаас илүү болгоомжлох хэрэгтэй эсвэл... гээд зогсож өөр лүү нь харахад Каупервуд яг л алгадуулсан юм шиг болов. 

	— Беренис минь, энэ ч үнэн шүү. Би түүнийг үнэхээр орхиод чамдаа эргэж ирсэн юм. Чамайг хүсвэл би бүгдийг тайлбарлан ярьж болно. Гэхдээ миний ганц хүсэл бол чамтай эвлэрэх, чиний өршөөлийг сонсох, дахиад чамаас холдохгүй байх явдал юм. Чи үүнд итгэхгүй байж болох боловч ийм явдал давтагдахгүй гэдгийг чамд амлая. Үүнийг чи ойлгохгүй байна гэж үү? Урьдынхаа үнэнч харьцааг сэргээхэд чи надад туслахгүй юм уу? Бид бие биедээ ямар байсныг бод л доо! Би чамд тусалж чадна чамайг надтай харилцаагаа тасалсан ч таслаагүй ч туслах л болно. Чи үүнд итгэхгүй байна уу, Беви?

	Темза гол руу орсон жижиг ногоон нуга дээр хөгшин модны дор тэр хоёр зогсож байв. Тэдний өмнө холын тосгоны хулсан дээвэрт намхан байшингийн орой цухуйж, яндангаас мушгиралдсан цэнхэр хөх утаа гарах нь ил харагдана. Эргэн тойрон нам гүм анир чимээгүй. Гэвч Каупервуд хэдийгээр  Беренис өөрийнхөө тайван байдлыг хадгалж хэрүүл үүсгэх санаагүй боловч түүнийг уучилсан шинжгүй байгаа тухай бодож байв.

	Үүний зэрэгцээгээр Каупервуд түүнийг өөр хүүхэнтэй зэрэгцүүлэн бодов. Беренисийн байранд Эйлин ч юм уу өөр ямар нэг хүүхэн байсан бол уурлаж, уйлж, хэрүүл шуугиан үүсгэх л байсан. Харин Беренис бол тийм хүн огт биш ээ. Жинхэнэ дурласан эмэгтэй хүн гонсойж, нулимс асгаруулан хэрүүл шуугиан дэгдээж, хэчнээн ч хортойгоор дурласан хүндээ авирласан ч түүнийг уучлах л болдог гэх бодол түүний толгойд анх удаа төржээ. Нөгөө талаар Беренис тэр хоёрын харьцаанд үгүйсгэх буюу багасгаж болохгүй тийм олон зүйл байсныг Каупервуд бүдгэрүүлжээ... Тэгээд тэр, агшин зуурын дотор өөрчлөгдөж санхүүгийнхний хуралдаан дээр сууж, гэрээ хэлэлцээр хийх үеийнх шигээ зальтай, гярхай, авхаалж самбаа бүхий шаргуу Каупервуд болов. 

	— Беви, миний хэлэх үгийг сонсож бай! Барагцаалбал долоодугаар сарын хорины үеэр би Балтимор орохоор ажлаар явсан юм... гэж тэр ширүүн хэлэв. 

	Дараа нь болсон бүх явдал, шөнө орой өрөөндөө ирсэн, Лорна хаалга цохисон, түүний үзэсгэлэнд татагдсан, түүнтэй хаагуур явж, юу хийсэн, хэвлэлд юу гэж бичсэн зэргийг тоочин ярьжээ. Беренисийн нэг адил Лорна түүний дурыг булаасан гэдгээр Каупервуд өөрийгөө зөвтгөхийг оролдож Беренисээс урвах санаа огт өвөрлөөгүй гэж хэлэв. 

	Энэ бол түүний сэтгэлийг эзэмдсэн зүйл бөгөөд бүр тодруулбал тачаангуйн хүсэл ухаан бодол, санаа зоригоос давуу учир энэ удаа ч түүний бүх төлөвлөгөөг эвдэв гэж одоогийн болон өнгөрсөн явдлынхаа туршлагаас урган гарсан онолыг Беренист ярьж эхлэв. 

	— Үнэндээ иймэрхүү алдаанаас зайлсхийх ганц арга бол сэтгэл булаам хүүхнүүдтэй ойр дотно холбоо тогтоохоос зайлсхийх явдал юм гэж бодож байна. Гэхдээ ингэж чадахгүй нь мэдээж гэж Каупервудыг хэлэхэд:

	— Тийм ээ, тийм гэж Беренис хариулав. 

	— Чи өөрөө ойлгож байгаа. Хэрэв Лорна шиг хүүхэнтэй тааралдвал түүнээс зайлсхийхийн тул аливаа тачаалаас бүрэн ангижрах хэрэгтэй болно доо. Харин миний хувьд бол би ингэж чадахгүй гэдгийг чи мэдэж байгаа гэж Каупервудыг хэлэхэд:

	— За тийм байж! Лорна үнэхээр сайхан хүүхэн. Харин өөр эрэгтэй хүмүүстэй харьцах миний хандлагыг чи хэрхэн үзэх вэ? Намайг ийм эрх эдлэхийг чи зөвшөөрөх үү?

	Беренис их сонжингуйгаар түүнийг харахад Каупервуд хариуд нь нүд цавчилгүй ширтэв. 

	— Онолын хувьд зөвшөөрнө. Би чамд хайртай учир чадахын хэрээр л сэтгэлээ барьж тэсвэрлэх ёстой. Харин үүний дараа л чи бид хоёрын хоорондын харьцаанд базаахгүй юм болж бие биеэсээ хөндийрөн холдох аюул гарч магадгүй юм. Гэхдээ одоо чи надад хайртай хэвээр үү, үгүй юу? гэдгийг л мэдэх гэсэн юм. Энэ бол маш чухал юм шүү, харин миний хувьд бол хуучин шигээ л чамд хайртай гэж тэр хэлэв. 

	— Фрэнк, миний мэдэхгүй бөгөөд шууд хариулж чадахааргүй тийм асуултыг чи надад тавилаа. 

	— Энэ бол өнгөц шохоорхол байсан. Тиймгүй бол би яах гэж ирэх бил ээ? Би өөрийгөө зөвтгөх гэсэн юм биш, яг л ийм учиртай юм. 

	— Өөрөөр хэлбэл тэр чамтай нэг онгоцоор ирээгүй гэж Беренисийг хэлэхэд:

	— Лорна өвөлжингөө Нью-Йоркт тоглох болно. Энэ тухай америкийн аль ч сониноос уншиж болно. Чам руу зүтгэх миний сэтгэлийн тэмүүлэл хүчтэйгээр барахгүй, харин даамай гүнзгийг чи ойлгох ёстой. Чи надад хэрэгтэй хүн шүү. Бидний бодол санаа ижил. Миний эргэж ирсэн учир үүнд байгаа юм. Бусад зүйл бол бага хэрэг, би үүнийг мэдсээр байсан чамайг захиа бичихээ болиход Лорнад тийм хүчтэй дурлаагүйгээ би ойлгосон. За ийм л байна. Чи юу гэж бодож байна, Беви?

	Үдшийн бүрэнхий болоход Каупервуд түүнд улам ойртсоор түүнийг чанга тэврэн авч уруул дээр нь үнсэхэд Беренис санаа сэтгэл, биеэрээ суларч буулт хийж байгаагаа ойлгов. 

	Тэгээд бодож байгаа зүйлээ бүгдийг түүнд хэлэх ёстой гэж сэтгээд

	— Фрэнк, би чамд хайртай, энэ бол чамд тохиолдсон агшин зуурын шохоорхол юм. Үүнийг өнгөрөхөд... 

	Хүний сэтгэл оюуны сүүмэлзэх гэрлийг түр бөхөөх хүсэл зоригийн ухаангүй хүчинд агшин зуурын дотор умбаж тачаалдаа гүн автагдан тэр хоёр тас тэврэлдэн мансуурав.

	
ДӨЧИН ЕСДҮГЭЭР БҮЛЭГ

	Каупервуд тэр шөнө Беренисийн өрөөнд унтахдаа бид хоёрын хоорондын харьцаа асрамжлагч асрамжлуулагчаар л байх нь хамгийн ухаалаг хэрэг гэж Каупервуд түүнд ярьсаар байв. 

	— Стейн болон бусад хүмүүс бидний талаар ийм л ойлголттой байгааг мэдэж байгаа биз Беви гэж Каупервуд ярьж байв. 

	— Тэгээд яагаа вэ, чи намайг явчих болов уу л гэж мэдэж авахыг оролдож байна уу. 

	— Үнэндээ чи энэ тухай бодож л байгаа байх. Стейн бол чиний хүссэн бүхнийг хангах бололцоотой л хүн дээ. 

	Беренисийн орыг сандайлан Каупервудыг сууж байхад цонхны хаалтын завсраар туссан сарны гэрэл тасалгааг бүдэг гэрэлтүүлэн байв. Беренис тохой дээрээ өндийн хагас хэвтээ байдлаар тамхи татна. 

	— Тэр хүн чамтай адилхан тийм хангалттай юм надад өгч чадахгүй л дээ. Хэрэв чи миний бодлыг мэдэх ёстой бол чиний надад даалгасан тэр асуудлаас өөр юу ч би бодохгүй байна. Бидний дунд ярьж тохиролцсон хэлэлцээрийг чи өөрөө зөрчсөн. Ийм байдалд чи надаас юу хүсэж байна вэ? Би чамд тийм эрх чөлөө олгоод хариуд нь хүлцэнгүй сууж байх гэж үү?

	— Би чамд хор болмоор юу ч хүсээгүй. Хэрэв чи Стейнийг сонирхож байгаа бол чамайг шинэ нөхцөл байдалдаа дастал асрамжлагч асрамжлуулагчаараа л байх арга сүвийг бодох хэрэгтэй болно. Нэг талаар чамайг Стейн шиг хүний эхнэр болоход би их баяртай байх болно, нөгөө талаар бидний төлөвлөсөн зүйлийн хувьд бол, үнэнээ хэлэхэд чамгүйгээр би уул ажлыг онц сонирхохгүй байна. Би тэр ажлыг дуусгаж ч болно, хаяж ч болно. Энэ бүгд миний дур хүслээс л шалтгаална. Лорнатай болсон явдлын дараагаар чи намайг дуртай цагтаа амьдралаа сайхан зохиож чадна гэж бодож байгаа байх, тэгэвч миний бодол шал өөр юм. Энэ бол тохиолдлын явдал, зөвхөн шохоорхол байсан юм гэдгийг чамд ярьсан биш бил үү, чи надтай хамт Нью-Йоркт байсан сан бол ийм явдал хэзээ ч гарахгүй байсан. Нэгэнт ийм юм болж өнгөрснөөс хойш хоёулаа хэл амаа ололцмоор л байна. Чи ямар саналтай байгаагаа ярь л даа! гэж хүлцэнгүй хэлээд тамхи авахаар босов. 

	Каупервудын ингэж шууд хэлсэн үгэнд Беренис нэлээд сандарч яахаа мэдэхгүй байв. Тэр хүүхэн түүнд их дурласан бөгөөд Каупервудын ажил үйлс амжилт бүхэн нь Беренист өөрийн нь хувийн ажил төрлөөс ч бараг илүү чухал байв. Гэлээ ч амьдрал, ирээдүйгээ бодох хэрэгтэй. Гучин тав юм уу дөч хүрэхэд нь тэр хүн Беренистэй хамт байж бараг чадахгүй гэж бодон хэвтэхэд нь Каупервуд түүний хариу хэлэхийг хүлээсээр л байв. Сэтгэл санаандаа үймэн буй элдэв бодлоо орхиж хуучин харьцаагаа хэвээр үргэлжлүүлэх болно. Ирээдүйд ямар төлөвлөгөө, ямар эрмэлзэл түүнд гарч ирэхийг урьдаас яахин мэдэх вэ гэсэн утгатай үг хэлэхэд Беренис

	— Чи бол миний ганц итгэл найдвар мөн. Лорд Стейн надад аятайхан санагддаг боловч түүнийг би муу мэднэ. Одоо энэ тухай бодоход ч инээдэмтэй юм. Стейн бол ерөнхийдөө хүний дур булаам сонирхолтой хүн. Хэрэв чи намайг өөртэйгөө байхад хоёрдугаар зэрэгт үзэх бол Стейнийг хэрэгсэхгүй байх нь тэнэг хэрэг болно. Тэр хүн надтай гэрлэх үнэхээр сонирхолтой. Чамд итгэвэл энэ тухай бодохын ч хэрэг алга, чамтай үлдэж боловсруулсан төлөвлөгөөгөө хэрэгжүүлэхэд туслахыг би хичээх болно. 

	Би үүнийг зөвхөн өөртөө найдсаны үндсэн дээр л хийж болох юм. Ингээд өөрийнхөө залуу нас, хайр дурлал, сэтгэл санаа, оюун ухааныхаа бүх хүчийг хариу юу ч хүсэхгүйгээр чамд бэлэглэнэ гэж Беренисийг хэлэхэд:

	— Беви, нээрэн үү? гэж түүний шударга үгэнд гайхсан Каупервуд дуу алдав. 

	— Худлаа хэлж байна гэдгийг чи батлаад үзүүл л дээ. Бүх юм хэвээр л байна. Тийм л байх болно. Тэгээд?

	— Их ноцтой асуудал гарч ирж байна. Би чам шиг тийм залуу биш. Чи надтай үлдвэл олон бэрхшээл үзэх болно. Бидний хоорондын холбоог хүмүүс мэдээд чамаас бүгд холдох болно. Үүнийг үгүйсгэж болохгүй. Би чамайг зөвхөн мөнгөөр л хангаж чадна. Гэхдээ өнөөдөр юу гэж ч шийдсэн ялгаагүй би энэ талаар яаралтайгаар хөөцөлдөнө гэдэгт чи итгэж болно. Хэрэв чи ухаантай зарцуулбал чамд бүх амьдралдаа хүрэлцэхүйц мөнгийг би үлдээнэ гэж Каупервуд орны хажуугийн сандал дээр суугаад хэлэв. 

	— Би үүнийг ойлгож байна. Сонирхсон хүндээ чи их өгөөмөр хүн гэдгийг хэн ч үгүйсгэхгүй. Би үүнд эргэлзээгүй. Харин миний сэтгэлийг зовоож буй нэг зүйл бол чи надад жинхэнэ ёсоор дурлахгүй, би дурлалгүйгээр амьдрахаар үл барам сүүлд нь үүнийхээ хариуд багагүй юм амсах болно гэж Беренис хариулав. 

	— Би чамайг сайн ойлгож байна. Беви, өөртөө ашигтайгаар л чи шийд, чи надтай үлдвэл би чамд үнэнч байхыг л хичээнэ гэж амлана. Алсдаа чи надаас салж нөхөрт гарахыг хүсвэл чамд би саад болохгүйг хичээнэ. Миний хэлэх гэсэн үг бол энэ л байна. Чамд хайртайгаа хэлсэн. Үүнийг чи мэдэж байгаа, чамайг би зөвхөн дурласан хүүхнээр үзэх төдий биш харин төрсөн хүүхэд шигээ хайрлах болно. 

	— Фрэнк, би чамаас явж чадахгүй, ингэх бололцоогүй бөгөөд тийм сэтгэл надад байхгүй гэж Беренис хэлэв. 

	— Беви хайрт минь, чамтай хамт байна гэдэг ямар сайхан бэ? гэж түүнийг гар дээрээ өргөв. 

	— Фрэнк, бидэнд шийдвэл зохих нэг асуулт байна. Онгоцоор зугаалах Стейний урилгыг яах вэ? гэж сэгсийсэн үсээ илж Беренис тайван хэлэв. 

	— Мэдэхгүй байна даа, хонгор минь, Стейн нэгэнт л чамайг сонирхож байгаа бол надад ер найрсаг хандах болов уу даа. 

	— Өө, ямар муухай санаатай юм бэ? Ийм амьтан ер байдаг болов уу хэмээн Беренис инээв. 

	— Тийм биш ээ. Нэр алдарт дуртай нэг америк залуу английн санхүүгийн ертөнц рүү орох зам хайж байна шүү дээ! Энэ тухай маргааш ярилцъя. Одоо бол зөвхөн чамайг л сонирхъё. Өөр хэнийг ч биш... 

	
ТАВЬДУГААР БҮЛЭГ

	Лондоны газар доорх шугамын барилгын талаар боловсруулсан төлөвлөгөөнийх нь эсрэг үндэсний нэгдсэн үзэл баримтлан хар амиа бодогсдыг Каупервуд сайн шатарчны уран нүүдлийн аргаар хууран мэхлэхийг бодож байв. Тэгээд асар өргөн хүрээтэй төлөвлөгөө боловсруулж түүнийгээ дараах аргаар хэрэгжүүлэхийг боджээ. 

	Юуны урьд туршлага дадлагагүй эсрэг этгээдүүдийн эзэмшиж байсан районы болон метрополитены шугамын тэр тойргийг Чэринг-Кроссын шугамтай холбох хэрэгтэй байв. Энэ ажил ёсоор бүтвэл бүх юм Стейн, Жонсон тэр гурвын гарт, ялангуяа Каупервудын өөрийнх нь гарт орох байлаа. 

	Дараа нь районы болон метрополитены төмөр замын шугамыг өөрийн хяналтад авч чадвал Каупервуд төмөр зам тавих, тоноглох нийгэмлэгээ тэдэнтэй нийлүүлэн бусад бүх нийгэмлэгээ хянаж байх газар доорх замын нэгдсэн том компани байгуулах зорилготой ажээ. Түүнээс гадна Каупервуд өөрийнхөө түншүүдэд мэдэгдэлгүйгээр Эбингтон Скэррээс Бейкер Стрит болон Ватерлоогийн шугамын концессыг худалдан авах, мөн Чэринг-Кроссын шугамын нэг адил ашигтайг нь үзэж мэдсэн Бромптон-Пикадиллийн шугамыг олж авах бас бусад баригдаж буй шугамууд, тэдний концессыг төлөөнийхөө хүмүүсээр дамжуулан худалдан авах бодолтой байв. Ингэвэл Лондоны газар доорх системийн ерөнхий шинэ нийгэмлэгийг байгуулж чадна. Энэ нийгэмлэгт газар доорх төмөр замын нэгдсэн нийгэмлэгийн бүх байгууллагууд, мөн түүнчлэн түүний олж авах бүх шугам, концесс багтана. Акцын хяналтыг гартаа аваад газар доорх төмөр замаар Лондоныг бүсэлж аажимдаа бүх системийн жинхэнэ эзэн болох горьдлоготой байв. Энэ том газрын дарга нь болж чаддаггүй юм гэхэд Каупервуд жанжлагчийн далдуур үүрэг гүйцэтгэх бололцоог хэдийнээ олж авчээ. 

	Нийгэмлэгүүдийн захирлаар өөрийн хүмүүсийг тавихыг тэр хичээх бөгөөд тэгж болохгүй бол ажил удирдах хүмүүсийг өөрийнхөө сонирхолд өчүүхэн ч хохирол учруулахгүйгээр зохион байгуулж чадах ажээ. 

	Энэ бүгд амжилттай болбол Каупервуд бүх акцаа ашигтайгаар худалдаж, дараа нь уул нийгэмлэгийг цаашид бие дааж ажиллахаар болгоод орхино. Сүүлийн үеийн техникээр тоноглогдсон газар доорх төмөр зам английн нийслэлд байгуулж өгснөөр тэр зохион байгуулагч төдий биш харин бүтээн босгогч хэмээх алдрыг олж авч улмаар Чикагогийн трамвайн болон Лондоны метрополитены системд өөрийн суут ухааны ул мөрийг үлдээх болно. Тэгээд Каупервуд хөрөнгөө зургийн үзэсгэлэн байгуулах, мөн буянт үйлст зориулж эмнэлэг барих дээр үеийн бодлоо биелүүлнэ. Түүнээс ачийг нь хариулах ёстой бүх хүмүүст ихээхэн мөнгө үлдээнэ. Түүний мөрөөдөл ийм байна. Тав зургаан жил шаргуу ажиллаад эдгээр мөрөөдлөө биелүүлэх ажээ. Гэвч өргөн төлөвлөгөөгөө биелүүлэхээр хийж байгаа Каупервудын бүх үйл ажиллагааг ширтэн ажиглах нь тийм хялбаргүй бөгөөд илбэчний ойлгогдошгүй түргэн хөдөлгөөн, арга мэхийг ширтэн харахтай адил байв. Жонсон, Стейн хоёртой Каупервуд хэлэлцээр хийжээ. 

	Беренистэй эвлэрсний дараа Каупервуд шууд Жонсонтой уулзаад өөртэй нь хамтран ажиллах англичуудын сонирхол нь урьдынхаасаа улам илүү болсныг ойлгож мэдэв. Жонсон, Стейн хоёр Каупервудыг эзгүй хооронд уул ажлын талаар их бодсон боловч эцсийн дүгнэлтээ Стейнийг байлцуулан Каупервудад ярих нь дээр гэж үзсэнээ Жонсон мэдэгдэв. Үүний дараа удалгүй Берклийн талбайд худалдааны хэмжээнээс дээгүүр байдалд нэг зөвлөгөөн болов. Каупервудыг очиход Жонсон замдаа саатаж, хараахан хүрч ирээгүй байлаа. 

	Стейн зочноо баяр баясгалантай хүлээн авч янз бүрийн юм асууж байлаа. Америкийн нэгдсэн улсад юу болж байна? Сонгууль ямар төлөвтэй болох нь вэ? Лондонд ирээд ямар шүү байна? 

	Асрамжлуулагч Флеминг сайн биз? Эх нь зүгээр үү? Стейн тэднийг эргэхээр Прайорс-Ковд байнга очиж байсныг Каупервуд лав мэдэж байгаа, эх охин хоёр сайхан улс шүү гээд Стейн түүнээс нүд салгалгүй ширтэн суухад Каупервуд маш эелдгээр хариулсан нь;

	— Тэд надтай ямар холбоотойг та мэдээж сонирхож буй биз? Хатагтай Картерыг би дээр үеэс мэднэ. Миний холын садантай сууж байсан бөгөөд тэр ах маань эцгийн оронд охиныг минь намайг асарч яв гэж гэрээсэлсэн юм. Беренис үнэхээр ухаантай охин би түүнийг хайрлаж явдаг юм. 

	— Би ч түүний ухаантайг зөвшөөрөн хүлээнэ. Хатагтай Картер болон охиных нь сэтгэлд Прайорс-Ков таалагдсанд би их баяртай байна гэж Стейнийг хэлэхэд:

	— Тэд их баяртай байгаа. Үнэхээр ч сайхан газар юм гэж Каупервуд хариулав. 

	Каупервудын аз болоход яг энэ үед Жонсон ирж тэдний яриаг таслав. Жонсон их чимээтэйгээр яаран орж ирээд, чухал ажил гарч саатсан учир хожигдож ирсэндээ уучлалт гуйн юуны урьд Каупервудын амрыг айлтгаж, үйлчлэхэд бэлэн хүний зусарч царай гарган энэ хугацаанд юу хийснээ түүнд тайлагнаж гарав. 

	Ажлын байдлыг товч тодорхой тайлбарлав. 

	— Лондоны газар доорх шугамыг гартаа авах таны санааг олон хүн эсэргүүцэж байх шиг байна. Хүлээн авч байгаа хэдхэн хүнийг эс тоолбол хуучин хоёр шугамын бараг бүх хувь нийлүүлэгчид, захирлууд нь таны эсрэг байна. Тэд таны санааг ашиглаж өөрсдөө төлөвлөгөө боловсруулахаар шийдсэн бололтой. Тэднийг саатуулж байгаа ганц зүйл бол тэд өөр хоорондоо санал зөрөөтэйгөөс гадна үүнийг хийхэд орох мөнгөний хэмжээ тэдний сэтгэлийг баахан зовоож байна. Хувиасаа их мөнгө гаргахгүйгээр яаж ажиллахаа тэд мэдэхгүй байгаа бололтой гээд нүдээ ирмэв. 

	— Зөв дөө, тэдний аливаа саатал удаашрал нь бидэнд их чухал юм. Миний боловсруулсан төлөвлөгөөг биелүүлэхээр эрчимтэй ажиллавал бид өөртөө хохиролгүйгээр төсөвтөө багтаан уул ажлыг хийж чадна. Аливаа маргаан сунжрал саатал нь бүх үнэт цаасыг худалдан авч тэдний өртгийг нь нэмэгдтэл дарахыг эрмэлзэж буй зальт этгээд дамын худалдаачдад л ашигтай болно. Учир иймд бид аль болохоор түргэн хэлэлцэж тохирох л хэрэгтэй байна гэж Каупервуд мэдэгдэв. 

	— Жонсон бид хоёрыг «Район»-ны болон «метрополитен»-ны захиргаанд хувь нийлүүлэн ажиллаж, энэ хоёр компанийн аль нэгний нь буюу эсвэл хоёулынх нь акцыг худалдан авах, хэрэв тэгж чадахгүй бол бүх акцын тавин нэгээс доошгүй хувийг гартаа авсан хувь нийлүүлэгчийг тодорхой болзлоор таны хяналтын дотор нэгтгэх ажил зохиох хэрэгтэй гэж таныг санал болгож байна гэж би ойлголоо гэж Стейнийг ярианд эелдгээр оролцоход:

	— Та зөв ойлгожээ гэж Каупервуд хариулав. 

	— Хариуд нь та орлогын таван хувийг зуун жилээр буюу үүрд төлж байх баталгаа бидэнд гаргаж өгнө биз?

	— Тэгнэ, тэгнэ. 

	— Түүнээс гадна, Чэринг-Кроссын шугамын акцын арваас доошгүй хувь, мөн түүнчлэн та өөрөө болон танай том нийгэмлэг нэрийдсэн өртгийнх нь найман хувийн үнээр мэдэлдээ авахаар завдаж буй салбар байгууллагуудынхаа акцын арван хувийг бидэнд олгоно.

	— Зүйтэй байна. 

	— Эдгээр акцын зохих хувийг уул нийгэмлэг төгс байгуулагдсаныхаа дараа шууд төлөх үүрэгтэй болно байх. 

	— Тийм ээ, миний бодол яг л ийм байгаа юм гэж Каупервуд батлав. 

	— Энэ бол ухаалаг бөгөөд бүрэн хүлээн авч болох зүйл гэж би бодож байна гэж Стейн хэлээд Жонсон өөд эргэж харав. 

	— Нэг үгээр хэлэхэд, биднийг авсан үүргээ биелүүлмэгц ноён Каупервуд та хуучин хоёр шугамыг засаж, орчин үеийн маягаар шинэчлэн тоноглох хэрэгтэй болно. Тэгээд тэр шинэчлэгдсэн шугам нь та бидний гарт орно. Түүнээс гадна «Район»-ны болон «Метрополитен»-ны мөн дээр дурдсан шинэ нийгэмлэгүүд тэдний салбар байгууллагуудын нэрийдсэн үнэнийх нь найман хувиар худалдан авсан акцын арван хувийг төлөх баталгаа гаргахын тул шинээр байгуулагдах тэдгээр нийгэмлэгүүдийн бүх үл хөдлөх хөрөнгийг өөртөө хариуцан барьцаанд өгөх үүрэг та авна биз. 

	— Маш зүйтэй байна гэж Каупервуд хэлэв. Дахиад л Жонсон, Стейн хоёр өөд өөдөөс харав. 

	— За яах вэ бидэнд маш их бэрхшээл тохиолдох боловч би өөрийнхөө авсан үүргийг аль болох түргэн хугацаанд чанартай гүйцэтгэх үүрэг авна гэж Стейн дуугарав. 

	— Миний хувьд бол Лорд Стейнтэй мөр зэрэгцэн ажиллахад баяртай байна. Уул ажлаа амжилттай дуусгахын тул бүх хүчээ дайчилна гэж Жонсон нэмж хэлэв. 

	— За ноёд оо, би та нартай хэлэлцэн тохирсондоо зөвхөн баярлаад зогсох биш, харин үүнийг ихээхэн нэр төрийн хэрэг гэж үзэж байна. Би хэлсэндээ хүрнэ гэдгийг та нарт батлахын тул, хэрэв та хоёрыг зөвшөөрвөл ноён Жонсоныг миний хуулийн зөвлөгч болж, бидний хэлэлцээрийг албан ёсоор болгох бүх баримт бичгийг бэлтгээсэй гэж хүсэж байна хэмээн Каупервуд суудлаасаа босонгуут хэлээд инээмсэглэн цаашид хэлсэн нь:

	— Та нарыг алсдаа нийгэмлэгүүдийн дарга нар болбол би их баярлах болно. 

	— Юу болох нь аяндаа харагдана гэж бид найдаж байна гэж Стейн хэлэв. 

	— Би өөрийнхөө чадлын хэрээр та хоёрт үйлчлэхийг ихээхэн аз завшаантай хэрэг гэж үзнэ гэж Жонсон хэлэв. Тэр гурав харилцан хэт магталцсанаа бүрэн ухамсарлажээ. Дараа нь Стейн хундагатай коньякаа уух санал гаргаснаар ёслолын хэв байдлыг хөнгөрүүлж, нэг хайрцаг үнэтэй архийг Каупервудын сууж байсан «Сесиль» зочид буудлын өрөө рүү чимээгүйхэн явуулав. 

	
ТАВИН НЭГДҮГЭЭР БҮЛЭГ

	Ажлынхаа бүх салбаруудад туслагчаараа англичуудыг авах нь америк хүн авч ажиллуулснаас илүү ашигтай хэмээх бодол хэлэлцээрийн явцад Каупервудын сэтгэлийг эзэмдэж байв. Энэ хэрэгцээний дагуу анхны золиосонд Де Сота Сиппенс өртжээ. Сэтгэлд нь маш таарч бүр идээшсэн Лондон хотноо авхаалж самбаатай эзнийхээ хамт алдаршина гэж найдаж байсан Сиппенс цөхрөлийн байдалд оржээ. Түүнээс гадна эдгээр биеэ тоосон ихэмсэг зантай англичууд төмөр замын талаар юу ч мэдэхгүй хэмээн бат итгэсэн Сиппенс тэдэнд хурц ухаан, хүч чадлаа бүрэн харуулахыг хүсэж байв. Харин Каупервуд золгүй явдлыг нь хөнгөлөхийн тул түүнд санхүүгийнхээ ажлыг Чикагод явуулахыг даалгажээ. 

	Каупервудын мөнгөө арвижуулахын тул хэрэглэдэг ерийн аргын нэг бол ноёлох нийгэмлэг байгуулах явдал байлаа. Энэ нь түүний мэдэлдээ оруулахыг хүссэн тэдгээр нийгэмлэгийн акцын хяналтыг олж авах чухал нөхцөлийг түүнд бүрэлдүүлж байв. Ийм аргаар тэдний үйл ажиллагааг өөрийн хяналтад оруулах бодит бололцоог хангасан ажээ. Чухамхүү ийм зорилгоор төмөр зам тавих, түүнийг тоноглох ажлыг эрхэлсэн компанийг тэр байгуулсан юм. Энэ нийгэмлэгийг өөрийн төлөөний хүмүүсээр удирдуулсан бөгөөд уул ажилд оролцсон хүн тус байгууллагын акцыг эзэмших эрхтэй амой. Жонсон жилд гурван мянган фунт стерлингийн цалинтай зөвлөгч болжээ. Ингээд Жонсон хувийн гэрээ бичиг зохиож Каупервудын итгэлтэй зөвлөгч нараар хянуулжээ. Уг гэрээнд Каупервуд, Стейн, Жонсон нар гарын үсэг зуржээ. Энэ гэрээгээр бол тэдэнд хамаарагдах гол хоёр шугамын акц, тэдний эзэмшиж байгаа буюу эзэмших бүх акцыг шинээр томоохон нийгэмлэг байгуулахын тул «Метрополитен» болон «Район»-ны шугамуудыг худалдах, өөрчлөн байгуулах асуудлыг албан ёсоор шийдэхэд нэгдсэн журамтай болгох ёстой гэж заажээ. Шинэ компани байгуулагдсаны дараа Стейн, Жонсон хоёр хуучны нэг акцын оронд шинэ байгууллагын гурван акцыг тус тус авах болжээ. 

	«Район»-ы болон «Метрополитен»-ы их хэмжээний акцыг гартаа барьж байгаа дуулгавартай эзэмшигчдийг нэг нэгээр нь хайж олоод тэднээс хагас сая хүртэлх фунт стерлингийн акцыг янз бүрийн нэрээр худалдан авах Каупервудын тушаалыг биелүүлэх хэцүү даалгавар Жонсонд оногджээ. Түүнээс гадна ноён Каупервудыг агуу их хүн гэж хоёр компанийн дарга нарт Жонсон тайлбарлаж, түүний төлөвлөгөөг хэрэгжүүлэхэд оролцох тэдний саналыг гаргуулах хэрэгтэй байв Стений хувьд бол хуучин хоёр компанийн акцыг аль болох ихээр худалдан авах, шинэ байгууллагатай холбогдох бүх асуудлын талаар ноён Каупервудтай санал нэгтэй байх, мөн өөрийнхөө нөлөөг таних хүмүүстээ үзүүлэх ёстой байлаа. 

	Америк английн олон санхүүч Каупервудын сэдсэн ажлын ашгийг ойлгоод хэдийгээр хэцүү байсан боловч төмөр замын концессыг олж авахыг махран зүтгэх болжээ. Түүний байгууллагад мөнгө нийлүүлэхийг хүссэн хүмүүс Каупервуд руу олноор гүйлдэх болжээ. Америкийн томоохон санхүүч Стэнфорд Дрейк гэгч хүн түүнтэй өрсөлдөн газар доорх шинэ шугам тавих концессыг өөртөө олгохыг хүсэж английн парламентад өргөдөл бичжээ. Хэрэв түүний хүсэл биелэгдвэл Каупервудын шугамын хажуугаар асар урт зам тавьж түүний орлогын тал хувийг булаан авах учиртай байжээ. 

	Энэ явдал Каупервудын сэтгэлийг багагүй зовоожээ. Учир нь Дрейк, Каупервудын алиныг ч ялгаагүй ер нь америкчуудыг энэ ажилд оролцохыг ямар нэг талаар эсэргүүцэж байсан англичуудын дургүйцлийг хүргэхгүйн тул оролдлогыг нэн даруй зогсоох хэрэгтэй байлаа. Ингээд өрсөлдөгчдийн хооронд ерийн тэмцэл эхэлж тэд бие биеийнхээ дутагдалтай талыг хайн илрүүлж, тус тусынхаа төлөвлөгөөний ач холбогдлыг бууруулан шүүмжлэхийг хичээх болжээ. Жишээлбэл, Дрейкийн төлөвлөсөн шугам хүн ам шигүү суух хорооллыг хамарч, гарсан зардлаа нөхөж чадахаар байсан боловч Каупервуд энэ шугамыг хэдэн арван бээрийн газраар хүнгүй хоосон явахаас гадна энэ нь нэг цагаригт зам юм гээд харин өөрийнхөө хоёр цагаригт төмөр зам тавихаар төлөвлөж байгааг онцлон тэмдэглэж байв. Дрейкийн төлөөлөгч үүний хариуд Каупервудын зам Темзийн эрэг доогуур өнгөрөх бол харин тэдний шугам худалдааны хороолол руу очих хүмүүсийг үйлчлэх болно гэж байв. Каупервуд зэрэгцээ тавигдах хоёр шугам бие биеэ устгах бөгөөд орлогын тухай ярих нь бүү хэл, орсон зардлаа ч нөхөж чадахгүй, бас тэгээд Дрейкийн бүлэг төмөр зам тавих эрх олж авбал өөрийнх нь шугам тавих ажилд ихээхэн хортой нөлөөг үзүүлэх нь дамжиггүй гэж бодож байсан учир Дрейкийн банк ямар зорилготой ийм балмад ажил санаачлах болсныг би ойлгохгүй байна гэж мэдэгдээд, уул байдлыг аль болохоор таатай болгохын тул энэ алдааны хариуцлага ноён Дрейкт биш, харин түүний Лондон дахь банкны салбарт оногдох ёстой, ноён Дрейк, юмны учир ойлгох ухаантай хүн, ийм эргэлзээтэй байгууллагад мөнгө нийлүүлэхээс татгалзана гэдэгт итгэж байгаагаа илэрхийлжээ. 

	Гэвч Каупервудын эдгээр амттай сайхан үг хэрэг болсонгүй. Дрейкийн хуулийн зөвлөгч нар Метрополитены шугамын концессыг эзэндээ олгуулахаар парламентад хүсэлт оруулжээ. Каупервудын зөвлөгч нар ч үүнээс хожигдсонгүй тэдэнтэй өрсөлдөн өргөдлөө гаргажээ. Парламент энэ хоёрын төслийн аль алиныг нь чухалд үзэлгүйгээр хэлэлцэхээ арван сар хүртэл хойшлуулжээ. Гэвч ингэж хойшлуулсан явдал нь Каупервудын хувьд нэг ёсны ялалт болжээ. Учир нь тэр төлөвлөгөөгөө хэрэгжүүлэхийн тул хийсэн бэлтгэл ажлаараа өрсөлдөгчөөсөө илүү давуутай байжээ. Аливаа эсэргүүцэлгүй газар ажил хийх, нь түүнд сонирхолгүй бөгөөд дурлал ба дайнд хэрэглэсэн ямар ч арга сайн гэгчээр Дрейктэй эцсээ хүртэл тулалдахаар шийдсэн хэмээн Каупервуд ярьсан мэтээр цуурхал таржээ. Гэвч Стэнфорд Дрейкийн ашиг сонирхол Каупервудтай жинхэнэ тулалдаан явуулахад хүргэв. Асар их мөнгөтэй Дрейк түүний газар доорх шугам барихад онц ач холбогдол бүхий, Каупервудад хамаарагдах Пикадилли—серке станцыг хамтран ашиглах эрх олж авахын тул түүнд таван сая доллар төлөх санал гаргажээ. Түүнээс гадна Дрейк өөртэй нь өрсөлдөж концесс олж авахаар парламентаар хөөцөлдөн яваа хуульчдаа Каупервуд буцаан дуудвал хоёр сая таван зуун мянган доллар түүнд төлнө гэж амлажээ. Каупервуд энэ хоёр саналын алиныг нь ч хүлээж авсангүй. 

	Энэ үед Лондоны нэг нэгдсэн компани Хайд-Парк Корнераас Шеперд Буш хүртэл доогуур шугам тавихаар төлөвлөж, түүний урьдчилсан хэлэлцээрийг хийж дуусгаад төлөвлөгөөгөө Дрейкт илгээж түүнтэй нэгдэх саналаа илэрхийлэн хотын захиргаанаас шугам тавих зөвшөөрөл олж авахыг түүнд хүсжээ. Уул шугамыг барьж дууссаны дараа түүнийг өөрөө ашиглахыг Дрейкт тэд санал болгожээ. Дрейк үүнээс татгалзсан байна. Дараа нь тэд ажлаа эцэст нь хүртэл явуулахад түүнийг саад болохгүй байхыг хүсэхэд Дрейк мөн л зөвшөөрөхгүй байв. Үүний дараа тэд эрхийг хараахан олж аваагүй байгаа төмөр замынхаа ажлыг Каупервудад шилжүүлэхийг хүсжээ. Каупервуд тэдэнд зөвхөн англиар зогсохгүй, америк болон бүх европт өөрийн салбартай Спайрын хувь нийлүүлсэн нийгэмлэгийн банкны захиргаанд хандахыг зөвлөжээ. Уул хүсэлтийг хянан үзээд тэд энэ санал зөвхөн Каупервудад биш харин өөрсдөд нь ашигтайг ойлгож Спайрын хувь нийлүүлсэн нийгэмлэг тэдний мэдэлд байсан бүх эрхийг худалдан авахаар шийджээ. Ингээд тэд уул нийгэмлэгийн акцыг нэгтгэн эзэмших ажил явуулжээ. Банкны захиргааны хуулийн зөвлөгч газар доорх ажлыг эрхэлсэн парламентын комисст Лондоны Нэгдсэн нийгэмлэгийн төмөр замын концесс олгохыг хүссэн өргөдлийг хэлэлцэх хэргийн төлөвлөгөөнөөс хасаж өгөхийг хүсжээ. Энэ явдал жилийн дараа шугам тавихаар хөөцөлдөж байсан Дрейкийн төлөвлөгөөг хүчингүй болгожээ. Тэгээд Дрейк Нэгдсэн нийгэмлэгийн урьд хөөцөлдөж байгаад орхисон зам тавих тэр концессыг өөртөө олгож өгөхийг хүссэн өргөдөлд шинээр гаргав. Гэвч энэ нь анхных нь өргөдөл байгаагүй учир уг төслийг комисст хянуулахаар оруулсангүй. Каупервудын хуулийн зөвлөгч Дрейкийн өргөдлийг хэрэгсэхгүй болгохыг шаардсан бөгөөд ингэж Дрейкийн төлөвлөгөө нуржээ. 

	Хоёр гарамгай өрсөлдөгчийн хоорондын тэмцлийн ширүүн төгсгөлийг англи, америкийн хэвлэлд тодорхой бичсэн бөгөөд хотын оршин суугчдыг тохилог тээврээр хангахын тул суудал үл солих шууд шугамын төлөө байсан Лондоны гүнгийн зөвлөл Каупервудыг их ухаантай, хүний талархлыг татаж чадах хүн хэмээн үзэж түүний ялалтад баяр хүргэж байлаа. 

	Урам зориг орсон Каупервуд нийгэмд их ашиг өгөх байгууллагаа сурталчлах ажлаа хүчтэй зохиох болов. Түүний зам жилд 200 000 000 зорчигчдыг тээвэрлэх болно. Бүх вагонууд нэгдүгээр зэргийн өрөөтэй байхаас гадна тээврийн нэгдмэл үнэ тавин центээр тогтоогдсон байна. Бүх шугамууд хоорондоо холбогдож хотын аль ч хэсэгт зорчигч газар дороос гарахгүйгээр хүрэх болно. Энэ шугам хамгийн түргэн, хямд, өргөн олны тээврийн хэрэгсэл болох юм. 

	Каупервудын ажил гялалзаж байсан учир акц цуглуулах, орлогын тухай бодохоос гадна өөр зүйлд тэр бас анхаарлаа хандуулах болжээ. Жишээлбэл тэр английн алдарт зураач Тернерийн «Темза дээрх гэрэл» хэмээх зургийг 78000 доллароор худалдан авч тасалгаандаа өлгөжээ. 

	
ТАВИН ХОЁРДУГААР БҮЛЭГ

	Хэдийгээр Каупервуд ийм их амжилтад хүрсэн боловч Эйлиний зүгээс шинэ хэцүү аюул түүн дээр хүчтэй буухаар заналхийлж байв. 

	Эйлин Парис хотноо эргэн ирээд Толлифер болон түүний нөхдийн зохион байгуулсан зугаа цэнгэлийн дунд дахин умбав. Гэвч удалгүй хатагтай Мэриголд Брейнерд хатагтай Эйлинийг Толлифертэй хэтэрхий наалдаж байгааг ажиглаад, гэрлэх гэж байж магадгүй хэмээн бодож түүнд саад хийхээр шийджээ. Толлиферыг ноён Каупервудтай холбоотойг мэдсэн Мэриголд Эйлинийг замаасаа зайлуулах нь тийм хэцүү биш гэдэгт итгэж байжээ. 

	Нэгэн орой усан онгоцоор зугаалж явахдаа Толлифер хэтэрхий их уучхаад бүх үнэнээ Мэриголд хатагтайд тоочжээ. Ингээд тэр авгай анхны таатай тохиолдлыг ашиглан санаснаа биелүүлж эхлэв. Парист эргэж ирснээ тэмдэглэхээр найз нарынхаа нэгний өрөөнд Толлиферын зохион байгуулсан үдэшлэг дээр хэмжээгээ хэтрүүлэн уусан Мэриголд, Эйлинийг Толлифертэй хөгжилтэйгөөр сээтгэнэж байхыг ажиглан түүн дээр гэнэт довтолж эхлэв.

	— Хэрэв та найзынхаа тухай над шиг сайн мэддэг сэн бол та түүнийг газар сайгүй дагуулж явахгүй байх сан гэж тэр ёжтой инээмсэглэн хэлэв. 

	— Та надад нэг л базаахгүй юм хэлэх гээд байх шиг байна. Битүү ярихын оронд шууд хэлэхгүй яасан юм бэ? Эсвэл та хардаад байгаа юм уу? гэж Эйлинийг асуухад, 

	— Хардах гэнэ ээ? Би Толлиферыг тантай хардах хэрэг үү? Түүнийг яагаад танд анхаарал тавьж байгааг би мэдэж байгаа юм, өөр зүйлгүй. 

	— Юу хэлэх гээд байна аа? Шуудхан хэлээч. Өөр хүнтэй хардсан нь дээр байх аа гэж санамсаргүй мэдэгдэлд цочсон Эйлин ууртай хашхирав. 

	— Хардлаа гэвэл тэнэг хэрэг. Та энэ халамжит найзыгаа таны гоо үзэмжид дурласан биш харин өөр шалтгаанаар таныг эргүүлдэж байгааг ер ухаараагүй бололтой. Таныг зугаацуулахаар үрж байгаа тэр их мөнгийг энэ хүн хаанаас гаргаж буйг та бодож үзсэн үү? Би энэ хүнийг дээр үеэс мэдэх юм. Түүнд хэзээд мөнгө байгаагүйг та мэдэж байгаа биз.

	— Би үүнийг мэдэхгүй юм. Та тэгээд хэлэх гэсэн юмаа хэлээч гэж Эйлин хэлэв. 

	— Та үүнийг ноён Толлифер юм уу, эсвэл нөхрөөсөө асуувал дээр байх гэж би хэлэх байна. Тэр танд тодорхой хэлж өгч чадна гэж би итгэж байна гээд Мэриголд үгээ төгсгөж Эйлинээс яаран холдов. 

	Энэ ноцтой ярианд сэтгэл түгшсэн Эйлин тасалгаанаас гүйн гарч, нөмрөгөө шүүрэн авч өрөөндөө буцаж ирэв. Мэриголдын ярьсан зүйл түүний толгойноос ер гарахгүй байлаа. Толлифер! Энэ хүн огт санамсаргүйгээр түүний амьдралд дайран оржээ! Сохор зоос ч үгүй атлаа хэчнээн их мөнгө тэр зарна вэ! Толлиферын зохион байгуулсан үдэшлэгт оролцохоор Каупервуд яагаад байн байн Парис хотноо ирж түүнтэй нөхөрлөлөө улам зузаатгахыг хүсэх болов? Мэриголдын битүү ярианд нуугдаж байсан хамгийн аймшигтай зүйл бол Эйлинийг нөхөр нь өөрийнхөө жаргалд саад болгохгүйн тул энэ хүнийг ашиглажээ. Эйлин энэ явдлын яг үнэн учрыг олж мэдэх ёстой. 

	Эйлин яваад цаг бололгүй Толлиферт эргэн утасдаж ярих чухал зүйл гарсан учир яаралтай ир гэж түүнийг дууджээ Толлиферыг дөнгөж орж ирмэгц аянга дэлбэрэх шиг боллоо. 

	— Намайг Парис руу урьж, анхаарал тавин их мөнгө надад зориулан зарцуулах санаачилгыг хэн гаргасан бэ? Та өөрөө юу, эсвэл Каупервуд уу? гэж Эйлин асуув. 

	— Яасан дэмий юм ярина вэ? Та надад үнэхээр таалагдаагүй сэн бол би яалаа гэж танд ингэж мөнгө зарцуулах бил ээ? гэж Толлифер эсэргүүцэв. 

	— Таныг мөнгөгүй хүн, хэзээ ч мөнгөтэй байгаагүй гэж би дуулсан юм. Зугаа цэнгэлээр цаг үрж чадах боловч яршигтай аар саар юмны тухай санаа тавихыг боддоггүй хүмүүсийн гар хөлийн зарц болон гүйхээс өөр ямар ажил хийж та мөнгө олдог юм бэ?

	Түүнийг зарцын эгнээнд тавьсан Эйлиний энэ басамжлал нь Толлиферын зүрхийг шимшрүүлэв. 

	— Энэ бол үнэн байдалд нийцэхгүй гэж тэр сулхан хэлэв. 

	Түүний дууны өнгө Эйлинийг эргэлзүүлж уур хилэнг нь улам бадруулжээ. Эр хүн ийм шалдаа бууж нэр хүндээ барсан ажил бас хийдэг байжээ. Фрэнк Каупервудын эхнэр хар санаат нөхрийнхөө нууц хуйвалдааны хорыг амсжээ! Нөхөр нь эхнэрээ голж, түүнээс зөвхөн тусгаарлахын тул туслах хөлсний хүн хүртэл авах болсныг нийтээрээ мэднэ.

	Гайгүй тэгж л байг. Одоохон их л удахдаа маргааш гэхэд бусдын хүчээр амьдрагч энэ хуурамч этгээдэд мөн нөхөртөө ч ялгаагүй үзүүлээд өгнө дөө. Энэ Толлиферыг одоохон хөөн зайлуулна. Каупервудын муу арга илэрч юм тодорхой боллоо. Эйлин ийм басамжлалыг хэзээд тэсвэрлэж чадахгүй! Эйлин одоо Нью-Йоркт буцан очиж өөрийнхөө байшинд сууна. Түүнийг хойноосоо очихыг оролдвол шүүхэд өгч сонин хэвлэлд бүх хар хэргийг нь илчлэн тавина. Энэ худалч үл бүтэх этгээдээс үүрд ангижирна гэж сэтгээд Эйлин Толлиферт хандаж хэлсэн нь:

	— Та одоо явж болно. Таны надад үйлчлэх үйлчилгээ дууссан. Би одоо Нью-Йорк явлаа. Миний араас очиж намайг дахин залхаахад хүрвэл таныг хэн болохыг чинь би нийтэд илчлэн мэдэгдэнэ шүү. Ноён Каупервуд руугаа оч. Тэр танд энэнээс чинь арай нэр хүндтэй ажил олж өгч магадгүй!

	Ингэж хэлээд Эйлин хаалга руугаа очиж түүнийг цэлийтэл онгойлгон Толлиферыг гаргав. 

	
ТАВИН ГУРАВДУГААР БҮЛЭГ

	Парист ийм явдал болж байсан яг энэ үед Прайорс-Ков зусланд Беренис олон хүнтэй танилцаж, янз бүрийн урилгыг байнга авдаг болсон бөгөөд түүний амжилт нь санаж байснаас нь хамаагүй давжээ. Ийм амжилт олоход Каупервудын үүрэг их бөгөөд мөн Стейний нөлөө асар их байсныг Беренис мэдэж байлаа. Стейн түүнд дурлаж түүнийг нийгмийн дээд язгууртан танилуудынхаа хүрээнд оруулахыг хичээж байжээ. 

	Эйлин Парис хотноо байсан учир Каупервуд Беренистэй хамт «Айол» онгоцоор нь зугаалах Стейний урилгыг хүлээн авахад айх зүйлгүй гэж шийджээ. Тэр хоёроос гадна уригдсан зочдын дунд нөхөр нь эртний английн хэргэм цолтны нэг байсан хатагтай Клиффорд Стейний дотнын найз, хатан хааны хайрладаг хатагтай Герцог Мальборо ордны амьдралд ойр байдаг дипломат Уиндхэм Уитли нар байлцлаа. «Айол» онгоц зангуугаа кауст хаяхад Стейн хатан хаан одоохон энд хүрэлцэн ирнэ. Та биднийг үдийн цайндаа хүлээн авахаар урьж байна гэж зочдодоо мэдэгдэв. Энэ мэдээ бүх зочдын сэтгэлийг ихэд хөдөлгөв. Ялангуяа Беренис энэ хүлээн авалтын тухай сонин хэвлэлд шуугих байх гэж бодож байв. Хатан хаан маш эелдэг зантай байх бөгөөд түүний сэтгэлд энэ албаны бус хүлээн авалт нийлсэн янзтай аж. Тэр Беренисийг онцгой сонирхож түүнээс олон юм асууж байв. Хэрэв Беренис түүний асуултад ний нуугүй хариулсан сан бол залуу америк бүсгүйд муу юм болж магадгүй байсан биз. Гэвч Беренис бүх үнэнээ яриагүй бөгөөд хатан хаан Лондонд очоод түүнтэй дахин уулзах хүсэлтэй байгаагаа илэрхийлэв. Беренисийг эрхэлсэн ажилгүй учир ордны дараачийн хүлээн авалтад оролцож үнэхээр чадна гэж тэр найдаж байлаа. Хатан хааны эелдэг ааш зан Беренисийг балмагдуулсан боловч түүний хүслээ хэрэгжүүлэн биелүүлэх итгэлийг нь улам бэхжүүлж өгчээ. 

	Энэ цайллагын дараа Стейн Беренисийг улам шаргуу эргүүлж эхэлсэн бөгөөд Беренис үүнийг нь эсэргүүцэж чадахгүй байх гэж Каупервуд улам бүр болгоомжлох болсон боловч зугаалгаас Лондоны зочид буудалдаа эргэж ирээд Нью-Йорк явахынхаа өмнө Эйлинээс түүнд бичсэн захидлыг авч сэтгэл түгших болгоомжлох илүү их зовлонд оржээ.

	 

	«Эцсийн эцэст би чиний зарц Толлифер та хоёрын намайг доромжилж байгаа шалтгааны бүх учрыг ойлголоо. Надаас холдож чөлөөтэй завхрахын тул ийм ичгүүр сонжуургүй ажлыг чи санаачилжээ. Олон жилийн турш чамд чин үнэнч явсны минь шагнал нь энэ үү! Одоо чи санаа зовсны хэрэггүй. Дуртай цагтаа тэдгээр завхай хүүхнүүдээ цуглуулж чөлөөтэй явж болно. Би өнөөдөр Парисаас Нью-Йорк явлаа. Чиний үнэнч биш явдал садар самууныг тэсвэрлэж чадахгүй болжээ. Миний хойноос битгий очоорой гэдгийг урьдчилан сануулъя. Миний зөвлөгөөг эс дагавал чамайг одоогийн чинь нууц хүүхнүүдийн хамт шүүхэд өгч, Лондон болон Нью-Йоркийн хэвлэлд чамайг илчлэн тавина. 

	Эйлин» 

	 

	гэжээ. 

	Каупервуд энэ захидлыг хүлээж аваад, түүнийг яаж аргалах, мөн өөрийг нь ингэж буруутгаж байгаагийн үр дүн юу болохыг удаан боджээ. Тэгээд Нью-Йорк руу түргэн буцаж, хэвлэлд шуугиулах аюулыг зайлуулах арга хайх нь хамгийн ухаалаг хэрэг гэж түүнд санагджээ. Хэрэв Эйлин занаж байгаа зүйлээ хэрэгжүүлбэл Беренист их эвгүй юм болж, түүний ирээдүйд хор хүргэх байсан тул ямар ч болсон ийм зүйлийг гаргуулахгүй байхыг Каупервуд хичээжээ.

	Тэгээд Каупервуд юуны урьд Беренис дээр очив. Беренист түүнийг хөгжил баясгалан, итгэл найдвар дүүрэн угтсан боловч Эйлиний сүүлчийн дайралт, түүний заналхийлж байгаа тухай Каупервудыг ярихад Беренисийн инээмсэглэл арилж, мөн ч яггүй хэрэг гарчээ гэж бодож байгаа нь царайны өөрчлөлтөөр ил харагдаж байв.

	— Яагаад Толлифер энэ бүгдийг Эйлинд ярих болов? Энэ тухай ярихгүй байх нь өөрт нь л ашигтай байсан шүү дээ! гэж Беренис бачимдан хэлэв. 

	Каупервуд инээмсэглэн ёжтой хэлсэн нь:

	— Хонгор минь, чи хатагтай Эйлинийг мэдэхгүй байна. Тэр бол юмыг тал бүрээс нь цэгнэн бодох чадалтай хүн биш ээ. Харин тэгэхийн оронд ууртаа багтарч ядан өөртөө болон өрөөл бусдад сайн юмнаас муу юм хийх нь илүү. Миний бодож байгаа ганц зүйл бол маш яаралтай Нью-Йоркт эргэж очих явдал мөн. Эйлинээс урьтаж амжих л хэрэгтэй. Толлиферыг яаралтай ирүүлэх цахилгаан өглөө. Тэр урьдын нэг адилаар миний мөнгөөр амьдрах бол би түүнийг илүү дутуу юм яриулахгүй байлгаж чадна. Гэвч чамд ямар санал байна даа, Беви?

	— Чамтай санал яг нийлж байна. Аль болохоор түргэн Нью-Йорк орж, түүнийг тайвшруулахын тул бололцоотой бүхнийг хийх хэрэгтэй гэж би бодож байна. Чамайг сайн яривал хэрүүл шуугианаар юу ч олохгүй нь гэдгийг тэр ойлгоно байх. Урьд өмнө тэр намайг, мөн бусад хүмүүсийн тухай мэддэг л байсан. Чи энэ тухай сануулаарай. Эцсийн эцэст чи түүнд муу юм юу ч хийгээгүй. Толлифер ч ялгаагүй Парисын хамгийн хөгжилтэй газраар аялуулах шилдэг газарчныг чи түүнд олж өгсөн шүү дээ. Энэ ч хүн бүгд л очихыг хүсдэг газар даа. Энэ бүгдийг ярихад Эйлин арай л зөөлрөх байх гэж би бодох юм. Сонинууд чиний үйл ажиллагаа, амжилтын... тухай мэдээгээр дүүрэн байна гэж тэр хүүхэн зальтай инээмсэглэн хэлэв. 

	Энэ бүх мэргэн зөвлөгөөг Каупервуд анхааралтай сонсож байв. Беренисийг орхин явсны буруу нь Стейнд биш харин өөрт нь л оногдох юм гэж тэр хэлэв. 

	— Санаа бүү зов, хайрт минь, чи ийм юманд гутрахааргүй том хүн шүү дээ. Энэ удаа ч чи ялна. Би үүнд итгэж байна. Чамтай би үргэлж хамт байна гэдгийг чи мэднэ.

	Беренис түүний хүзүүгээр тэвэрч эелдгээр инээмсэглэн нүд рүү нь ширтэв. 

	— Хэрэв тийм бол бүх юм сайхан болно гэж Каупервуд итгэлтэй хэлэв. 

	
ТАВИН ДӨРӨВДҮГЭЭР БҮЛЭГ

	Нью-Йорк явахынхаа өмнө Толлифер болсон явдалд огт буруугүй болохоо Каупервудад баталж чаджээ. Хойшид ноён Каупервудын санаанд тохироогүй юмны тухай бол ам ер нээхгүй байхаа Толлифер амлажээ. 

	— Таван өдөр яваад Нью-Йоркийн усан онгоцны буудал дээр Каупервудыг буухад сонин сурвалжлагч нар үй түмэн асуулт тавин түүнийг тойрон хүрээлэв. Лондоны метрополитены шинэ шугамуудыг худалдан авахын тул мөнгө цуглуулах юм уу эсвэл америкийн трамвайн замаас үлдсэн зүйлээ худалдан борлуулахаар ирэв үү? Лондон хотноо ямар зураг худалдан авсан бэ? Саяхан Тренерийн «Темза дээрх гэрэл» гэдэг зургийг далан найман мянган доллароор худалдан авсан гэж үнэн үү? Зурагтай холбогдуулан асуухад, та өөрийнхөө зургийг нэгэн зураачаас хорин мянган доллароор худалдан авсан, тэгэхдээ зургаа дуусгахаар харин түүнд хорин мянган биш, гучин мянган доллар явуулсан гэж үнэн үү? Англичуудын ажил явуулдаг аргын талаар та юу бодож байна? гэх мэтийн олон асуултыг хариулахад жижигхэн лавлах болмоор байв. 

	Энэ уулзалтаас Каупервуд өөртөө бүх нийтийн анхаарлыг урьдынхаасаа улам илүү татаж байгаа бөгөөд түүнтэй холбогдсон хэрүүл шуугианы зүйл огт мэдэгдэхгүй байгааг ажиглажээ. Энэ удаа Каупервуд эдгээр асуултад, ялангуяа өөртөө хор болохооргүй хариулж болох асуултад ерийнхөөсөө илүү дуртай хариулж байв. 

	Түүний Лондоны ажил маш бүтэмжтэй байсан учир Лондоны метрополитеныг 1905 оны нэгдүгээр сар гэхэд цахилгаанжуулж ашиглалтад өгөхөөр Каупервуд тооцоолж түүгээрээ бахархаж байв. Зуун дөчин бээр газар төмөр зам тавьж хувь нийлүүлсэн нийгэмлэгийн хөрөнгө нь 85 000 000 долларт хүрнэ. Тэр үнэхээр ч дэлхийд хамгийн том цахилгаан станц барьж байсан бөгөөд түүнийг барьж дуусгахад Лондонд дэлхийн хамгийн сайхан Метро бий болох юм. Англичууд бол иймэрхүү том барилгын ажилд америкчуудаас илүү сонирхолтой хандаж байна. Тэд өргөн хүрээтэй ажлын ач холбогдлыг ойлгодог бололтой, ямар нэг концессын эрх олговол хугацаагаар хязгаарладаггүй. Энэ нь лут барилга босгох асар том зорилгоо биелүүлэх боломжийг олгодог. 

	Зургийн хувьд бол Нью-Йорк хотноо байхдаа хэдэн ширхгийг худалдан авсан бөгөөд одоо түүнд Жан Антуан Ватто, Жошуа Рейнольде болон Франц Гальс нарын зураг бүтээлүүд бий ажээ. Зургаа зуруулаад хорин мянган доллар төлөх ёстой байсан тэр зураачид гучин мянган доллар төлсөн нь үнэн боловч зураач илүү арван мянган долларыг нь ядууст гаргах өглөгийн хөрөнгөнд нэмэр болго хэмээн түүнд эргүүлэн өгсөн байна. Энэ тухай сонин сурвалжлагч нар сонсоод гайхан шагширцгааж байжээ

	Уул сурвалжилга сонинуудад сайхнаар гарсан тул хоёр өдрийн өмнө өөр нэрээр ирсэн Эйлинд нөлөөлөхгүй байж чадсангүй. Эйлин хэчнээн ч уурласан анхныхаа төлөвлөгөөг эргэцүүлэн бодох нь зүйтэй юм гэж шийджээ. Фрэнк эдгээр худалдан авсан зургуудаараа юу хийдэг юм бол? Уран зургийнхаа шинэ бүтээлүүдийг байрлуулахын тул Нью-Йорк дахь ордондоо өргөтгөл хийх юм сан гэж тэр саяхан ярьж байсан. Гэвч Эйлин түүнийг хэвлэлд илчилж гэрлэлтээ цуцлуулахаар заналхийлбэл Каупервуд төлөвлөгөөгөө өөр нэг эмэгтэйд ашигтайгаар өөрчилж болох юм. Ингээд Эйлин хэдэн жилийн урьдах шигээ түүнд буулт хийхээс өөр аргагүй болсон гарцаагүй байдалд оржээ.

	Эхнэрийнхээ заналхийлэлд сэтгэл түгшсэн Каупервуд Нью-Йоркт ирээд өөрийн байшинд биш, харин «Уоллорф-Астория» хэмээх буудалд буух нь дээр гэж үзжээ. Тэндээсээ Эйлинтэй утсаар ярихыг оролдсон боловч бүтсэнгүй. Каупервудыг уучилж болшгүй хэрэг хийсэн гэж үзээд Эйлин түүнд биеэ зөвтгөх боломж олгохгүйн тул уулзахгүй байхыг хичээжээ. Хэрэг болж магадгүй хэмээх бодлоор хуулийн мэргэжилтэн хүртэл дуудаад байжээ. Эйлин нөхрийнхөө амжилтад бахархахын зэрэгцээгээр цаана нь байгаа нууц хүүхэн, тухайлбал Беренисийг Каупервудын амьдралын хамгийн баясгалантай үеийг хуваалцаж байгаад хардан зовж байлаа. Эйлин өөрөө олны нүдэнд содон харагдаж, нийтийн анхаарлыг өөртөө төвлөрүүлэхийг оролдож байдаг. Заримдаа тэр Каупервудын тухай сайн муу, янз бүрийн мэдээ сонинд гарахад хүүхэд шиг баярладаг байв... Лондонд Каупервудын барьж байсан асар том цахилгаан станцын зургийг Эйлин нэг сонинд үзээд үнэнч биш нөхрийнхөө явдлаас болж түмэн зовлон эдэлж байгаагаа бараг мартталаа бахархан баярлаж байжээ. Өөр нэг сонинд Каупервудыг ширүүнээр дайрсан шүүмжлэл гарахад Эйлин хэдийгээр өөрөө түүнийг илчлэхээр завдаж байсан боловч уул сонины өгүүллийг доромжлол гэж үзээд гомдож байжээ. Каупервудыг эх орондоо буцаж ирсэнтэй холбогдуулан янз бүрийн санал, баяр хүргэсэн зүйлс сонинуудад гарсныг Эйлин үзээд, хорсон занах, бахархан баярлах сэтгэлийг зэрэгцүүлж байв. Ийм байдалтай байхад нь Каупервуд түүнтэй уулзжээ. 

	Каупервудыг тайвнаар зочдын өрөө рүү ороход тэнд Эйлин саяхан уншсан бололтой сонинууд шалаараа тарааж, дунд нь түшлэгтэй сандал дээр хажуулдан сууж байснаа үсрэн босож хадгалж явсан уураа гаргахаар завдав. Каупервуд түүний өөдөөс эгц харж зогсоод

	— Чи ч амьдралаас хоцрогдохгүй байх шив дээ! Сонин хэвлэлүүд намайг муугүй угтаж байгаа биз? гэж хэлээд хүчээр инээмсэглэв. 

	— Чи юу? Булай амьтан? Энэ улсууд чамайг над шиг сайн мэддэг болоосой! Чиний хоёр нүүр, хатуу сэтгэлийг яана даа! гэж Эйлин хашхирав. 

	— Эйлин! Би чамд муу юм огт хийгээгүйг чи өөрөө ойлгож байгаа шүү дээ. Чи энэ сонинуудын нэгийг ч бол уншсан бол намайг тэнд нойр хоолгүй ажиллаж байсныг мэдсэн биз. Парис шиг тийм хотоор аялахад энэ Толлиферээс илүү газарчныг чамд хаанаас олох бил ээ? Үүний урьд чи бид хоёр Парисаар зөндөө явж байсан боловч би маш завгүй байсан учир чиний орохыг хүссэн газар болгоноор очиж чадахгүй байсан. Өөрийгөө муу анхаарч байна гэж чи надад гомдон намайг зэмлэж байсныг би санаж байна. Тэгээд энэ Толлиферын Парис явах цаг чиний тийшээ явах цаг хоёр яг тохирсон бөгөөд нэгэнт та хоёр хамт тийшээ явбал чиний эртний хүсэл биелж, хотыг саадгүй чөлөөтэй үзэх боломжтой болох байсан юм. Зөвхөн энэ л шалтгаанаар Толлифер чиний дэргэд байсныг ойлгохгүй байна гэж үү! гэж тэр аль болохоор тайван ярихыг хичээн хэлэв. 

	— Худал, дандаа худал! Энэ удаа бас л чи намайг мэхэлж байна. Чамайг хэн болох, надтай хэрхэн харьцдагийг чинь нийтийн өмнө илчлээд өгч чадна. Чиний тухай сонинд шал өөрөөр бичих болно гэж Эйлин галзуу мэт хашхирав. 

	Каупервуд түүний яриаг таслан,

	— Хүлээж бай Эйлин, ухаалаг байгаач. Эд мөнгөний талаар чамаас би юу ч харамладаггүй. Чиний хүссэн бүгдийг л биелүүлдэг. Чи үүнийг мэдэж байгаа. Чамайг би гэрээслэлээ биелүүлэгчдийн тоонд оруулж байгаа. Чиний бахархдаг энэ байшинг ч аваад үзье л дээ. Түүнийг улам сайхан болгохын тул өргөтгөл хийхээр төлөвлөж байгааг чи мэднэ. Чиний өвлийн цэцэрлэгийг томруулж зураг уран баримлын бас нэг үзэсгэлэн байгуулахын тул хажуугийн байшинг худалдан авахыг бодсон юм. Энэ бүгд чиний өмч болон үлдэнэ шүү дээ. 

	Харин Каупервуд Лондонд байхдаа энэ байшинг худалдан авсныг цухуйлгаж нууцаа задалсангүй. 

	— Пайныг дуудаж зарим төслийн талаар танилцуулъя гэж Каупервуд үргэлжлүүлэн хэлэв. 

	— Тэгвэл сонин байж болох л юм гэж Эйлинийг хэлэхэд Каупервуд огт түгдрэлгүйгээр

	— Миний амьдрал чинийхээс тусгайдаа байгаа нь үнэхээрийн инээдэмтэй юм. Бид хоёр гэрлээд уджээ. Хэдийгээр бидний хооронд юм бүхэн тэгш сайн байгаа биш боловч хамт л сууж байна шүү дээ. Бүх хүч чадлаа шавхан ажлын хойноос хөөцөлдөхөөс өөр хувийн амьдрал гэж юу ч байхгүй. Түүнээс гадна би бол тийм залуу хүн биш. Хэрэв чи надтай дахин эвлэрэхийг хүсвэл би Лондоны зам барилгыг орхиж Нью-Йоркт дуртайяа эргэж ирээд чамтай хамт амьдран сууж чадна.

	— Чи намайг бас л залилах гээд байна уу? гэж Эйлин хорсонгуй хэлэв. 

	— Үгүй ээ. Би санаснаа л хэлсэн. Эрт орой хэдийд ч болсон уул ажлаа орхиод эргэж ирнэ гэдгийг чи өөрөө мэдэж байгаа шүү дээ. Тэгээд чамтай хамт нам гүм тайван амьдралаа зохион явуулна. 

	Эйлин ямар нэг үгээр ёжлох гэснээ нөхрийгөө урьд өмнө үзэгдээгүй ихээр ядарсан царайтай байхыг ажигламагцаа больж өрөвдөх сэтгэл төржээ. Каупервуд нас ахиж үргэлжийн нүсэр их ажилд дарагдаж маш их ядарсан бөгөөд амрах шаардлагатай болсон нь илэрхий байв. Түүний тухай ийм зөөлөн сэтгэлээр Эйлин бодохоо болиод уджээ. 

	Гэвч энэ үед зарц хүүхэн орж ирээд Эйлиний хуулийн зөвлөгч ноён Робертсон утсаар ярья гэж байна гэж Эйлинд хэлэв. Эйлин сандран боссоноо больж

	— Намайг гэртээ байхгүй байна гэж хэл! гэв. 

	Каупервуд учрыг шууд олж Эйлинээс асуусан нь

	— Энэ тухай чи хүнд яриагүй биз?

	— Үгүй, одоохондоо яриагүй л байна

	— Их сайн байна гэж Каупервуд сэтгэл сэргэн хэлэв. Чикаго хот руу санхүүгийн ажлаар хэд хоног явах хэрэгтэй болсноо Каупервуд тайлбарлаад, түүнийг эргэж иртэл ямар нэг шуугиан дэгдээхгүй байх амлалтыг Эйлинээр гаргуулж чаджээ. Тэгээд тэр хоёр бие биеийнхээ сэтгэлд тохируулан ажиллаж чадна гэж Каупервуд баталжээ. 

	Уул хэргийг хойшлуулахаас Эйлинийг татгалзахгүй байгааг мэдсэн Каупервуд цагаа харж, галт тэрэг хөдлөх цаг яг болсныг хэлээд эргэж ирээд уулзахаар тогтож явахаар завдахад, тайвширсан Эйлин түүнийг үүд хүртэл гаргаж өгөөд сонинуудаа уншихаар эргэв. 

	
ТАВИН ТАВДУГААР БҮЛЭГ

	Чикаго явсан нь Каупервудад их ач холбогдолтой болов. Орон нутгийн санхүүч нар түүнд зээллэг олгох буюу эсвэл түүний байгууллагад 5 000 000 доллароор хувь нийлүүлэх болжээ. Түүнээс гадна Сиппенстэй уулзаж, өөрийнхөө эзэмшил газрыг худалдах ажил ямар байгаа тухай тайлан сонсох хэрэгтэй байлаа. 

	Түүний анхаарлыг татсан өөр нэг хэрэг гарч ирэв. Энэ нь Каупервудын барьж, ашиглалтад өгсөн газар доорх хоёр замыг хэдхэн жилийн өмнө Чикагогийн тээврийн нэг том нийгэмлэгийн мэдэлд шилжүүлсэн бөгөөд саяхан уул нийгэмлэгийн эсрэг шүүхийн мөрдөлт эхэлсэн явдал юм. Каупервудыг Чикаго хотоос явж Лондонд очсоны дараа хоёр шугам муу эзний гарт орж, урьдын олж байсан их орлого бүрэн зогссоноор барахгүй, асар их хохиролтой ажиллаж, тэдний акцыг сонирхох хүнгүй болжээ. Хотын аж ахуйн байгууллагуудыг нэгтгэсэн нийгэмлэг энэ нийгэмлэг шиг сүйрэн унасан түүх байхгүй гэж орон нутагт баталцгааж байлаа. Энэ бүгдийн бурууг Каупервудад тохохыг оролдсон учир тэр бээр өөрөө огт буруугүй бөгөөд уул замыг худалдан авсан хүмүүсийн чадваргүй муу зохион байгуулалтаас болж сүйрч байгааг хувь нийлүүлэгчдэд нь тайлбарлах хэрэгтэй болов. Ингэж учраа ололцсоны дараа Каупервудыг луйварчин гэж нэрлэхийн оронд «Санхүүгийн шидтэн» гэх болжээ. Учир нь эдгээр замууд түүний мэдэлд байхад нийгэмлэгийнхээ гишүүдэд ногдол ашгийнхаа наймаас арван хоёр хувийг төлдөг байжээ. Ингээд Каупервуд Чикаго явж зөвхөн таван сая доллар олоод зогсоогүй, харин нэр хүндээ ихэд дээшлүүлжээ. Чикагогийн аялалтай холбогдсон нэг санамсаргүй явдал гарав. Лорна Мэрис сониноос Каупервудын ирсэн тухай уншиж мэдээд, хуучнаа сэргээхийн тул түүнийг эрж хайсан боловч энэ оролдлого бүтэлгүй болжээ. Энэ үед Каупервудын санаа сэтгэл шал өөр болсон бөгөөд бушуухан Нью-Йорк буцаж, дараа нь Беренис руугаа очихыг маш их хүсэж байжээ. Сүүлчийн удаа уулзсанаас хойш түүний байдал бүр дордсоныг хувцсаар нь ажиглаад Каупервуд энэ бүсгүйн амьдралын байдлыг асуун лавлавал сүүлийн үед Лорнаг олон түмнээс үнэлэх үнэлэлт эрс буурч орлого нь хомсоджээ. Тэгээд Каупервуд тэр хүүхний сайн сайхан байдлын төлөө санаа зовж буй дүр үзүүлэн түүний нэр дээр хадгаламжийн дэвтэр банканд нээхийг амлажээ. 

	Түүнээс гадна Лорнаг театрын найруулагч болгохоор оролдох зэргийн олон сайн юмыг түүний тусын тул хийхээр Каупервуд амласнаар Лорна хүүхний урьдын өөдрөг сэтгэлийг сэргээжээ. 

	Гэвч түүний суусан галт тэрэг хөдөлж Лорна тавцан дээр зогсон хойноос нь гараа даллан уйтгартай хоцорчээ. Каупервуд хүний хувь заяа, тачаал дурлалын бүх л ээдрээтэй асуудлыг өөрийн эрхгүй эргэцүүлэн бодож эхэлжээ. Зөвхөн өөрийнхөө тухай аваад үзсэн ч Чикагогийн хувь нийлүүлэгчид түүн рүү довтолж, тэдний хажуугаар сонин хэвлэлийн газар түүнийг тасралтгүй мөрдөж бас Нью-Йоркаас Эйлин, Лондоноос Беренис тагнаж байв. Беренис түүнд Эйлинээс дор итгэж байсны гол шалтгаан нь түүний сэтгэл санааны тогтворгүй байдал, зан төрх, эрэгтэй хүнд хэтэрхий татагдах чанарт оршиж байсан юм. Галт тэрэгний дугуйн жигд цохилт, уурын зүтгүүрийн урт үргэлжилсэн дуу хадаж хурдлахад амьдрал, цаг үеийн өөрчлөлтийн тухай мөрөөдөн бодсоор цонхоор гадагш харахад үзэсгэлэнт сайхан тал газар ирэлзэн өнгөрөхийг тогтоон барьж болшгүй цагийн урсгалтай зүйрлэж болмоор байжээ.

	
ТАВИН ЗУРГААДУГААР БҮЛЭГ

	Нью-Йоркт эргэж ирээд Каупервуд Эйлинтэй уулзахаар очиход түүнийг аятайхан бэлэг угтав. Каупервудыг эзгүй хооронд байшингаа өргөтгөн шинэтгэх түүний саналын талаар Эйлин их боджээ. Каупервуд түүнээс илүү олигтой санал хэлж чадаагүй нь Эйлинд юунаас ч чухал байв. Уран барилгын мэргэжилтэнд захиалга өгч бэлтгүүлсэн барилгын хэд хэдэн төслийн аль нь дээр болохыг шилж сонгуулахаар Эйлин түүнд тэднийг үзүүлэв. 

	Тухайн үед Каупервудын байшингийн төслийг боловсруулсан америкийн уран барилгач Раимонд Пайн шинэ хуучин байшин нийлүүлэх зураг төслийн ноорог хийсэн нь Каупервудын сэтгэлд их таалагджээ. Эйлин энэ тэр нооргууд их сайхан болж гээд л Каупервудад хөгжилтэй ярьж байв. 

	Пайнтай уулзаж яаралгүй хийхийг зөвлөхөөр шийдээд Каупервуд гарахдаа тэр хоёрын сэтгэлд яг таарсан урлал бүхий энэ ажлаар Эйлинийг саатуулах нь тэднийг эв найрамдалтай мэт нийтэд харагдах сайн зүйл юм гэж бодож байв. 

	Харин энэ удаа Нью-Йорк болон ер нь америк амьдралд дасах нь Каупервудад хялбар биш байлаа. Учир нь Лондонд очсоноос хойш түүний үзэл санаа өөрчлөгджээ. Өөрийнхөө эрх ашгийг хамгаалахдаа англичууд арга бач, шаргуу даамай байдлаараа америкчуудаас дутуу биш, харин Стейн, Жонсон, тэдний түншүүдтэй танилцсаны дараа тэднийг амралтаа худалдаа, санхүүгийн ажилтай хослуулж чаддагийг Каупервуд нүдээр үзсэн бөгөөд харин америкт бол олз ашиг хөөцөлдөх ажлыг юунаас ч илүүд үздэг. 

	Жишээ нь Каупервуд америкт ирснээсээ хойш худалдаа санхүүгийн ажлаас өөр юу ч хийсэнгүй түүний санаа бодол Прайорс-Ковт буй Беренист тэмүүлж байсан учир энд түүнд хиймээр сонирхолтой зүйл байсангүй. Бас тэгээд мөнгө олж болох бүх хотоор аялан явахаар шийдсэн бөгөөд энэ нь дорнод муж улсаар хэсүүчлэн явж мөнгөний хойноос улайран хөөцөлдөх ажил байсан авч Каупервуд амьдралдаа анх удаа ядарснаа мэдэрч, хөгширч байгаагаа ойлгов. Гэтэл аз болж Жонсоноос цахилгаан ирж энэ зовлонт аяллыг эцэс болгожээ. Уг цахилгаанд зарим хүмүүс парламентад шахалт үзүүлж байна. Иймд ноён Каупервуд Лондонд ирэх нь онц чухал хэрэгтэй байна гэжээ. 

	Каупервуд түүнийг Эйлинд үзүүлэхэд Эйлин цахилгааныг уншаад Каупервуд руу харж, түүний царай дахь ядарсан шинжийг ажиглан эрүүл мэндээ бодох нь юунаас ч чухлыг сануулаад болбол европын тэр их ажлыг орхиж амармаар юм гэхэд энэ тухай ч бодож л байгаагаа яриад харин эзгүй хоорондоо Эйлинийг амар байлгаж, ажлыг нь хөнгөлөхийн тул ноён Касбертыг үзэсгэлэнгийн зургийг бүхэлд нь харж хандуулж байхаар томилсноо хэлэв. Тэр бол итгэж болох хүн юм гэв. 

	Энэ хооронд Беренис түүнийг ирэхгүй удахад нь санаа их зовж байлаа. Каупервудгүй өнгөрүүлсэн мөч бүрд Беренис улам бүр ганцаардан уйтгарлаж байлаа. Лорд Стейн түүнийг янз бүрийн хүлээн авалт, үдэшлэгүүдэд урьж, найз нартайгаа танилцуулж байснаас гадна ордны хүлээн авалтад хүртэл оруулжээ. Гэлээ ч тэр хүүхэн Каупервудыг үгүйлэн дотроо түүнийг жигтэйхэн их санаж байлаа. Каупервуд бол түүний амьдралд Лорд Стейнийг тойрон буй дээд язгууртны өнгө жавхааг дарах их хүч болж байв. Стейн бол Беренисийн сэтгэлийг татсан аятайхан эр байсан боловч Прайорс-Ковд эргэж ирээд Беренис бүх сэтгэл зүрхээрээ дахиад л Каупервудтай хамт байлаа. 

	Каупервуд энэ үед хэнтэй уулзаж юу хийж байгаа бол? Лорна Мэрисийг тэр дахин сонирхох болов уу? Эсвэл өөр нэгтэй...? Анх явсан шигээ л тэр эргэн ирж, түүнд дурласан хэвээр байх болов уу? Эйлин түүнтэй хамт ирэхгүй байгаа? Эйлинийг тэр тайвшруулж чадаа болов уу? Ээ, эмэгтэй хүний энэ хардах сэтгэл үү!.. Тэр өөрөө Каупервудыг яаж харддаг бил ээ! Каупервуд зөвхөн түүнд туслаад зогссон биш, мөн эхэд нь хэчнээн их тус боллоо доо! гэх мэтийн түмэн бодол түүний толгойд эргэлдэж байлаа. Каупервуд түүний сургуулийн мөнгийг төлж дараа нь Нью-Йоркт байгаа сайхан байшинг бэлэглэсэн юм. 

	Беренис бол нарийн бодлоготой бөгөөд Эйлиний сүрдүүлэг заналаас болж Каупервудыг Нью-Йорк явахаас өмнө хартай эхнэрийнх нь шинэ довтолгоо түүнд өөрт нь их хортой нөлөө эс үзүүлбэл хойшид Лорд Стейнтэй улам бүр ойр дотно байж болох юм. Өөрийгөө илт сонирхож байгаа Стейнийг гэрлэхээс үл татгалзах байх гэж Беренис дотроо бодож байв. 

	"Би түүнд жинхэнэ ёсоор дурлаж, тэр жинхэнэ англи ёс дэглэмтэй хэт зууралдаагүй сэн бол доо!" гэж Беренис бодож байв. Английн хуулиар бол анх нөхөрт гарахдаа өнгөрснөө нууж нөхрийгөө хуурч суусан эхнэрээс салж болдгийг Беренис сонссон байжээ. Стейнтэй суувал буруутай нь өөрөө л болох байсан учир Каупервудыг эзгүй байх хооронд Беренис хариу юу ч хэлэлгүй Стейнээс хөндийдүү байлаа. Мөн Беренисийн нэр хүндийг Эйлин санаснаараа л гутааж чадах байсныг бас бодолцжээ. Гэвч Лондоны хэвлэлд ямар нэг шуугиан гараагүйд, мөн Каупервудаас нэг захидал авч Беренис алгуур тайвширчээ. Уул захидалд биеийн эрүүл мэндийн байдал тааруу, хүч тамир суларч байгаа, англид бушуухан буцаж очиж түүний дэргэд жаахан амрах юм сан гэх мэтээр зовлонгоо тоочиж бичжээ. 

	Эрүүл мэндийнх нь байдлын тухай уншаад үймээн шуугиан, сандрал тэвдэлгүй зайдуу нам гүм сайхан газар түүнтэй хамт явбал зүгээр юм уу гэж бодов. Гэвч тийм газар хаана байна даа? Байлаа ч гэсэн Каупервуд очиж үзсэн бөгөөд тэндээс уйдсан байж болох юм. Итали, Грек, Швейцар, Франц, Австри-Венгер, Герман, Турк, Палестин орнуудаар аялсан хүн шүү дээ!

	Норвег явбал яах бол! Каупервудыг тэнд очсон гэж дуулаагүй юм гэж бодоод; Үзээгүй энэ орноор хамт явъя гэж Каупервудыг ятгахын тул Беренис өөрөө тус орны үзэмжит байгаль, түүхийн дурсгалт зүйлтэй сайн танилцах зорилгоор норвегийн тухай юм худалдан авчээ. 

	Сүрлэг өндөр хаднуудын зургийг их сонирхон номын хуудсыг эргүүлэн буй Беренис мянга мянган тохой эгц дээш шовойсон өндөр уулс, тэдний хоорондуур байгалийн хатуу зүй тогтлоор ангайн тогтсон гүнзгий ганга, уулын түргэн урсгалууд шуугин хөөсөрч усан хүрхрээ болон бууж байгаа болон уулын хөндийгөөр цэлийсэн үзэсгэлэнт сайхан нуурууд, сүйрсэн онгоцноос сал руу тэмүүлэх усан цэргүүд шиг хадтай энгэрээр энд тэндгүй шигдсэн жижиг фермүүд зэргийг харна. Дайны бурхан Один, Аянгын бурхан Торе тулалдаанд амь үрэгдсэн хүмүүсийн сүнсэнд зориулсан өвөрмөц диваажин Валгалл зэрэг Норвегийн эртний бурхдын тухай Беренис уншиж байлаа. 

	Энэ номыг уншиж зургийг нь хараад Беренис тэнд үйлдвэр байхгүйг мэдээд ийм л газар Каупервуд амрах хэрэгтэй гэж бодов.

	
ТАВИН ДОЛООДУГААР БҮЛЭГ

	Каупервудыг англид маш ядарсан царайтай эргэж ирэхэд Беренис түүний очиж үзээгүй норвег орноор явах хүслээ зөвшөөрүүлж чаджээ. Удалгүй Каупервуд усан онгоц олж бэлтгэхийг Жемисонд даалгав. Гэтэл түүнийг онгоц олохоос өмнө лорд Тилтон гэгч хүн Каупервудыг аяллаар явах санаатай байгааг Стейнээс дуулаад өөрийн онгоц «Пеликан»-аар явахыг зөвлөжээ. Ингээд ид зуны сайхан цагаар Каупервуд Беренис хоёр тэр онгоцонд сууж норвегийн баруун эргийн дагуу Ставангер булангийн чиглэлээр явж гарлаа. Энэ нь сайхан онгоц бөгөөд ахлагч нь Эрик Хансен гэгч авьяаслаг далайчин байлаа. Тэр өндөр биш боловч бат чийрэг биетэй, дух руугаа унжсан өтгөн шаргал үстэй, улаан нүүртэй норвег хүн ажээ. 

	Түүний ширүүн цэнхэр нүд далайн шуургыг тулалдаанд уриалан дуудах гэж байгаа юм шиг санагдах бөгөөд хөдөлгөөнийг нь ажсан ч догшин шуургатай үргэлж тулалдан дассан хүний байдлаар хуурай тэгш газраар явахдаа ч шуурганд далбилзаж байгаа онгоцны хөдөлгөөнтэй хөг нийлүүлэх мэт займчиж явдаг амой. Амьдралынхаа турш далайчин байгаа энэ хүн мянга мянган тохой усан доогуур гүн орж, мянга мянган тохой далайн гүнээс дээш товойн гарсан уулсаар хэрчигдсэн зах хязгааргүй их усандаа зүрх сэтгэлээсээ хайртай болжээ. Эдгээр уулс газрын царцдасны түлхэлт хөдөлгөөний үр дүнд бий болсон гэж зарим хүмүүсийг тайлбарлаж байхад нөгөө хэсэг нь дэлбэрсэн галт уулын хөрсөн лав гэж үзэж байна. Харин Эрик энэ эрэг энэ газрыг эрт дээр үед хүчирхэг Винкингчүүд1 ертөнцийн зах хязгаарт хүрэхийн тул аливаа саад тотгорыг цавчин цэвэрлэж нэвт өнгөрөх замаа гаргаснаас үлдсэн юм гэж ойлгож байв. Өндөрт жижигхэн байшингууд эгнэн байгааг хараад Беренис эндэхийн оршин суугчид өнгөрч байгаа онгоц руу яаж буугаад, дээш эргэн өгсдөгийг ойлгож ядан байв. Ингэж суух нь эд нарт ямар хэрэгтэй юм бол? Энэ бүгд хачин юм шиг түүнд санагдаж байлаа. Хаднаас хад руу харайх ямаанаас жишээ авч Норвегчуудын зайлшгүй судлах хэрэгтэй болсон ууланд авирах урлагийг Беренис мэдэхгүй ажгуу. 

	— Хачин жигтэй газар байна даа Беви, чи намайг энд авчирсанд баярлалаа. Энэ орныг ийм сайхан зохиосон байгаль, цаг улирлын нь хувьд лав гомдоожээ. Энд зуны цагт нарлаг өдөр тун элбэг харин өвөлдөө ийм өдөр хэтэрхий цөөхөн. Үзэсгэлэнт булан тохой нэн олон бас нүцгэн хад уул үлэмж боловч надад их аятайхан сэтгэгдэл төрүүлж байна гэж Каупервуд ярив. Уул аялал түүний сонирхлыг их татаж байгааг Беренис ажиглаж мэджээ. Каупервуд байн байн утасдаж онгоцны эелдэг зантай ахлагчийг янз бүрийн юм асуухаар дууддаг болов. 

	— Эндэхийн оршин суугчид загаснаас өөр юугаар амьдардаг юм бэ? гэж тэр Эрикээс асуув. 

	— Ноён Диксон (ийм нэрээр Каупервуд аялж явжээ) Эд нар ч багагүй юмтай улс шүү! Ямаатай, тэгээд ямааныхаа сүүг зардаг. Тахиа, тахианы өндөг бий. Олон үнээтэй, шар тос авдаг. Ер нь их тэвчээртэй, ажилсаг хүмүүс. Таван акр газраас үнэмшмээргүй их ургац авдаг. Би энэ талаар мэргэжилтэн биш учир танд онц юм хэлж чадахгүй боловч тэд таны бодож байгаагаас илүү дээр амьдарч байгаа шүү. Тэгээд бас энэ нутгийн залуу хүмүүсийн ихэнх нь усан онгоц жолоодох ухаанд суралцдаг. Тэр хөлөг онгоцны ахмад, усан цэрэг, ахмадын туслагч болдог. Норвегийн усан буудлуудад олон зуун онгоц ирж, тэндээс гарч дэлхийн бүх боомт руу явж байдаг гэж Эрикийг хэлэхэд Беренис ярианд оролцож:

	— Тооны хувьд цөн боловч чанар сайтай нь сонирхолтой хэрэг гэж хэлэв.

	— Зүйтэй би ингэж л хэлэх гэсэн юм. Бид, Норвегчууд байгаа юмаараа л сэтгэл хангалуун амьдарч сурсан улс. Хэдийгээр номд дуртай, түүний сургамжийн чадлыг биширдэг боловч ертөнцийг номоор үнэлдэг биш, байгаагаар нь таньдаг. Манайд бичиг үсэг мэдэхгүй хүн бараг байхгүй. Норвегт Испани, Польшоос илүү утсан харилцуур бий гэдэгт та итгэхгүй байж ч магадгүй юм. Григ, Гамсун, Ибсен, Бьернсон гээд л манайд алдартай зохиолчид, хөгжимчид бий. Эдгээр нэрийг чимээгүй сонсон суухдаа Каупервуд өөрийнх нь амьдралд утга зохиол ямар бага байр эзэлж байсныг ойлгож Беренисийн уншсан номоос бага сага юм яриулах сан гэж бодож байв. 

	Түүний бодлогоширсон байдлыг ажигласан Беренис энэ гайхамшигтай орныг өөрийнхөө үймээн шуугиант ертөнцтэй зүйрлэн бодож байх ёстой гэж таагаад уул яриаг өөр нэг хөгжилтэй сэдэв рүү шилжүүлэхээр шийджээ.

	— Ноён ахмад аа, бид хойшоо жаахан явбал лопарчуудыг2 үзэх үү? гэж Беренис Хансенээс асуув. 

	— Үзнэ ээ, хатагтай. Тронхеймаас3 хойш жаахан өнгөрөхөд л тэднийг газар сайгүй харах болно доо. Одоо их холгүй байна аа гэж ахмад хариулав.

	Тронхеймаас онгоц умар зүг наран үл шингэх Хаммерфестын4 чиглэлээр явлаа. Замдаа хэдэн удаа зогссон бөгөөд нэг удаа том уулын салбар Гротто хэмээх уулын жижиг хадан хошууны дэргэд зогсов. Энэ арваад байшинтай жижиг суурин халим агнуурын станц байрлаж байлаа. Энэ бол өвс шороогоор хучсан дээвэртэй жирийн өчүүхэн чулуун байшингууд байлаа. 

	Гроттын загасчид хойшоо, урагшаа өнгөрч байгаа усан онгоцныхноос нүүрс, түлээ худалдан авч заншжээ. Ийм зорилгоор хэсэг загасчид онгоц руу ойртон ирэв. Онгоцон дээр илүү нүүрс байгаагүй боловч Каупервуд онгоцны ахмадад хэдэн тонн нүүрс олгохыг тушаажээ. Учир нь энэ хүмүүсийн амьдрал тийм сайнгүй байгааг тэр ойлгосон байна. Өглөөний цайны дараа онгоцны дарга эрэг дээр гарч ирээд алс холын умар зүгээс лопарчууд иржээ. Тэд Гроттоос хагас бээрийн зайтай газар буудалласан байна. Хүүхэд нохойтойгоо, зуугаад лопарчууд, мянга таван зуу орчим бугатай ирсэн шиг байна гэж Каупервудад ярихыг сонсоод Беренис тэднийг үзэх хүслээ илэрхийлэхэд ахмад Хансен туслагчтайгаа хамт Каупервуд, Беренис хоёрыг тэдний буудалласан газар луу завиар аваачив. Эрэг дээр буугаад тэд хөндий дагуу босгосон майхнуудын хавиар бэлчээрлэж явсан буга харав. Лопар хэлээр бага зэрэг ойлголцдог байсан ахмадыг ярьж эхлэхэд хэдэн лопарчууд ойртон ирж гар барьж мэндлээд тэднийг майхандаа урив. Нэг майханд орвол гал дээр том тогоо байх бөгөөд усан цэрэг тогоо руу өнгийн хараад «нохойн зутан» гэдэг хоол байна гэв. Энэ нь баавгайн тарган махаар хийсэн бантан байлаа. Бүх хүмүүсийг энэ хоолоор дайлжээ. 

	Өөр нэг майханд загасчид, фермийн оршин суугчид цугларчээ. Жил бүр лопарчуудыг ирэхэд тэдний буудалд зах зээлэрхүү юм нээгдэж, тэд бугын аж ахуйн бүтээгдэхүүн худалдан өвлийнхөө хоолны нөөцийг бэлтгэдэг байлаа. Энэ үед нэг лопар хүүхэн олны дундуур чихцэлдэн гарч ирээд онгоцны даргатай хуучин танил шиг мэндлээд өөрийгөө тэр овгийн хамгийн баяны нэг гэж Каупервудад танилцуулжээ. Дараа нь лопарчууд дуу дуулж бүжиг хийж эхлэв. Цай ууж, хоол идэж, цэнгэн наадаж байгаад Каупервуд болон түүний бараа бологчид тэдэнтэй салах ёс гүйцэтгээд «Пеликан» онгоцондоо буцаж ирэв. 

	Үл шингэх нарны гэрэлд онгоц өмнө зүг эргэж хөдлөв. Яг энэ үед олон арван халим загас онгоцны урд харагдахад онгоцны ахлагч тэдний дундуур дайран гарах тушаал өгөв. Зорчин явагчид сэтгэл зовон халимуудыг ажин зогсоцгоож байв. 

	Гэвч Каупервуд энэ ер бишийн үзэгдлээс онгоцны даргын уран чадварыг илүү их сонирхож байжээ. 

	— Чи үүнийг хар даа! Ямар ч мэргэжил, ажил хүнээс уран арга, эв дүйг шаардах юм даа. Онгоцны дарга онгоцоо хэчнээн чадварлагаар жолоодож байгааг нь хар даа. Энэ бол нэг ёсны амжилт ялалт мөн хэмээн Каупервуд Беренист хандан хэлэхэд, Беренис инээмсэглэсэн боловч хариу юу ч хэлсэнгүй. Харин Каупервуд тэр сонин газрын тухай элдвийг бодон яван. Умардын энэ нутаг бүхэлдээ түүний хүсэл тэмүүлэлд таарах юу ч үгүй, нийгмийн ач холбогдлын талаар өөрийнхтэй нь харьцуулан үзвэл маш дорой юм хэмээх сэтгэгдлийг түүнд төрүүлэв. Хязгааргүй их далай, нутгийн оршин суугчдыг загасаар хангах бөгөөд далайн аяллаас буцаж ирээд жижиг газраа тариалах, орон сууцаа янзлах мэтийн ажил тэдэнд мунддаггүй аж. 

	Ийм янзаар авч үзвэл тэдний амьдрал тэр орчиндоо харьцангуйгаар тохилог юм. Эндэхийн хүмүүс гоё сайхан зан заншил бүхнийг энгийн тохилог амьдралаасаа их зүйлийг олж байдаг нь Каупервуд болон түүнтэй адил мөнгөний хойноос хүч мэдэн хөөцөлдөгч бусад олон хүмүүсээс эрс ялгаатай байгааг тэр гэнэт ойлгов. Каупервудын нас хөгширч, түүний амьдралын хамгийн сайхан үе нэгэнт өнгөрчээ. Одоо яах хэрэгтэй вэ? Газар доорх замаа эрхлэх үү? Зургийн үзэсгэлэнгээ голлох уу? Сонины шүүмжлэл тэмдэглэлд юу гэх бол? гэх мэтийн асуулт аяндаа гарна. 

	Үнэндээ энэ талаар тэр сайхан амарсан боловч амралт дуусах цаг ойртох тутам тайван амьдрал гэхийн аргагүй зовлон түүнийг эзэмдэж байв. Түүний амьдрал хуучин янзаар үргэлжилбэл дахиад л шинэ маргаан тэмцэл, хуулийн мэргэжилтний шинэ зөвлөгөө, сонин хэвлэлийн шинэ шүүмжлэл, гэр бүлийн будилаан зайлшгүй гарч ирнэ. Каупервуд ёжтой инээмсэглээд, энэ тухай бодохын ч хэрэггүй уул ажилдаа шууд орж, өөртөө ашиг хонжоотой ажиллах л хэрэгтэй гэж шийджээ. Эцсийн эцэст амьдрал түүнд бусдаас илүү өгөөмөр хандсан учир тэр баярлахгүй байх ёсгүй бөгөөд баярлаж ч байсан. Хэдэн өдрийн дараа буцах, замдаа осолд ойртох үеэр сонинд шуугихаас болгоомжлон Беренист, буудал дээр бууж, тэндээс Прайорс-Ковд маш ойрхон зогсох усан онгоцоор Ливерпуль рүү явахыг зөвлөжээ. Энэ шийдвэрийг Беренис зүй ёсоор хүлээн авсанд Каупервуд баяртай байсан боловч үргэлж хяналтад байж тэднийг байнга салгах шаардлага гарч буйг харамссан шинж Беренисийн царайд ил тодорсныг Каупервуд ажиглав. 

	
ТАВИН НАЙМДУГААР БҮЛЭГ

	Норвегт явж ирснийхээ дараа Каупервудын бие сэтгэл ихэд сэргэжээ. 1905 оны эхэн гэхэд өөрийн нийгэмлэгийн хөрөнгийг наян таван сая доллар хүртэл өсгөн зуун дөчин бээр газар тавих нүхэн замын ажлыг бүх цахилгаанжуулалтын хамт хийхээр төлөвлөсөн ажилдаа ихэд яарч байв. Санасан ажлаа эцэст нь хүртэл түргэн хийж дуусгаад, хорвоо ертөнц даяар түүнийхээ ач холбогдлыг батлан үзүүлж гайхуулах хүсэлдээ бүрэн автаж өөрийн эрхгүй тэр ажилдаа улайрсан Каупервудад Прайорс-Ковд ч юм уу, эсвэл өөр хаана ч юм нэг газар амрах зав чөлөө огт үгүй болжээ.

	Тэгээд бусад нийгэмлэгийн эзэдтэй зөвлөлдөн бололцоотой бүх асуудлын талаар сонирхож байгаа буюу нөлөө бүхий хувь нийлүүлсэн түншүүдтэй хэлэлцэх, техникийн дэвшлийн асуудлуудыг шийдэх ба албан ёсны бус хэлэлцээрийг ихэвчлэн үдшийн цагаар лорд Стейн, Элверсон Жонсон хоёртой хийж тохирох зэргээр нэлээд хэдэн сар өнгөрчээ. Дараа нь Вена орж Ганц гэгч хүний шинээр зохион бүтээсэн, нүхэн зам барилгын эздүүдэд нэлээд ашиг өгөх цахилгаан хөдөлгүүрийн загварыг үзэж судлах ажил гарав. Шинэ хөдөлгүүрийн ажиллагааг ажигласны дараа Каупервуд ашигтай зүйл юм гэж үзээд өөрийнхөө дүгнэлтийг шалгуулахаар тэр дор нь цахилгаан мэдээ явуулж инженерүүдээ Вена руу дуудуулав. Лондон руу буцах замдаа Каупервуд Парисын «Ритц» буудалд буусан юм. Ирсэн оройгоо буудлын үүдний өргөөнд дээр үед Чикагод хамт ажиллаж байсан Майкла Шенли гэдэг хуучин танилтайгаа учирчээ. Тэр танил нь Каупервудад одоогоор ихэд яригдаж байгаа Шопен гэдэг нэртэй польш хүний зохиолын концертыг Парисын дуурийн театрт тоглоно, түүнийг очиж үзье гэжээ. Энэ нэрийг Каупервуд сонссоноо бүдэг бадаг санах боловч тийм сайн мэдэхгүй байв. Шенли түүнээс ч бүр бага дуулсан ажээ. Гэлээ ч тэр хоёр концертод очиж, хөгжим нь ч Каупервудын сэтгэлийг догдлуулав. Концертын хөтөлбөрөөс Шопеныг хаана оршуулсныг мэдээд суут хүмүүсийг нутаглуулдаг Пер-Лашез гэдэг дэлхийд алдартай оршуулгын тэр газраар явъя хэмээн Каупервуд цуг яваа хүндээ санал гаргажээ.

	Ингээд маргааш өглөө нь Каупервуд, Шенли хоёр Пер-Лашез рүү очиж замчлан тайлбарлагч хүн хөлслөхөд тэднийг агар зандан мод ургасан алдарт тэр оршуулгын газраар дагуулан хэсүүлж нэлээд их сонин зүйлийг англи хэлээр ярьж тайлбарлав. 

	Тэндэх нэгэн хөшөөний дор Каупервудын сэтгэлийг дээр цагт Чикагод байхад нь ихэд хөдөлгөдөг байсан, хачин сайхан хоолойтой алдарт жүжигчин эмэгтэй Сара Бернарыг оршуулжээ. 

	Түүнээс холгүй суут зохиолч Бальзакийн булш харагдана. 

	Каупервуд түүнийг зөвхөн агуу их зохиол бүтээсэн гэж алдаршсанаар нь л мэддэг байв. Каупервуд энэ тэр булшны дэргэд очиж харан зогсож байхдаа амьдралынхаа ихэнх хэсгийг олз олбор хөөцөлдөн онцгой ажилд зориулсан нь өчнөөн төчнөөн агуу их сэтгэгч, урлаач хүмүүсийн суут бүтээлийг танин мэдэхэд нь ямар их саад болсныг гэнэт ойлгов. 

	Тэд Бизе, Мюссе, Мольер нарын булшийг өнгөрөөд сая л Шопеныг нутаглуулсан газар дээр ирэхэд хөшөөний нь хавтан дээр туузаар боосон сарнай ба сараана цэцгийн баглаанууд битүү харагдана. 

	Гайхалтай юм. Яриангүй суут хөгжимчин хүн байх нь ээ! Тавь гаруй жилийн өмнө нас нөгчсөн хүн гэхэд ямар олон цэцэг вэ? Хараач! Ээ чөтгөр ав гэж, намайг бол яалаа ч гэсэн хэн ч ингэхгүй дээ гэж Шенли дуу алдав. 

	Энэ нь намайг үхсэний дараа миний булш ганцхан жил ч ингэж цэцгээр хүрээлэгдэн байж чадах уу даа гэж бодоход Каупервудыг хүргэв. 

	Энэ бодол нь эгдүүтэй ч юм шиг, доогтой ч юм шиг! Яагаад гэвэл амьдарч буй хэн хүнгүй сайнтай муутай зүтгэдэг гэхэд нас нөгчсөнөөс хойш хэдэн арван жилийн дараа түүний булш цэцэгт хучаастай хүндлэгдэх нь хорвоогийн ховорхон хүнд заяагдана гэдгийг лавтай мэдэж байлаа. Гэвч энд байсан Каупервудад гэнэтийн сонин зүйл тохиолдов. Тэндээсээ гарахаар эргэж явтал тэдний нүдэнд Абеляр, Элоиза хоёрын булшин дээр тавьсан гайхамшигт сайхан хос хөшөө торойн харагдахад дагуулан үйлчлэгч нь хэн бүхний сайн мэдэх хувь тавилангүй хос амрагийн эмгэнэлт явдлыг ярьж өгөв. 

	Арван нэгдүгээр зуунд аж төрж байсан Элоиза, Абеляр хоёр, эрдэмтэй гэлэн хүнд дурласан залуу охин ба сүсэг бишрэлтэй, чулуун зүрхтэй гөжүүд эцгийн тухай ярив. Каупервуд зовлонт энэ хоёрын тухай ерөөсөө дуулаагүй байжээ. 

	Үйлчлэгчийг тайлбарлан ярьж байх үед тэр булшинд үзэсгэлэнт сайхан залуу бүсгүй сагс дүүрэн цэцэгтэй очоод улаан, цэнхэр, цагаахан цэцгүүдээсээ багц багцаар тавьж байлаа. Энэ бүхнийг харж байсан Каупервуд, Шенли хоёр яах ийхийн аргагүй малгайгаа авч тэр бүсгүйг өөрсдийгөө анзаарч хартал нь хүндэтгэлтэйгээр мэхийн ёслов. 

	Тэр бүсгүй явахдаа:

	— Баярлалаа, ноёд оо гэж шивнэн хэлэв. Саяын сэтгэл уяраам энэ үзэгдэл Каупервудад тэр нэгэн цагийн Эйлиний хайр энэрлийг аргагүй бодогдуулжээ. Эйлин тэр жил түүнийг Филадельфийн шоронд хоригдож байхад нь жинхэнэ ханийн ёсоор хандаж түүний дайсан бүхэнд, тэр дундаас төрсөн эцэгтээ хүртэл өширч зүтгэсээр эргэлт оруулан уулзаж өөрийнхөө үнэнч хайрыг илчлэн үзүүлж байдаг чадлаараа түүний сэтгэлийг засаж байж билээ. 

	Абелярт дурласан Элоиза шиг Каупервудыг л гэсээр одоо ч зөвхөн түүнд тэмүүлж Эйлин өөр хэнийг ч үл ойшооно. 

	Каупервудын сэтгэлд Эйлинтэйгээ хамт байх бат бэх гоё сайхан бунхан бариулъя гэсэн санаа гэнэт буув. 

	Уран барилгач хөлслөөд төсөл зургийг нь өөрөө шилнэ!

	Тэгээд сүрлэг сайхан бунхан босгоод түүгээрээ өөртөө одоо хүртэл хайр сэтгэлтэй байдаг Эйлиний хайр шиг хайраар тэр хэсэгхэн үед Эйлинд хайртай байсан юм гэдгээ мөнхжүүлэн үлдээнэ. 

	
ТАВИН ЕСДҮГЭЭР БҮЛЭГ

	Каупервудыг арай гэж Лондонд эргэж ирэхэд түүний энэлж шаналсан царай, турж эцсэн биеийг харсан Беренис үнэхээр цочжээ. 

	Эрүүл мэндээ ч бодохгүй, үзэгдэж харагдахаа ч бараг больж гэж Беренис гомдоллон

	— Хайрт хонгор Фрэнк минь, чи яах гэж ийм их цаг хүчийг энэ ажилдаа зарцуулна вэ? Чи хэт ядарч сульдаж байх шиг байна. Эмчид үзүүлж сайн шинжилгээ хийлгэх хэрэгтэй байна гэж Беренис эелдгээр хэлэхэд:

	— Беви минь, чи санаа ингэж зовохын хэрэггүй, үнэндээ би хэт их ажиллаж байна. Гэхдээ удахгүй ажлаа дуусаж дахин толгойгоо зовоохын хэрэггүй болно гэж түүний бэлхүүсээр нь тэврэн Каупервуд хариулав. 

	— Чиний бие үнэхээр сайн байна гэж үү?

	— Бүх юм л ёсоороо байх шиг байна. Одоо ажил маань өөрөө л онцгой анхаарвал зохих чухал үедээ явна шүү дээ. 

	Гэвч энэ яриагаа дуусаагүй байтлаа гэнэт маш хурц өвчнөөс болж Каупервуд атиран тонгойв. 

	— Фрэнк, яагаа вэ, юу болов? Урьд нь ингэдэг байсан юм уу? гээд Беренис түүний зүг ухасхийхэд:

	— Үгүй ер ингэж байгаагүй гэхдээ гайгүй болно байх аа гэж арай ядан дуугарч, цааш үргэлжлүүлэн: — За нээрээ ч учрыг нь олохгүй бол болохгүй байх аа. Шалтгаангүйгээр ингэж өвдөхгүй дээ. Уэйн эмчийг дуудах уу даа гэхэд Беренис тэр дор нь утас руу ухасхийв. 

	Уэйн ирээд өвчтөний шаналангуй байдлыг ажиглаад гайхан хөнгөн маягаар түүнийг үзэж яаралтай ууж тайвшруулах эм бичээд, маргааш өглөө нь очиж шинжилгээ хийлгэхийг зөвлөхөд Каупервуд шууд зөвшөөрөв. Долоо хоногийн дараа Лондоны шилдэг хоёр мэргэжилтэнд өвчтөнийг үзүүлж зөвлөгөө авахад тэд Каупервудыг удахгүй харамсалтай төгсгөлд хүргэж болох бөөрний аюултай өвчнөөр өвдсөн гэж дүгнэлт хийснээ Уэйнд мэдэгдэв. Уэйн өвчний лавшрахаас сэргийлэх эм ууж хэвтэхийг шаардав. 

	Харин хэдэн өдрийн дараа Уэйн эмчид үзүүлэхээр ирэхдээ Каупервуд хоол унданд орж бие сайжирч байна гэж хэлэв. 

	— Энэ их зовлонтой өвчин байгаа юм, ноён Каупервуд. Өвчин зарим үед түр зогсож болно. Гэхдээ үүнийг эдгэрсэн гэх юм уу, эдгэрч байна гэж үзэж болохгүй. Өвчин дахиж болно. Тэгээд манай мэргэжилтнүүд ямар нэг талаар учир дутмаг шийдвэр гаргадаг ч явдал бий. Өвчтөний байдал дээрдэж, хэдэн жилээр амьдрах юм уу эсвэл бүр дордох ч тохиолдол байдаг. Энэ нь уул өвчнийг эмчлэхэд бэрхшээл учруулдаг. Яагаад би тодорхой юм танд хэлж чадахгүй байгаагийн учрыг ноён Каупервуд та ойлгосон биз?

	— Доктор Уэйн, та надад нэг юм хэлэх гээд байх шиг байна. Мэргэжилтнүүд надад ямар онош тавьсан бол? Сайн ч муу ч ялгаагүй би зөвхөн л тавьсан оношийг нь мэдэх гэсэн юм. Миний бөөр бүүр болохгүй болж уу? Намайг аваачих өвчин ч туссан байж болох юм гэж Каупервуд түүний яриаг таслан хэлэв. 

	Доктор Уэйн нүүр лүү нь эгц хараад:

	— Хангалттай амарч, хэт ядрахгүй байвал нэг жил амьд явна. Хэрэв та биеэ маш сайн гамнаж, тайван байх журмыг сахиж чадвал жилээс илүү ч амьдарч чадна гэж мэргэжилтнүүд ярьж байна. Гэхдээ мэргэжилтнүүдийн ярих нь заавал үнэн байх албагүйг би дээр хэлсэн. 

	Эрүүл мэндээрээ гялалзаж явсан хүн амьдралдаа анх удаа амь насанд аюултай өвчинд нэрвэгдсэнээс үхэх цаг болсноо сонсоод ер мэгдсэнгүй. 

	Ганц жилээс илүү нас үлдээгүй бололтой! Бүтээлч хөдөлмөр маань ингээд дуусжээ! Ийм л учиртай бол яах ч аргагүй хэмээх бодолтойгоор Каупервуд эмчийн өрөөнөөс гарч явахдаа зөвхөн өвчиндөө сэтгэл зовоод зогсоогүй харин амьдралынхаа янз бүрийн шатанд өөртэйгөө холбоотой байсан хүмүүсийн хувь заяаны төлөө санаа ихэд зовж байжээ. 

	Түүний үхэл Эйлин, Беренис, Сиппенс бага хүү Фрэнк Каупервуд, анхны эхнэр Лилиан (одоо хатагтай Уйлер) олон жил уулзаагүй охин Лилиан нарын амьдралд нөлөөлөх ажээ. Каупервуд тэр охиндоо удаан жил хүрэх юм үлдээсэн амой. Санаа тавих ёстой бас өөр хүмүүс ч бий. 

	Прайорс-Ков орох замдаа Каупервуд ажил явдлаа эмхлэх хэрэгтэй юм гэж бодож явав. Энэ эмч нар алдсан байлаа ч юуны урьд гэрээслэлээ хийх хэрэгтэй юм. Ойр дотнынхоо хүмүүсийг хангах хэрэгтэй. Үнэт эрдэнэ, зургийн үзэсгэлэнгээ олон түмний хүртээл болгон үлдээх ёстой. 

	Тэр бас Нью-Йоркт эмнэлэг барих бодлоо хэрэгжүүлэх талаар юм хийх шаардлагатай байв. Өв залгамжлагчид болон хишиг хайрлах санаатай бүх хүмүүсээ хангаад орон сууц, хөрөнгө мөнгөгүй хүмүүст үйлчлэх эмнэлэг барихад хүрэлцэхүйц мөнгө үлдэнэ. 

	Түүнээс гадна өөртөө болон Эйлинд зориулсан бунхан босгох талаар бодох хэрэгтэй байлаа. 

	Барилгын мэргэжилтэнтэй зөвлөж бунхны зохих сайхан төсөл зохиолгож, түүгээр эхнэрээ хайхрахгүй байсан гэмээ цагаатгах ажээ. 

	Харин Беренисийн тухайд бол түүнийг гэрээслэлдээ ил дурдаж болохгүй байлаа. Каупервуд түүнийг хэвлэлийн яршигтай сурвалжлагч нарт илчилж, хүмүүсийн атаархлын бай болгохыг хүсээгүй учир тэр үүнийг өөрөө хийх болно. Каупервуд түүний нэр дээр банканд дэвтэр нээсэн бөгөөд облигац акцаа бэлэн мөнгө болгоод Беренист шилжүүлнэ. Энэ бол түүнд олон жил хүрэлцэх мөнгө юм. 

	Каупервудын тэрэг Прайорс-Ковд орж ирэхэд зовлонт бодлыг нь Беренис гарч ирээд таслав. Беренис эелдгээр инээн түүнийг угтан, эмч юу гэж хэлснийг шууд л асуув. Харин Каупервуд төрөлх зангаараа үнэнээ үл хэлж зөвхөн наргианаар өнгөрүүлж байв. 

	— Онц ноцтой юмгүй, давсгийн жаахан хатгалгаа байна. Би идэхээ арай ихдүүлсэн байлгүй дээ. Эмч надад эм бичээд бага ажиллахыг зөвлөсөн. 

	— За тэр, чамд хэлээгүй юу! Би үргэлж ингэж ярьж байсан шүү дээ. Чи өдөржин ажилладгаа больж, харин их л амрах хэрэгтэй гэж Беренис хэлэв.

	Каупервуд ярианыхаа сэдвийг амжилттай өөрчилж:

	— Их ажил гэхээс чи өглөө тагтаа, сонин, архи гээд л юу ярьсан бэ? гэв. 

	— Ээ, засаршгүй амьтан! Одоо Фини ширээ засна. Бид тагтан дээр хооллоно. 

	— Үнэнч бөгөөд хөдөлмөрт дуртай хүмүүсийг бурхан өршөөдгийг мэднэ биз гэж түүний гарыг барьж Каупервуд хэлэв. Тэгээд хөгжилтэйгөөр гар гараасаа барилцан тэд гэрийн зүг явцгаав

	
ЖАРДУГААР БҮЛЭГ

	Беренистэй хамт үдийн хоол идэхдээ Каупервудын сэтгэл сэргэсэн боловч түүний бодолд худалдааны болон санхүүгийн ажил, мөн төмөр замын системийн барилгын их төлөвлөгөөг хэрэгжүүлэхэд өөрт нь тусалсан эрэгтэй эмэгтэй янз бүрийн хүмүүс эргэлдэж байв.

	Эрэгтэйчүүд нь ажилд тусалж, эмэгтэйчүүд нь чөлөө цагаар түүнийг зугаацуулах зэргээр эдгээр хүмүүс түүнд үнэхээр дэмжлэг үзүүлж байжээ. Тэдний ачаар Каупервуд сүүлийн гучин жилд гялалзсан амьдралаар амьдарсан юм. 

	Каупервуд эмч нарын оношинд төдий л итгэдэггүй байжээ. Өвчин нь гунигт төгсгөлд хүргэхгүй ч байж болно. Гэлээ ч нас нь богиноссон тухай тэдний хэлж байгаа зүйл түүнд нөлөөлөхгүй байж чадсангүй. 

	Энэ гайхамшигтай сайхан үдшийн цагаар Темза голын урсгал болон өмнө нь цэлийсэн ногоон нугыг ширтэн Беренистэй хамт сууж байхдаа өнгөрч буй амьдралын бүх сайхныг хурцаар мэдэрч байв. 

	Каупервуд утга төгөлдөр боловч түгшүүртэй, сэтгэл хөдлөм дурсамжаар баялаг амьдралын замыг туулжээ. Бүх юмнаас хагацаж болох зөвхөн энэ хүнд үед л Каупервуд амьдралын үнэ, түүний баяр баясгаланг ойлгожээ. Беренис бол ухаантай, залуу, хөгжилтэй бүсгүй, амар мэнд байвал түүнтэй хамт олон жил өнгөрүүлж ч чадна гэдгийг мэдэрч байв. Беренис энэ тухай бодсоор бөгөөд түүнд ашигтай юм хийх найдвар хүслээр дүүрэн байлаа. 

	Амьдрал ахуйн энэ аюултай явц ерийн амарлингуй байдалд нь анх удаа эргэлзээ төрүүлсэн зөвхөн уй гашуудлаас өөр юу ч үл авчрах урсан өнгөрч байгаа цаг мөч бүрийн үнэ цэнийг Каупервуд гүн ухаарах болов. 

	Гэвч Каупервуд хэвийн байдлаа алдаагүй дүр үзүүлэхээр шийдсэн учир түүний дотоод сэтгэлийн зовуурь гаднаас нь ажихад огт мэдэгдэхгүй байлаа. 

	Ер нь эмч нарын урьдчилан хэлсэн үг биелдэг л юм бол тэр цаг мөчийг нь болтол ажлаа хийх ёстой гэж шийдээд тэр өглөө нь ерийн байдаг шигээ л Прайорс-Коваас явж ажлынхаа өрөөнд ирээд шийдвэр гаргаж төлөвлөгөө боловсруулдаг ерийнхөө тайван байдал, хурц ухаанаараа өдөр тутмынхаа ажлыг хийж эхэллээ. Гэнэтийн үхлээс болж нэг ч гэрээслэлээ биелэхээргүй үлдээхгүйн тул ажиллах хэрэгтэй гэж Каупервуд шийджээ. Эдгээр гэрээслэлийн нэг нь өөртөө болон хууртагдсан Эйлинд зориулж бунхан босгох ажил байлаа. 

	Каупервуд нарийн бичгийн дарга Жемисоноо дуудаад бурхны барилга барих талаар нэрд гарсан, англид, ер нь энэ тивд буй хамгийн сайн уран барилгачдын нэрсийг гаргаж өг гэжээ. Энэ мэдээ түүний нэг найзад хэрэгтэй бөгөөд аль болохоор түргэлэх шаардлагатай гээд үүний дараа Каупервуд чухал нандин зүйл болох зургийн үзэсгэлэнгээ янзалж эхэлжээ. Үүнийгээ үнэхээр гарамгүй цуглуулга болгохын тул зарим зураг нэмж олох хэрэгтэй байлаа. 

	Энэ зорилгоор шилдэг зургууд худалдан авч байсан буюу худалдаж байсан хүмүүст захидал бичсэний үр дүнд олж авсан хэд хэдэн үнэт зургийн дотор Бугрогийн «Купидоны хаант улсад довтолсон нь», Корогийн «Тосгоны зам», франс Гальсын «Эмэгтэй хүний зураг» Рембрандтын «Хутагт Лазарын амилсан нь» зэрэг зургууд оржээ. Энэ бүгдийг Каупервуд усан онгоцоор Нью-Йоркт явуулжээ. 

	Каупервудын ажил зөвхөн үүгээр зогссонгүй. Арга зальтай өрсөлдөгчидтэй явуулах тэмцэл, аар саар асуудлаар шүүхийн хуралд оролцох гээд л ер нь нүхэн замын барилгатай холбоотой бүх асуудал түүний анхааралд байлаа. Хэдэн өдөр өнгөрөхөд Каупервуд шинэ нөхцөл байдалдаа дасаж, түргэн бөгөөд шийдвэртэйгээр ажил явдлаа эмхэлж эхлэв. 

	Энэ үед бие нь ч овоо сайжирч яльгүй юмны төлөө эмчид очжээ гэж бодоход ч хүржээ. Үнэндээ ч түүний ирээдүй анх удаа Лондонд ирж байсан үеийнхээс илүү гялалзаж байгаа харагдана. 

	Беренис хүртэл түүний амьдралын хуучин хүч чадал сэргэлээ гэж боджээ. 

	Энэ хооронд олон шинэ бодитой санал дэвшүүлсэн Каупервудын ширгэшгүй их эрчим хүчийг гайхан биширсэн Лорд Стайн наад зах нь хоёр зуун хүнийг нэг зэрэг хүлээн авах бололцоо бүхий далайн эрэг дээр үзэсгэлэнт сайхан байр, Трэгесолдоо ноён Каупервудыг хүндэтгэн дайллага хийхээр шийдэж чухам улс урих хэрэгтэйг удаан бодсоны дараа зочид хүлээн авах өдрийг тогтоожээ. 

	Үзэмжтэй сайхан цэцэрлэг болон сарны туяатай өрсөлдөгч хурц гэрэл бүхий том танхимтай Трэгесолыг найрын байр болгон сонгон авчээ. 

	Танхимд орох гол хаалганы дэргэд лорд Стейн ирсэн зочидтой мэндлэн зогсож байв. Каупервудтай сугадалцан орж ирсэн Беренисийг хараад Стейн түүнийг энэ орой онцгой сайхан харагдаж байна гэж бодов. 

	Грек маягийн энгийн урт цагаан плати өмсөж бэлхүүсээрээ алтан тууз бүсэлжээ. Түүний улаан цайвар үс нь алтан сүлжээ шиг байв. 

	Стейнд ойртон очоод Беренис зөөлөн харцаар аятайхан инээмсэглэхэд Стейн өөрийн эрхгүй «Беренис! Та сэтгэл булаам сайхан байна» гэжээ. 

	Энэ үгийг хамгийн том хувь нийлүүлэгчдийн нэгтэй мэндэлж байсан Каупервуд сонссонгүй. 

	Та хоёр дахь бүжгийг надтай хийх ёстой гэж Беренисийн гараас түр барьж Стейнийг хэлэхэд Беренис гунхалзан толгой дохив. 

	Беренистэй мэндэлсний дараа өөрийн хүндэт зочин Каупервудтай дотно мэндчилж нүхэн замын дээд тушаалын хүмүүс болон тэдний хатагтай нарыг түүнд удаан танилцуулав. 

	Үдшийн хоол өгөхийн өмнөхөн зочид суудлаа эзэлж ховор нандин архи шимэн суухдаа хөгжилтэй яриа хөөр дэлгэж, инээд наргиан болох зуур зэргэлдээ өрөөнөөс хөгжмийн аятайхан зөөлөн дуу сонстож байв.

	Беренис ширээний бараг гол дунд Лорд Стейнтэй зэрэгцэн сууж нөгөө талд нь үдшийн зоог дуусахаас бүр өмнө гурав, эсвэл дөрөв дэх бүжгийг өөртэйгөө хийхийг Беренисээс гуйсан аятайхан залуу эр гүн Бреккен суужээ. 

	Хэдийгээр ийм анхаарал халамж Беренист тааламжтай байсан боловч түүний харц ширээний нөгөө буланд суугаад зүүн гар талдаа байгаа хар үстэй сайхан хүүхэн, мөн баруун талынхаа түүнээс дутуугүй бас нэг гоё хүүхэн хоёртой тасралтгүй хөгжилдөн ярьж байсан Каупервуд дээр тусаж, түүний хөдөлгөөн бүрийг ажиглаж байлаа. 

	Беренис түүнийг ийм байдалтай байхыг урьд өмнө нь үзээгүй бөгөөд амарч, хөгжин наргиж байгаад нь баярлаж байв. 

	Дайллага үргэлжилж, архи дарс хэмжээгүй бялхан Каупервудын хөдөлгөөн, яриа нь улам огцом болж байгааг Беренис ажиглаад дотроо зовж байлаа. 

	Бүжиглэхийг хүсэгчид том танхимд ороорой гэж Стейнийг зарлахад сэтгэл нь илт хөөрч царай нь улайсан Каупервуд бүжигт урихаар өөр лүү нь хүрч ирэхэд Беренис их л эмээжээ. 

	Гэвч Каупервуд бусдаас огт илүү уугаагүй хүний байдлаар түүнийг хөтлөн бүжгийн танхимд оров. 

	Хөгжмийн яруу сайхан эгшигт тааруулан вальс эргэх зуураа

	— Чамд аятайхан байна уу, хонгор минь! гэж Беренис шивнэв. 

	— Хэзээ ч ийм сайхан байгаагүй мэт санагдана. 

	Тэгээд ч чи надтай хамт байна шүү дээ гоо үзэсгэлэнт хонгор минь гэж тэр хариулав. 

	— Хайрт минь гэж Беренис аяархан хэлэв. 

	— Сайхангүй гэж үү? Чи энэ байр, энэ хүмүүс гайхалтай бус уу! Ийм цаг мөчийг би бүх л амьдралдаа мөрөөдсөн юм. 

	Беренис эелдгээр инээмсэглэв. Гэтэл Каупервуд гэнэт ганхан зогсож, зүрхэн дээрээ гараараа дараад

	— Их бүгчим байна, салхинд гаръя гэж дуугарав. 

	Беренис түүнийг сугадан нээлттэй хаалгаар тэнгис рүү харсан тавцан дээр гарав. Түүний сэтгэлийг сэргээж урам зориг оруулах үг хэлсээр Беренис хамгийн ойрын сандалд хүрч очвол Каупервуд доош лагхийн суув. 

	Беренис сэтгэл түгшин, энэ үед хоолны тосгуур бариад гарч ирсэн нэг зарцын өмнөөс гүйн очоод:

	— Туслаарай, Түргэлээрэй! Унтлагын өрөө рүү аваачихад туслах хүн дуудаарай, энэ хүн их муу байна гэж хашхирав. 

	Сандарсан зарц байшингийн харгалзагчийг яаралтай дуудахад тэр хүн тус давхрын нэг эзгүй өрөөнд даруй аваачаад лорд Стейнд энэ тухай мэдэгдэв. Стейн өвчтөн рүү гүйн ирж Беренисийн цөхөрсөн байдлыг ажиглан Каупервудыг хоёрдугаар давхарт өөрийнхөө өрөөнд оруул гэж байшингийн харгалзагчид тушаагаад өөрийн эмч Мидлтоныг яаралтай дуудуулан, болсон явдлын тухай юу ч ярихгүй байх талаар зарц нартаа анхааруул гэж байшингийн харгалзагчид даалгав. 

	Эмч Мидлтоныг ирэхэд Каупервуд ухаан орсон бөгөөд өвчнийхөө тухай янз бүрийн яриа гарахаас болгоомжилж бүдэрч унасан гэж ярихыг Стейнээс хүсээд, өглөө болоход гайгүй болно гэж найдаж байгаагаа хэлжээ. 

	Харин эмч түүнээс өөр бодолтой байлаа. 

	Каупервудад өвчин намдаах эм өгөөд ядахдаа хоёр өдөр хэвтэхийг зөвлөв. Тэгвэл өвчин хүндрэлтэй эсэх нь тодорхой болно. Каупервудын байдал жирийн нэг муужралаас илүү ноцтой байна гэж Стейнд тэр эмч ярив. 

	
ЖАРАН НЭГДҮГЭЭР БҮЛЭГ

	Дараах өглөө нь Стейний өрөөнд Каупервуд сэрээд орж гарч байгаа эелдэг зарц нарыг эс тоолбол маш ганцаардмал байлаа. 

	Тэгээд урьд оройн гэнэт тохиолдсон аймшигт явдлын тухай бодож эхлэв. 

	Эрүүл мэндийнхээ төлөө санаа тавихаа бараг больсон энэ үед өвчин нь дахин гэнэт сэргэсэнд гайхан, бас айдас төрөх шиг болов. 

	Бөөрний хөнөөлт өвчний бай үнэхээр боллоо гэж үү? Эмч Мидлтоныг ирэх үед Каупервуд уул өвчний шалтгааныг асуухаар бүрэн ухаан ороогүй байжээ. Эхлээд амьсгаа давхцаж, дараа нь бүх бие нь суларч унаснаа тэр мэдэж байв. 

	Энэ бол Уэйн эмчийн ярьж байснаар бөөрний өвчний уршиг, эсвэл идэж уухаа хэтрүүлснээс болов уу? Эмч уснаас өөр юу ч уухгүй, хөнгөн хооллож байхыг түүнд хатуу захисан шүү дээ. 

	Чухам ямар өвчин тохиолдсоныг баттай болгохын тул өөрийнхөө хуучин найз, хувийн эмч Жеферсон Жемст мэдэгдэж, түүнийг Лондонд даруй ир гэж дуудсан цахилгаан Нью-Йоркт явуулахыг Беренисээс гуйхаар тэр шийджээ.

	Энэ үнэнч найзынхаа үг бүрд итгэж болох бөгөөд түүний үнэн байдлыг хэлж чадах хүн ажээ. 

	Каупервудыг өөрийн байдлын талаар яаралгүй тайван бодож байтал хаалга цохиж, лорд Стейн орж ирээд түүний сэтгэлийг сэргээх гэж бүх л аргаар оролдон:

	— За та ямар байна даа? Тэр сайхан хүүхнүүд, шампанск таныг юунд хүргэснийг хар даа! Санаа зовохгүй байна уу? гэж тэр хошигнон хэлэв. 

	Каупервуд амаа ангайн инээмсэглэв. 

	— Наад зах нь хорин дөрвөн цагаар таныг хатуу шийтгэх хэрэгтэй болжээ. Шампанскийн оронд ус өгнө. Ямар ч загас, нэг ширхэг будаа ч өгч болохгүй, харин үхрийн махны нарийн ганц зүсмийг устай балгуулах, за тэгээд дахин муурч унахаар завдвал нэг аяга шингэн будаа бас л устай хамт өгнө дөө! гэж Стейн нэмж хэлэв. 

	Каупервуд орон дээрээ сууж:

	— Энэ ч хатуурхлын дээд цэг дээ! Гэвч та ус, шингэн будаа хоёрыг надтай хуваалцахыг зөвшөөрнө биз?

	Мидлтон эмч танд юу хэлснийг та нууцаар надад хэлчих дээ гэж Каупервуд хэлэв. 

	— Таныг насныхаа байдал болон архи, загас огт таарахгүй гэдгийг мартжээ гэж байна. Манай гялтганатал өнгөлсөн царсан модон шалаар өглөө болтол бүжиглэх ч ялгаагүй танд хортой. 

	Одоо таны бие ямар байгааг үзэхээр Мидлтон эмч ирэх гэж байна. Хэт ядаргаанаас өөр онц юмгүй бололтой. Ядаргаа ч яах вэ танд аргалж болох л зүйл. Таны асрамжлуулагч үзэсгэлэнт охин шөнөжингөө энд байж миний саналыг эелдгээр хүлээн авсан бөгөөд одоохон доош буугаад ирнэ. 

	Доктор Мидлтоны дүгнэлтийг эс хайхран тэр бид хоёр л санаа их зовох юм даа. 

	— Тийм аюултай ч юм болоогүй л дээ. Би хүүхэд биш гэхдээ арай зөнөглөчхөөгүй байна. Ажлын талаар бол аливаа бэрхшээлийг даван туулахад би танд ямар ч үед тусална. 

	Намайг ажил явуулж чадах эсэхийг бидний олсон амжилтын үр дүнгээр та шүүн тунгаах ёстой гэж Каупервуд шийдэмгий мэдэгдэв.

	Түүний дууны өнгөнд ялимгүй зэмлэх байдал тодорсныг Стейн ажиглаад:

	— Үр дүн ч гялалзаж байна. Бидэн дээр ирж ийм сайхан санал гаргаад, бас америкийн хувь нийлүүлэгчдээс 26 000 000 доллар олж чадсан тань шиг хүнээр бахархахаас өөр аргагүй. Бүтээлч хөдөлмөрийн тань хариуд танд хувиасаа болон хувь нийлүүлэгчдийнхээ өмнөөс талархлаа илэрхийлэхэд баяртай байна. 

	Харин бүх ажил таны америк өргөн мөрөн дээр тохогдож, таны эрүүл мэнд хүч чадлаас бүх юм шалтгаалж байгаад л хамаг учир оршиж байна. Энэ бол бүхнээс чухал юм гэж Стейн ярив. 

	Хаалганы хонх дуугарч Беренис орж ирлээ. Мэндлэн аар саар яриа болсны дараа Стейн тэр хоёрыг долоо хоног, эсвэл нэг сар ер нь хэчнээн ч хоногоор хамаагүй эндээ үлдэхийг хүсэв. Гэвч Каупервуд нам гүм тайван байдал шаардлагатай байгааг мэдээд түргэн явахыг шаарджээ. 

	Тэгээд Стейнийг гарахаар Беренист тэр хэлсэн нь

	— Миний бие тийм ч муугүй л байна хонгор минь, би зүгээр л илүү дутуу цуу ярианаас л зайлсхийхийн тул эндээс аль болохоор түргэн явах хэрэгтэй байна. 

	Тэгэхдээ зочид буудалд биш, харин Прайорс-Ковт очвол зүгээр байна. Биднийг маргааш өглөө явуулахаар Лорд Стейнтэй чи ярихгүй юу?

	— Хайрт минь чи тэгье л гэж байгаа бол бололгүй яах вэ. Чамайг миний дэргэд байвал надад улам л сайхан байх болно гэж Беренис хариулав. 

	— Беви, чамаас бас нэг гуйх зүйл байна. Нью-Йорк руу доктор Жефферсон Жемст цахилгаан явуул гэж Жемисонд хэл. Энэ бол миний эртний найз, хувийн эмч юм. Түүнийг бололцоо байвал Лондонд ирүүлмээр байна. Цахилгаан нууц түлхүүртэй байх ёстой. Нью-Йоркийн эмнэлгийн нийгэмлэгийн хаягаар цахилгаан явуулж болно гэж Каупервудыг хэлэхэд:

	— Чиний бие ер нь базаахгүй байна даа? гэж Беренис хоолойгоо зангируулан асуухад:

	— Үгүй, тийм биш, миний бие тийм муугүй байна. Гэвч юу болж байгаагаа одоо хүртэл би ойлгохгүй л байна. Би гэнэт ухаан балартаж унасан шүү дээ. Энэ нь манай хувь нийлүүлэгчид, акц худалдан авагчдыг түгшүүлэлгүй яах вэ! Өчигдөр би хоол ялангуяа архиа хэтрүүлчихсэн байх. Гэхдээ урьд нь би ингэж муудаж үзээгүй юм. Ийм учраас л би Жефферсонтой уулзах гэсэн юм. Тэр л учрыг олж үнэнийг нь надад хэлэх хүн дээ гэж тэр хэлэв. 

	— Фрэнк, Уэйн эмч хамгийн сүүлд чамд юу гэж хэлснийг над яриагүй шүү дээ. Мэргэжилтнүүд ямар онош тавьсан юм бэ? гэж Беренис түүний үгийг таслан асуув. 

	— Уэйн эмч бөөрний өвчин байж магадгүй гэсэн. Гэхдээ энэ өвчин архаг буюу хурц гэж хоёр янз байдаг гэнэ. Миний өвчин энэ хоёрын алинд ч холбогдмооргүй юм гэж тэр хэлээд тавьсан оношиндоо итгэл муутай байна билээ. 

	Жаахан харж байтал тодорхой шинж тэмдэг гарч магадгүй тэгвэл мэргэжилтнүүд зөв онош тавьж чадна гэсэн. 

	— Тийм бол ч Жемс эмч заавал ирэх ёстой. Маргааш цахилгаан явуул гэж Жемисонд би хэлье. Тэгээд Прайорс-Ков руу шууд явъя. Энэ бол чамд яг таарах газар. Жемс эмчийг зүгээр болжээ гэж хэлтэл тэндээ чи сууна даа!

	Беренис цонхонд дөхөн очиж, хөшгийг нь буулгаад жаахан унтаж амарч бай, маргаашийнхаа явах ажлыг бэлтгэе гээд гарав. 

	Энэ завсар Каупервуд чухам юугаар төгсдөг бол хэмээх бодолд дарагдан байв. 

	Беренис тайван байхыг хэчнээн оролдовч сэтгэлийнхээ догдлолыг тогтоож чадахгүй байлаа. 

	Прайорс-Ков руу явахаар тэд шийдсэн тухайгаа Беренисийг ярихад:

	— Маш зөв. Ноён Каупервуд тэнд дээрдэнэ гэдэгт би итгэж байна. Би л тэнд очоод бие сайжрах шиг болдог юм. Түүнээс гадна танай ээж тэнд байгаа хойно та нарт тусална. Таныг зөвшөөрвөл өглөө та нарыг би өөрөө тийш нь аваачъя. Ноён Каупервудыг би их үнэлдэг. Түүнийг тохитой байлгах, түргэн эдгэрүүлэхийн тул бололцоотой бүхнийг хийх нь миний үүрэг гэж Стейн мэдэгдэв. 


ЖАРАН ХОЁРДУГААР БҮЛЭГ

	Үүнээс хойш арваад хоноод Жемс эмч Прайорс-Ковд ирж Темза гол руу харсан цонхтой унтлагын өрөөнд тохилог байрласан Каупервудыг хараад хаалганы завсар зогсон;

	— Фрэнк, цонхоор байгалийг сонирхох чадалтай байгаа бол та тийм хүнд өвчтэй биш байх шиг байна. 

	Та түргэн эдгэрч Нью-Йорк руу явсан нь дээр байх аа. Би замдаа ядарлаа. Жаахан амаръя. Олон жил би олигтой амарсангүй гэхэд. 

	— Далай гатлахад их хэцүү байв уу? гэж Каупервуд асуув. 

	— Гайгүй. Би амьдралдаа агаар солигдоход ийм аятайхан байж үзээгүй. Их сайхан явсан. Далай их дөлгөөн байлаа. 

	Бидэнтэй хэсэг дуучид явж байсан. Ихэнх нь негр. Тэд Вена орохоор явж байгаа юм гэнэ. 

	— Би эртний найзтайгаа дахин уулзсандаа хязгааргүй баяртай байна. Жеф би таныг үргэлж дурсан санадаг байлаа. 

	Энэ англичууд ямар хачин улс болохыг та ойлгож мэдээсэй гэж Каупервуд хэлэв. 

	— Горьгүй улсууд уу? Та өөрийнхөө тухай урьдаар ярь даа. 

	Эхнээс нь дэс дараатай ярина шүү. Хаана явсан. Яагаад хэвтэрт орсноо ярь гэж Жемс хэлэхэд:

	Норвегоос ирснээс хойш болсон бүх явдлыг Каупервуд яаралгүй тоочиж Уэйн эмч болон мэргэжилтнүүд юу хэлснийг нэгд нэггүй ярив. Тэгээд эцэст нь аргаа бараад таныг ирээч гэж дуудсан юм даа. 

	Та л надад ганц үнэнийг хэлнэ. Мэргэжилтнүүд Брайтовын хэмээх бөөрний өвчин гэж үзэж байна. 

	Түүгээр ч үл барам жил хагас хэртэй нас үлджээ гэнэ. Тэгэхдээ Уэйн эмч мэргэжилтнүүдийн дүгнэлт үргэлж үнэн байдаг албагүй гэж нэг дуугарсандаа гэж Каупервуд хэлэв. 

	Энэ үнэн шүү гэж Жемс эмч яаран хэлэв. 

	Уэйн эмчийн үгэнд итгэж овоо тайвширсан боловч Лорд Стейнийд зочлон очоод саяны ярьдаг эвгүй байдлыг үзэх нь тэр. Гэнэт амьсгал давхцаж тасалгаанаас ч гарч чадахгүй болсон юм. Тэгээд би Уэйний үгэнд эргэлзэж эхэлсэн. 

	Гэвч та одоо надад үнэнийг хэлж зөв замд оруулна гэдэгт би итгэж байна. 

	Жемс эмч түүнд ойртож очоод хоёр гараараа элгэн дээр нь дарж үзээд гүнзгий амьсгал даа гэхэд Каупервуд уушги дүүрэн агаар авч гүнзгий амьсгалав. 

	— За, ойлгомжтой байна. Ходоод жаахан сунажээ. Эм уух хэрэгтэй байна. Би бичиж өгье гэж эмчийг хэлэхэд:

	— Жеф, миний өвчин аюултай юу гэж Каупервуд асуув. 

	— Битгий яар Фрэнк, эхлээд шинжилгээ хийх хэрэгтэй. Таныг хоёр эмч, гурван мэргэжилтэн үзжээ. Тэдний ярианаас үхэж ч магадгүй гэж та бодож байх шиг. Гэвч бололцоотой, бололцоогүй юм, тодорхой, тодорхойгүй хоёр юмны хооронд хэчнээн их зайтай, эрүүл мэнд өвчин хоёр ямар их ялгаатайг та мэдэж байгаа. 

	Гэвч би таныг үзээд ерөнхий байдлыг нь бодоход хэдэн сар магадгүй хэдэн жилээр ч амьдарч болох юм. 

	Яавал дээр болохыг бодох, ажиллах цаг над хэрэгтэй байна. Маргааш өглөө эрт ирж таныг сайн үзье. 

	— Жеф! Таныг энд бидэнтэй хамт байхаар би зохион байгуулсан юм. Беренис, түүний эх бид гуравтай байхгүй юу? гэж Каупервудыг хэлэхэд:

	— Их сайн байна Фрэнк, өнөөдөр харин амжихгүй байх. Таныг эмчлэхээс өмнө хоёр гурван эм Лондонд байхдаа олох хэрэгтэй байна. Маргааш өглөө арван нэгэн цагийн орчимд би эргэж ирнэ. Тэгээд таныг тэнхэртэл та нартай байж болно. 

	Архины зүйлийг амсаж ч болохгүй шүү. 

	Зөвхөн ээдэм бол хэчнээнийг ч хамаагүй идэж болно. Мөн сүүн шөл хэрэглэж болно. 

	Энэ үед Беренисийг орж ирэхэд Каупервуд түүнийг эмчдээ танилцуулав. Беренистэй мэндлээд Жемс эмч ноён Каупервудад хандаж:

	— Ийм сайн эм таны хажууд байхад өвдөж болохгүй. Би өглөө эртхэн ирье гэж Жемс хэлэв. Тэгээд Беренист хандаж албархуу дуугаар дараа халуун ус, алчуур хэрэгтэй болно шүү. 

	Түүнээс гадна тэр өрөөнд нүүрс байлгаж, зуухандаа гал түлэх хэрэгтэй болно гэж хэлэв.

	— Энэ хүнийг эмнэх гэж би Нью-Йоркаас их замыг туулж ирлээ. Харин эмчлэх эм нь түүний гарт байгаа нь их сайн байна гэж Жемс инээмсэглэн хэлэв. 

	Ийм ухаантай, хөгжилтэй хүн Беренисийн сэтгэлд үнэхээр таалагдаж, Фрэнк өөрийгөө хүч чадалтай, сонин хүмүүсээр үргэлж хүрээлүүлж байдаг нь гайхалтай юм гэж тэр хүүхэн бодож байв. 

	Каупервудтай бага зэрэг яриад хот явахдаа түүний санхүүгийн асар их үйл ажиллагаа өвчлөх эх үүсвэр бий болгож байгаа тухай эмч хэлэхдээ, 

	— Энэ бүх асуудал таны тархинд дарамт өгч байна. Тархи бол аливаа хүнд өвчнөөс дутуугүй зовлонг танд тарьж чадах сэтгэх, бүтээх, захиран жолоодох эрхтэн юм. 

	Сэтгэлийн түгшүүр ийм өвчний тоонд ордог. Таныг би яг л ийм өвчнөөр өвджээ гэж бодож байна. Миний зорилго үүнийг л танд итгүүлэх явдал юм. Таны амь нас газар доорх замаас ч илүү үнэтэйг та ойлгох ёстой. Хэрэв та урьдын адил ажлаа бүхнээс дээгүүр тавивал үүнээс болж таны насны хүн амархан үхэж болно хэмээн аливаа дүвчин эмч үнэхээр итгүүлж чадна. 

	Иймд миний зорилго бол нүхэн замын тухай бодлыг тань мартуулж, таныг жинхэнэ ёсоор амруулах явдал мөн гэж Жемс хэлэв. 

	— Би хичээе. Гэхдээ энэ дарамтыг зайлуулах нь таны бодож байгаа шиг тийм хялбар биш. Ойрын үед гадагш гарах бололцоогүй олон сая лондончуудаас гадна надад бүрэн итгэсэн олон зуун хүний эрх ашгийг хөндөж байгаа юм. 

	Миний төлөвлөгөө хэрэгжвэл тэд Лондоноор хэсүүчлэн явж хотын тухай ойлголтыг хялбар авах болно гэж Каупервуд хэлэв. 

	Фрэнк, дахиад л дуртай юмаа ярьж эхэллээ. 

	— Хэрэв та маргааш үхвэл танай Лондончууд яах вэ?

	— Миний үхэх сэхэхээс Лондончуудад муу болох юм байхгүй. Харин үхэхээсээ өмнө л газар доорх замыг нь эмхэлж өгөх юм сан гэж бодож байна. Жеф, та зөв ярьж байна. Надад ажил бол юунаас ч чухал байна. Миний эхэлсэн ажил үнэндээ асар их өргөжжээ. Би амьд байвал олон юм хийж чадах боловч уул төлөвлөгөөг ганц нэг хүн жинхэнэ ёсоор хэрэгжүүлж дийлэхгүй болжээ. 

	
ЖАРАН ГУРАВДУГААР БҮЛЭГ

	Жемс эмч Каупервудын өвчин, мөн өвчтөнд түүний санхүүгийн ажлын их дарамт хэрхэн нөлөөлсөн талаар багагүй бодох болжээ.

	Брайтовын өвчнийг түргэн бөгөөд гунигтайгаар төгсөхөөс өөр аргагүй гэж Лондоны эмч нар урьдчилан хэлсэн боловч ийм өвчтэй хүн удаан тэсвэрлэн амьдарч байсан тохиолдол олныг Жемс мэдэх ажээ. Гэхдээ Каупервудын байдал маш хүнд байлаа. 

	Н э г д ү г э э р т. Ходоод их сунасан, х о ё р т, байнгын хурц өвдөлт түүнийг шаналгаж байв. Түүнээс гадна ажлынхаа төлөө санаа их зовсон зэрэг нь өвчнийг улам даамжруулж болзошгүй байлаа. 

	Каупервудын сэтгэл санааг зовоосон өөр нэг зүйл бол түүний амьдралын өнгөрсөн түүх анхны эхнэр, хүүхэд, мөн Эйлин болон бусад хүүхнүүдтэй холбогдож байсан янз бүрийн нүгэл нь сонинуудад удаа дараагаар гарч байсан зэрэг доктор Жемсийн мэдэх зүйлүүд ажгуу. 

	Ийм дотно хүнийхээ ашиг тусын тулд Жемс юу хийж чадах вэ? Эмнэлгээс гадуур өвчтөний хүч тамирыг түр ч болтугай сэргээхийн тул юу хийж чадах бол? Ухаан зарах л хэрэгтэй! Ганцхан эмээр биш, харин оюун ухаанаараа өөрөө өөрийгөө эмчлэх чадвар төрүүлэхийн тул түүнийг ятгах хэрэгтэй юм. 

	Ингээд Жемс зөв юм санаснаа гэнэт ойлгов. Каупервудыг хөл дээр нь босгож түүнийг зугаацуулах, нөхцөл байдлыг нь зөвхөн өөрчлөхийн тул бус, харин англи, америкт шуугиан дэгдээхийн тул гадаадад явуулах хэрэгтэй юм. 

	Тэгвэл түүний аяллын тухай сонсоод хүмүүс «Өвчтэй хүн биш байна. Тойрон аялал хийж зугаалж байгааг нь үзвэл тэр бүрэн эдгэрчээ» хэмээн ярилцах болно. Энэ бүгд Каупервудын сэтгэлийг сэргээж, мэдрэлийг сайжруулж, зүгээр гэх буюу сайжирч байна гэх итгэлийг түүнд төрүүлнэ. 

	Жемс эмч Ривьер (Францын зүүн урд, Италиас баруун тийш орших сайхан нутаг) болон мөрийтэй тоглоомын төв Монте Карло зэргийг сонгон Каупервудад хамгийн тохирох газар гэж үзсэн нь хачирхалтай юм. 

	Тоглоомын ширээний дэргэд улайрсан герцог болон азийн ван гүнгүүдийн дунд Каупервудыг байж байна гэж хэвлэлд шуугивал их сайн нөлөө үзүүлэх биз! Сэтгэхүйн талын энэ ов мэх санхүүчийн байдлыг өөрчлөхгүй гэж үү?

	Дараах өдөр нь Прайорс-Ковд эргэж ирээд Жемс эмч, Каупервудыг анхааралтай үзэж саналаа шууд хэлэв. 

	— Фрэнк гурван долоо хоногоос таны бие нэлээд сайжирч эндээс гарч хөгжилтэй аяллаар явах бололцоотой болно гэж би бодож байна. 

	Иймд та эндээс түр зайлж, надтай цуг гадаадад явах хэрэгтэй байна гэж тэр үгээ эхлэв. 

	— Гадаадад гэнэ ээ? гэж Каупервуд гайхсан маягтай асуув. 

	— Тийм ээ, гадаадад. Яагаад тэр вэ гэдгийг та мэдэж байна уу? Сонинд таныг аяллаар явах чадалтай байна гэж бичих болно шүү дээ. Энэ л танд хэрэгтэй юм биш үү?

	— Зүйтэй. Тэгээд бид хаашаа явах вэ? гэж Каупервуд асуув. 

	— Парис юм уу, эсвэл Карлсбад явж болно. Газар нь онцгүй боловч тэндхийн ус танд дээд зэргийн ашигтайг би мэдэж байна. 

	— Дараа нь тэндээсээ хаачих вэ?

	— Праг, Будапешт, Вена болон Монте-Карло, Ривьер гээд л олон газар байна. Дуртайгаа өөрөө сонгож ав л даа гэж Жемсийг хэлэхэд:

	— Яалаа гэнэ ээ! Монте-Карло руу юу? гэж Каупервуд дуу алдав. 

	— Тийм ээ, Монте-Карло руу. Та тэнд бүх өвчинтэйгөө тэгээд бас ийм улиралд очно. Энэ бол чухам д хэрэгтэй зүйл гэдэгт эргэлзэхийн хэрэггүй. 

	Тэнд мөрийтэй тоглоомын өрөөнд орж хэдэн мянган доллар алдахад л хангалттай. Энэ тухай тэр дор нь бүх дэлхий мэдэх болно. Тэгээд таныг Монте-Карлод ирээд тоглоом тоглож, мөнгийг тооцоогүйгээр шидэж байна гэж ярьцгаах болно. 

	— За яах вэ. Бие дийлдэг л юм бол би явъя. Харин үүний үр дүн олигтой гарахгүй бол таныг амласнаа биелүүлсэнгүй гэж шүүхэд өгнө шүү гэж Каупервуд хашхирав. 

	— Тэг ээ, тэг гэж Жемс хариулав. 

	Гурван долоо хоног Прайорс-Ков зусланд Жемс эмч өвчтөнөөсөө огт холдолгүй эмчилсний үр дүнд Каупервудын бие сайжирч аялалдаа гарахад саадгүй болжээ. 

	Харин Беренис Каупервудын бие сайжирч байгаад баяртай байсан боловч түүний хийх аяллаас айж сэтгэл их түгшиж байв. 

	Каупервуд үхлүүт өвчтэй байгаа тухай мэдээ түүний эхэлсэн бүх ажлыг нураах нь мэдээж. Гэвч Беренис түүнд үнэхээр хайртай учир түүний төлөө санаа зовохгүй байж чадахгүй. Харин энэ аялал Фрэнк, эмч Жемс хоёрын бодож байгаагаар тийм ашигтай, үр дүнтэй болохгүй бол яана даа гэж тэр хүүхэн зовно. 

	Гэвч Каупервуд санаа зовсны хэрэггүй, нэгэнт бие сайжирч байгаа болохоор доктор Жемсийн төлөвлөгөө зүйтэй гэж түүнийг ятгана. 

	Дараах долоо хоногийн нь эцсээр тэд усан онгоцоор явлаа. Лондоны хэвлэл саяхан үхлийн даваан дээр байсан Фрэнк Каупервуд эдгэрснээр барахгүй Европоор хөгжилтэй аялал хийх чадалтай болсон тухай зарлал яаралтай тараав. 

	Удалгүй Парис, Будапешт, Карлсбад, Вена, эцэст нь үзэсгэлэнт сайхан газар Монте-Карлогоос түүний тухай мэдээ тархав. 

	«Саяхан өвчтэй байсан шантаршгүй Каупервуд зугаалж, амрах газраа болгож Монте-Карлог сонгон авчээ» гэсэн хамгийн сүүлийн мэдээ бүх хэвлэлд гарлаа. 

	Каупервудыг Лондонд буцаж ирэхэд сурвалжлагч нар илэн далангүй асуулт түүнд тавив. Нэг сурвалжлагч шууд асуусан нь:

	— Ноён Каупервуд таныг хүнд өвчтэй гэж ярилцах юм. Энэ үнэн үү?

	— Залуу минь, би ажил ихтэй хүн, иймээс амрах шаардлагатай болсон юм. Миний найз эмч надтай цуг явсан бөгөөд бид Европоор аялж яваад ирлээ гэж тэр хариулав. 

	Зургийнхаа цуглуулгыг Нью-Йоркийн урлагийн музейд үлдээхээр гэрээсэлсэн  гэж үнэн үү гэж «Уоролд» сонины нэг сурвалжлагч асуухад Каупервуд тачигнатал хөхрөөд,

	— Намайг гэрээслэл болгож юу үлдээснийг мэдэхийг хүсэж байгаа хүн байвал намайг оршуултал жаахан хүлээх хэрэгтэй болж байна. Тэдний зөөлөн сэтгэл сониуч зангаас нь дутуугүй гэдэгт би итгэж байна гэжээ. 

	Беренис, эмч Жемс хоёр Прайорс-Ковын өргөн зүлгэн дээр суугаад Каупервудаас сурвалжлагч нарт өгсөн хариуг сониноос уншихдаа өөрийн эрхгүй инээмсэглэж байв. 

	Нью-Йоркт буцах ажлын шаардлага хэчнээн ч их байсан Жемс эмч Каупервуд мөн Беренисийн найзархаг анхааралд сэтгэл нь улам бүр татагдсаар байв. 

	Тэр хоёр Жемс эмчид Каупервудын эрүүл мэнд, хүч тамирыг эргүүлж өгсөн явдалд үнэхээр талархаж байв. Жемсийн явах цаг болоход тэр гурвуул сэтгэл их хөдлөн хагацаж ядан байлаа. 

	Эмч Жемсийн явах усан онгоцонд дөхөн ирээд Каупервуд

	— Жеф, танд талархлаа илэрхийлэх үг надад олдохгүй байна. Бидний нөхөрлөлийг юу ч эвдэхгүй байгаасай л гэдэг ганцхан зүйлийг би хүсэж байна. Хэрэг болбол надад шууд хэлээрэй, би тусална гэсэнд, 

	— Боль доо Фрэнк, ямар ч шагнал хэрэггүй. Нью-Йоркт очоод надтай уулзаарай, за дараа баяртай уулзъя гэж түүний үгийг таслан Жемс хэлэв. 

	Тэгээд чемоданаа шүүрэн авч

	— За найзууд аа, усан онгоц хэнийг ч хүлээдэггүй гэж хэлээд Беренис, Каупервуд хоёрын гарыг дахин чанга атгаж усан онгоц руу зүтгэж байсан олны дунд орон явлаа. 

	
ЖАРАН ДӨРӨВДҮГЭЭР БҮЛЭГ

	Жемс эмчийг үдэж гаргасны дараа эзгүй байх хооронд нь маш их ажил хуримталсан бөгөөд үүнийг хийхийн тул хэдэн сарын турш шаргуу хүч гарган ажиллах хэрэгтэй байлаа. 

	Амины ажил ч их байв. Тухайлбал: Барилгын мэргэжилтний удирдлагаар ордоо засварлах ажил ид дундаа явж байна. 

	Аль болох түргэн хугацаанд Нью-Йоркт буцан ирж, ерөнхий төлөвлөгөөтэй танилцан оройтохоос нь өмнө хүлээж авах, эсэхийг шийднэ үү гэсэн цахилгаан Эйлинээс иржээ. 

	Сүүлийн үед нэмж цуглуулсан зураг шинэ үзэсгэлэнгийн байранд багтана гэж Эйлин итгэхгүй байв. Ноён Касберт урлагийн талаар их мэдлэгтэй хүн боловч Фрэнк өөрөө энд байсан сан бол түүнтэй санал нийлэхгүй байх гэж Эйлин бодож байлаа. 

	Каупервуд үүнд анхаарал тавивал зохих зүйл гэж ойлгож байв. 

	Гэлээ ч Нью-Йорк явах нь түүнд хэцүү, мөн өөрөө байлцалгүй болохгүй ажил (метрополитены барилгатай холбогдсон асуудлууд улс төрийн бодлого, өдөр тутмын аар саар ажил гэх мэт) зөндөө байлаа. 

	Түүнийг байнга эргэж байсан лорд Стейн бүх юм ёсоор болно гэж ятгаж байв. 

	Энэ ажлыг Стейн өөрөө сонирхсон учир уул байгууллагад оролцогч янз бүрийн хүмүүсийн хоорондын зөрчлийг арилгахын тул хүч хайрлахгүй ажиллалаа. Каупервудыг эдгэрсэн тухай дуулаад Стейний дотор онгойжээ. 

	Каупервудыг ажилдаа эргэн орсон анхны өдөр Стейн түүнд:

	— Та ч мөн гялалзаж байх шив дээ! Ямар арга хэрэглэж ингэж сайжрав? гэж хэлэв. 

	— Миний гавьяа энд юу ч алга аа. Харин эртний найз Жеф Жемс л ийм болголоо. Энэ хүн урьд өмнө намайг өвчнөөс ангижруулж байсан бол одоо харин санхүүгийн сүйрлээс аварлаа гэж Каупервудыг хэлэхэд:

	— Хэлээд яах вэ! Та маш урнаар хүмүүсийн толгойг эргүүллээ гэж Стейн хэлэв. 

	— Ийм сайхан ухааныг Жеф бодож олсон юм. Тэр намайг зөвхөн авч явж аливаа сэжиглэл, шивэр авир ярианаас хөндийрүүлээд зогсоогүй харин эмчилж эдгэрүүлсэн гэж Каупервуд хэлэв. 

	Түүний анхаарлыг татсан өөр нэг чухал зүйл бол бунхан барьж бэлдэх саналтай нь холбогдуулан Жемисоны зааж өгсөн америкийн гурван уран барилгачийн нэг Рексфорд Линвудтай биеэрээ уулзаж ярилцах явдал байлаа. 

	Өмнөд муж улсуудын нэгнийх нь захирагчийн бунхан хөшөөний төслийг гаргах уралдаан зарлажээ. 

	Энэ уралдаанд оролцсон Линвудын ажил Каупервудын сэтгэлд гойд таарчээ. Бунхны ханын нэгэн дээр захирагчийн төрсөн байшинг дүрсэлж хагд өвс ургасан том царс модны доод талд түүний үнэнч хань, иргэний дайны үед унаж явсан морины нь дүрсийг гаргажээ. 

	Каупервуд түүнийг хараад утга санааны нь бадрангуй энгийн байдалд нь сэтгэл хөдөлжээ. 

	Их удалгүй бичгийн том ширээнийхээ ард Линвудийн өөдөөс харж суусан Каупервудад түүний төвшин царай, хөнхөр нүд, эв дүйгүй өндөр бие гойд таалагджээ. 

	Каупервуд ямар бунхан бариулах саналтай байгаагаа түүнд тодорхой ярив. 

	Үүнд: эртний грек Ромын уран барилгын загвараар, тэгэхдээ түүнийг шинэ зүйлээр баяжуулан, Каупервуд өөрөө зайд дуртай учир уудам цэлгэр бунхан бариулж бүдэг саарал гантиг чулуугаар тоноглуулахыг хүсжээ. 

	Мөн нэг талд нь нарийхан цонх гаргаж, нөгөөд нь хоёр чулуун булш бүхий бунханд орох хоёр том хүрэл хаалга хийх саналтайг нь сонсоод Линвуд түүнийг сайшаагаад уул барилгыг босгох болсондоо сэтгэл хангалуун байлаа. 

	Дараа нь түүний хэлсэн ёсоор хэд хэдэн төсөл зурж үзүүлэхэд ноён Каупервуд онц таалжээ. Ингээд гэрээний болзлын тухай тэд ярилцан тохиролцоод Каупервуд ажилдаа шууд орохыг Линвудад зөвлөжээ. Ширээнээс төсөл зургаа авч цүнхэндээ хийгээд Линвуд гарахаар завдсанаа Каупервудыг харж гэнэт зогсоод:

	— Ноён Каупервуд таны байдлыг ажвал танд ийм бунхан мөддөө хэрэг болохгүй юм байна даа. Би үүнд бат итгэж байна гэсэнд

	— Их баярлалаа. Гэхдээ үүнд их битгий найдаарай! гэж Каупервуд хэлэв. 

	
ЖАРАН ТАВДУГААР БҮЛЭГ

	Орой Прайорс-Ков зусланд суугаа Беренис рүү очно гэх аятайхан бодлоор Каупервуд сэтгэлээ баясган суух тул өдөр хоног аятай тавтай өнгөрөн байлаа. 

	Амьдралдаа анх удаа Каупервуд жинхэнэ гэр орны энгийн байдалд сэтгэлээ баясгаж Беренисийн ачаар олж авсан тэр газар даам нүүхээс эхлэн Темза голын эргээр зугаалах болсон зэрэг бүх юм түүнд асар их ач холбогдолтой мэт санагдаж үүрд ийм байгаасай гэж хүсэж байлаа. Цагийг ийм янзаар өнгөрүүлээд байвал өтлөх нас ч тийм хэцүү сорилт биш мэт Каупервудад бодогдож байлаа. 

	Гэвч ажилдаа эргэж ороод таван сар орчим болсны дараа нэг өдөр Каупервуд Эйлинд захиа бичихээр өрөөндөө бичгийн ширээнийхээ ард сууж байтал, зүүн талын бөөр нь хутгаар хатгуулан байгаа мэт гэнэт маш хүчтэй өвдөж эхлэв. Улмаар зүрхээр нь хатгав. 

	Каупервуд суудлаасаа босохыг оролдсон боловч чадсангүй ингээд түүний амьсгаа давхцаж, хөдөлж чадахаа болив. Хэдэн мөч өнгөрөхөд өвчин нь яльгүй намдаж Жемисоныг дуудах хонхондоо хүрч чадах болов. 

	Цахилгаан хонхны товчийг дарах гэснээ эмч нарын урьдчилан сануулж байсан үхлийн аюултай биш тэр л өвдөлтийн нэг байх гэж бодоод гараа хонхноос татав. 

	Өвчин эдгэрээгүй байна. Энэ ер юугаар төгсдөг бол доо. 

	Итгэж ярих хүн дэргэд минь байхгүй нь гачлантай хэрэг. Ганц үг дуугарахад л европ тивээр явахын өмнөх шиг бөөн шуугиан дэгдэх болно. Беренис, Стейн, Эйлин, сонинууд гээд л! Бас хэчнээн ч өдөр хэвтэрт байх юм билээ!

	Юуны өмнө Нью-Йоркт буцах хэрэгтэй. Тэнд эмч Жемст ойрхон байхаас гадна Эйлинтэй дахин уулзаж түүний сэтгэлийг зовоож байгаа асуудлын талаар ярьж болно. 

	Хэрэв үхэх цаг ойртсон бол янзалмаар юм ч бас байгаа. Беренисийн хувьд бол бүх зүйлийг тодорхой ярилгүйгээр зөвхөн Нью-Йоркт буцах шаардлагатай болсноо ярьж, түүнийг бас тийш нь буцаах хэрэгтэй гэж Каупервуд хэдэн мөчийн турш түгшин бодож суув. 

	Ингэж шийдээд Каупервуд маш болгоомжтойгоор сандлаасаа босож хэдхэн цагийн дараа Прайорс-Ковд иржээ. Бие муугаа харагдуулахгүй байхын тул бүх талаар хичээж байв. Гэвч үдийн хоолны дараа маш сайхан ааштай байсан Беренис бүх юм ёсоороо байна уу гэж түүнээс асуув. 

	— Үгүй арай ч тийм биш. Эйлинээс захидал авсан. Байшингийн өргөтгөл болон янз бүрийн ажлын талаар гомдол гаргаж байна. Зургийн цуглуулгыг би нэмсэн юм. 

	Одоо зургийн байр хүрэлцэхгүй байна гэж Эйлин бичиж байна. Тэгээд мэргэжилтнүүдийг үзүүлэхээр урихад зарим нь Эйлинтэй санал нийлж байхад харин Пайн өөр саналтай байна. Би нүдээрээ үзэхийн тул тийш явах хэрэгтэй байна. 

	Мөн миний сүүлчийн явалтаар авсан зээллэгийн талаар гарсан зарим заргын учрыг ч олох хэрэгтэй байна гэж Каупервуд хариулав. 

	— Чиний ингэж явахыг биеийн чинь байдал дийлэх юм уу? гэж түүнийг түгшүүртэйгээр харж Беренис асуув. 

	— Дийлэлгүй яах вэ. Олон сарын турш миний бие ийм сайн байгаагүй. Тэгээд бас Нью-Йоркг очихгүй удаж болохгүй гэж Каупервудыг хариулахад:

	— Би яах вэ? гэж Беренис сэтгэл зовсон байдалтай асуув. 

	— Чи надтай хамт явна. Нью-Йоркт очоод «Уолдорф» зочид буудалд өөр хүний нэрээр буух нь дээр байх гэж хариулахад Беренисийн гунигтай байдал арилж:

	— Мөн л өөр өөр онгоцоор явах хэрэгтэй юу? гэж асуув. 

	— Яана гэхэв тэгэхээс өөр аргагүй. Хэл ам, сонины шуугиан бидэнд маш аюултайг чи ойлгож байгаа шүү дээ. 

	— Ойлгож байна. Сайн ойлгож байна. Шаардлагатай л бол явах ёстой. Би чиний араас дараагийнх нь онгоцоор л гарна. Тэгээд хэзээ явах вэ?

	— Лхагва гарагт усан онгоц явна гэж Жемисон хэлсэн. Чи түүгээр явж чадах уу?

	— Шаардлагатай бол маргааш ч явахад бэлэн байна гэж Беренис хариулав. 

	— Хонгор минь, чи үргэлж ийм уриалгахан, тусламтгай байх юм. Үнэнээ хэлэхэд чамгүй бол миний амьдрал ямар байхыг мэдэхгүй байна. 

	Беренис түүнд ойртож очиж чанга тэврэн

	— Фрэнк, би чамд хайртай шүү. Иймд би чамд бүх хүчээрээ туслахыг хичээнэ гэж шивгэнэв. 

	
ЖАРАН ЗУРГААДУГААР БҮЛЭГ

	Усан онгоцонд Каупервуд маш ганцаардаж байсан бөгөөд амьдрал болон түүнийг бүтээгчийн тухай мэддэг хүн ер байдаггүй юм байна даа гэж гайхширан явав Энэ хүн их өөрчлөлтийн босгон дээр байгаа бөгөөд яагаад ч юм түүний өмнө агуу их гайхамшгийн нууц тайлагдах шиг санагдав. 

	Доктор Жемсийг буудал дээр угт гэж Каупервуд түүнд цахилгаан явуулахад: «Нью-Йоркт тавтай морилно уу? Угтан авна. Таны Монте-Карло Жеф» гэсэн хариу цахилгаан тэр дороо ирснийг Каупервуд авч баярлан тэр шөнө тайван нойрсжээ. 

	Унтахынхаа өмнө цаас авч Кэтрин Трент гэдэг нэрээр «Ван Хокон» онгоцоор яваа Беренист «Бид салаад ганц өдөр болж буй боловч арван жил өнгөрсөн мэт санагдаж байна. Тавтай нойрсоорой, хонгор минь. Чамайг дэргэдээ яваа гэж бодохоос сэтгэл минь тайвширч байна» гэж бичээд явуулжээ. 

	Ням гарагийн өглөө Каупервудыг сэрэхэд бие нь урд шөнөөсөө бүр дордож суларсан байлаа. Зарцынхаа тусламжтайгаар хувцсаа арай гэж өмссөн боловч хөдөлж чадахгүй байсан учир өдөржингөө хэвтэрт байхаас өөр аргагүй болов. 

	Эхлээд түүний бараа бологчид: Жемисон, түүний туслагч Хартли, зарц Фредериксон нар Каупервудыг зүгээр л амарч байгаа биз гээд нэг их тоосонгүй. 

	Гэвч орой тийшээ Каупервуд бие муу байна, онгоцны эмчийг дуудуул гэж Жемисонд хэлэв. Эмч Кэмдон өвчтөнийг үзээд байдал хүнд 39,7 градусын халуунтай байна. Хувийн эмчид нь маргааш өглөө гэхэд түргэн тусламжийн машинаар тосож авах хэрэгтэй гэж мэдэгдэх нь зүйтэй байна гэж зөвлөв. 

	Энэ үгийг сонсоод Жемисон айн сандарч «Нөхрийн чинь бие муу байна. Түргэн тусламжийн машинаар аваачих шаардлагатай болов. Цаашдаа яах талаар саналаа өгнө үү» гэсэн үгтэй цахилгааныг Эйлинд явуулав. Тэр даруй Эйлин хариу ирүүлэхдээ «Ноён Каупервудын байшинг одоо өөрчилж, зургийн үзэсгэлэн болгон өргөтгөж их шуугиантай байгаа тул эмх замбараагүй байдалтай байна. Иймд ноён Каупервудыг «Уолдорф Астори» зочид буудалд аваачих нь зүйтэй. Тэнд нь эргэж тойрч, асарч байвал дээр» гэж мэдэгджээ. 

	Эмч Кэмдон морфи гэгч тариа хийж Каупервудыг бага зэрэг тайвшруулахад Жемисон түүнд Эйлиний цахилгааныг уншиж өгөв. 

	— Тийм ээ. Ингэх нь зөв. Надад өрөө захиалаарай гэж сулхан дуугаар Каупервуд хэлэв. 

	Түүний бүх төлөвлөгөө нуран уналаа. Хэмжээгүй их ядарсан энэ хүн байшин, зургийн үзэсгэлэн, өөрийнх нь байгуулахыг бодож байсан эмнэлэг юу болдог бол! Лондонд эргэн очиж их барилгынхаа ажилд орох юм сан гэж элдвийг бодож байснаа гэнэт больж Беренисээс өөр хэний ч тухай, юуны ч тухай бодох хүсэлгүй болжээ. 

	Ингэж өглөө болтол хэвтэж байтал хөлөг онгоц Нью-Йоркийн усан буудалд хүрч ирж эрэгт тулж зогсов. Эргэн тойрны дуу чимээ, шуугиан үймээн, хөдөлгөөнөөр Каупервуд аялал дуусжээ гэж ойлгов. 

	Энэ үед доктор Жемс завь хөлслөн авч буудал дээр ирээд Кэмдон, Жемисон нартай цаашдаа яах тухай зөвлөөд Каупервуд руу орж очив. 

	— Сайн байна уу, Фрэнк! Би ирлээ. Бие чинь ямар байна? Би эм өгье, тэгээд гайгүй болох байх гэж итгэж байна. Янз бүрийн юмны төлөө санаа зовсны хэрэггүй шүү. Монте-Карлогийнхаа найзад итгэж болно гэж Жемс оронгуутаа хэлэв. 

	— Жеф, чамайг ирвэл бүх юм ёсоор болно гэдгийг би мэдэж байсан гэж Каупервуд сулхан дуугаар хэлээд эмчийн гарыг баяртай атгав. 

	— Бид таныг «Уолдорф» буудалд түргэн тусламжийн тэргээр аваачихаар шийдлээ. Та татгалзахгүй биз? Ингэх нь дээр, танд ч амар гэж Жемс үргэлжлүүлэн хэлэв. 

	— Үгүй юундаа дургүйцэх вэ. Ядахдаа намайг буудалд тохижтол сурвалжлагч нарыг л битгий ойртуулаарай. Жемисон үүнийг хийж чадна гэдэгт би итгэхгүй байна гэж Каупервуд хариулав. 

	— Үүнийг надад итгэ Фрэнк, энэ тухай би санаа тавина. Хамгийн гол нь та амрах, дуугүй хэвтэх хэрэгтэй байна. Би удахгүй эргэж ирнэ. Тэгээд ярилцъя. Ингээд би ажилдаа оръё. Энэ үед Жемисон орж ирэв. 

	— Явцгаая, Жемисон. Юуны өмнө онгоцны даргатай уулзах хэрэгтэй байна гэж Жемс эмч хэлэв. 

	Тэд хамтдаа өрөөнөөс гарч явлаа. 

	Дөчин таван минутын дараа буудлаас холгүй хүлээж байсан түргэн тусламжийн тэрэг ар талаар нь гарах дөрөвдүгээр хаалганд дөхөж очсон бөгөөд тэнд нэг ч зорчин явагч үлдээгүй бүгд буусан мэт хүн амьтангүй эл хуль байв. Дамнуургатай хоёр асрагч Жемисоны хойноос Каупервудын өрөөнд орж, түүнийг түргэн тусламжийн тэргэнд өргөн оруулав. Машины хаалга хаагдаж жолооч дохиогоо өгч ухасхийв. Ойрхон зогсож байсан хэсэг сурвалжлагч гайхан:

	— Юу болж байна даа. Биднийг ч сайхан мунхруулаа шив! Энэ хэн байх вэ? гэцгээж байв. 

	Түргэн тусламж дууддаг ийм өвчтэй ямар хүн болохыг мэдэхийг оролдож ядан байтал сурвалжлагчдын нэг нь онгоцонд нэг танил асрагч бийг санаж, түүнтэй уулзан энэ өвчтөн бол агуу их санхүүч Фрэнк Алжернон Каупервуд мөн гэдэг чухал мэдээ авчрахад, юугаар өвдөв, түүнийг хаашаа аваад явчхав хэмээн гайхацгааж байх зуур тэдний нэг нь хатагтай Каупервудаас асууж мэдье гэж санал гаргав. 

	Хэдэн хүн тийнхүү асуухаар хамгийн ойрхны утас руу ухасхийн Эйлинд утасдаж нөхрийг нь түргэн тусламж буудлаас аваад явсан нь үнэн үү. Хэрэв тийм бол одоо ноён Каупервуд хаана байгаа зэргийг асуухад Эйлин тэр үнэн, байшин нь их засвартай, улам бүр нэмэгдэж байгаа уран зураг, баримлын баялаг цуглуулгаа багтаахаар өргөтгөж байгаа юм. Энэ үзэсгэлэн ирээдүйд Нью-Йорк хотын өмч болох ёстой. Ийм учир ноён Каупервуд «Уолдорф-Астори»-д байрлахыг өөрөө хүссэн бөгөөд тэнд зохих асрамж, тайван байдлаар хангагдана гэв.

	Ингээд өдрийн нэг цаг болоход бүх сонин Каупервудын эргэж ирсэн, түүний өвчин болон тэр одоо хаана байгаа тухай мэдээгээр дүүрчээ. Харин доктор Жемс түүний зөвшөөрөлгүй нэг ч хүн тийшээ орж болохгүй гэсэн шийдвэр гаргажээ. Энэ дүрмийг зөрчихгүй байхыг гурван сахиул шууд хариуцах ёстой ажээ. 

	Энэ хооронд түүний өвчний тухай түгшүүртэй мэдээ Беренист хүрч байгааг Каупервуд ойлгоод «Миний өвчний тухай их л өсгөсөн мэдээнүүд гарч байна, яг л хэлэлцэн тохиролцсоноороо ажиллана шүү. Эмч Жемсийн анхааралд байна. Яах ёстойг тэр эмч чамд хэлж өгнө. Чамайг хайрлагч Фрэнк» гэсэн цахилгаан явуулахыг доктор Жемсээс гуйжээ. 

	Каупервудын өвдсөн тухай золгүй мэдээг Беренис авч сандарсан боловч түүнд цахилгаан явуулах чадалтай байгаад нь түүний сэтгэл жаахан тайвширч байв. Гэвч уул өвчин хүндэрсэн байх, юу ч болсон түүний дэргэд байх болно гэдэгтээ тэр хүүхэн бахдалтай байв. 

	Орой тийш усан онгоцны гол танхимд явж байгаад Беренис «Америкийн алдарт санхүүч, Лондоны нүхэн замыг эзэмшигч Фрэнк Каупервуд «Хатан хаан онгоцонд гэнэт өвдөв. Түүнийг Нью-Йоркт ирмэгц нь «Уолдорф Астори» буудалд аваачив» гэсэн мэдээ самбарт гарсныг олж үзээд Беренис айн цочив. 

	Энэ мэдээний хүйтэн үгэнд сандарч мэгдсэн Беренисийн сэтгэл Каупервудыг гэртээ биш, харин зочид буудалд байгааг мэдээд онгойв. Беренис тэнд өрөө захиалсан учир түүнд ойрхон байх болно. 

	Тэнд Эйлинтэй тулгарах нь магад, энэ нь Каупервуд тэр хоёрын аль алинд нь хүнд байлаа. Түрүүчийн ярьж байсан ёсоор Каупервуд түүнийг зочид буудалд буухыг гуйснаас үзвэл тэр ямар нэг зүйл төлөвлөжээ. Хэчнээн ч хэцүү байлаа гэсэн Беренис түүний дэргэд байж, хүч шийдвэр зориг гарган хүнд сорилтыг даван туулж, түүнд туслах ёстой. Энэ бол хэл ам, хов живээс болгоомжлох аюулгүй Прайорс-Ковын ганцаардмал байдалтай огт адилгүй билээ л. Каупервудад өөрийгөө хэрэгтэй гэж шийдсэн Беренис дараах өглөө нь усан онгоц эрэгт тулж очиход гаалийн үзлэгийг өнгөрүүлээд «Уолдорф Астори» зочид буудал руу шууд очиж Кэтрин Трент гэдэг нэрээр тайван бүртгүүлэв. 

	Гэвч өрөөндөө ганцаараа үлдээд яах вэ? Эйлин лав түүнтэй хамт энд байгаа даа! гэх мэтээр элдвийг бодон сууж байтал Жемс эмч утасдаж ноён Каупервуд 1020-р өрөөнд байна, тантай уулзахыг хүсэж байна гэж хэлэв. 

	Беренис түүнд талархал илэрхийлээд одоохон очъё гэж хариулахад одоогоор Каупервудад тийм ноцтой юм үгүй боловч Беренисээс өөр хэнийг ч тийш оруулахгүй байгаа, өвчтөн маш тайван амрах шаардлагатай гэж тэр эмч нэмж хэлэв. 

	1020-р өрөөнд Беренисийг орж очиход Каупервуд дэрээрээ биеэ тойруулж, хагас хэвтрийн байдалтай, царай нь цонхийсон маш ядруу байснаа, түүнийг хараад сэргэх шиг болов. Беренис тонгойж түүнийг үнсэн:

	— Хонгор минь, ямар золгүй юм бэ! Энэ аяллыг бие чинь даахгүй болно гэж би айж байсан, ядахдаа би чамтай хамт байсангүй. Гэвч Жемс эмч онц аюулгүй гэж байна. Анхны өвдөх үедээ түргэн эдгэрсэн шүү, сайн асарч чадвал энэ удаа ч чи түргэн эдгэрнэ дээ. 

	Хэрвээ би чамтай хамт байж болдог сон бол чамайг эдгэртэл нь сайн асарч чадна гэж бодож байна гэв. 

	— Беви минь, чамайг хараад л бие сайжрах шиг болов. Чамайг дэргэдээ байлгахын тул бид ажил зохионо. Миний тухай сонинд хэтэрхий их шуугиулж байна. Энэ нь чамайг л хөндөхгүй байвал болох нь тэр. Бүх юмыг би Жефт тодорхой тайлбарласан. Тэр хүн учрыг ойлгож биднийг өрөвдөж байна. 

	Надтай хэдийд уулзаж болох тухай чамд Жеф хэлнэ. Чи нэг хүнээс л зайлсхийж байх хэрэгтэйг мэдэж байгаа биз. Гэхдээ Жемс эмчтэй тогтмол холбоотой байгаарай. Намайг энд байхад бүх юм ёсоор бүтнэ гэдэгт би итгэж байна гэж Каупервуд ярив. 

	— Зүрх зоригтой хайрт минь, зөвхөн чиний дэргэд л байвал бүх юм бүтэх нь тэр. Би аль болохоор болгоомжтой анхааралтай байхыг хичээнэ. Чамайгаа хайрлаж, чинийхээ төлөө залбирсаар л байна би гээд Беренис тонгойж, түүнийг дахин үнсэв. 

	
ЖАРАН ДОЛООДУГААР БҮЛЭГ

	Каупервудын гэнэт хүндээр өвчилсөн тухай мэдээ Нью-Йоркийн орон нутгийн сонинуудад гарсан бөгөөд энэ нь бараг дэлхий дахины шуугиан болжээ. 

	Энэ хэрэг явдал банк болон банкны эздээр барахгүй мянга мянган хүний эрх ашиг, хөрөнгө оруулалтыг хөндсөн юм. 

	Дараачийн нь өдөр Англи, Франц болон европын бусад орны сурвалжлагчид «Юнайтад Пресс», «Ассошиэйтэд Пресс» хэмээх америкийн цахилгаан мэдээний агентлагаар дамжуулан Жемисон болон Жемс эмчээс сурвалжилга аваад зогсоогүй харин америкийн томоохон санхүүч нарт Каупервудын үхэл ямар үр дагавартай байж болох тухай асуулт тавьж байлаа. 

	Лондоны газар доорх шугамыг эзэмшигчдээс Каупервудын өвдсөн нь ажил хэрэгт нөлөөтэй болно хэмээн мэдэгдэл гаргах болсонд олон хувь нийлүүлэгчид айн эмээж, болгоомжлох болжээ. 

	Тэр үед районы замын захиргааны даргын үүрэг гүйцэтгэгч, Каупервудад дотно итгэгдсэн гэгдэж байсан ноён Ликс «Ноён Каупервудыг гэнэт өвдвөл ажилд бэрхшээл учрахаас урьдчилан сэргийлэх зохистой арга хэмжээ аль хэдийнээ авсан. 

	Метрополитены захирагч нарын зөвлөл бүх асуудлын талаар санал нэгтэй байна. Газар доорх төмөр замын том систем сайхан ирээдүйтэй манай байгууллагад сандрах буюу эмх замбараагүй явдал байхгүй» гэж мэдэгджээ. 

	Төмөр зам тоноглох, зам тавих Лондоны нэг нийгэмлэгийн захирал Уильям Эдмундс гэгч хүн «Бүх юм сайхан бүтэмжтэй байна. Каупервудын өвчилсөн буюу түр эзгүй байгаагаас огт шалтгаалахгүйгээр ажлаа сайн зохион байгуулсан» гэжээ. 

	Лорд Стейн «Газар доорх төмөр замын барилгын ажил маш амжилттай байна. Ноён Каупервуд бүр анхнаас нь ажлаа ингэж зохион байгуулсан юм. Ажлаас түүний түр хөндийрсөн нь ямар нэг бэрхшээл учруулахгүй. Каупервуд бол асар том зохион байгуулагч бөгөөд ийм том байгууллагыг хэн нэг хүний хараанд байхаар байгуулах хүн биш. Түүнийг түргэн эдгэрч удахгүй ажилдаа орно гэж бид найдаж байна. Ноён Каупервудыг бидэнтэй үргэлж хамт байгаасай гэж хүсдэг» гэжээ. 

	Хэдийгээр Жемс эмч хэвлэлээр Каупервудын тухай шуугиан гаргахгүйн тул хөл хорихыг оролдсон боловч зарим хүмүүсийг өвчтөн рүү орохыг зөвшөөрөхөөс аргагүй байлаа. Эд нар бол Каупервудын охин Лилиан, хүү Фрэнк Каупервуд юм. 

	Каупервуд олон жилийн турш эдэнтэй уулзаагүй байжээ. Ярианы явцад олон түмэн түүний өвчнийг юу гэж үзэж байгааг Каупервуд ойлгов. 

	Хүүхдүүдийн нь дараа Эйлин орж ирэн түүний бие сул, муу байгааг хараад маш их сандрав. Эмч Жемс ажил хэргийн талаар юу ч ярихгүй байхыг хатуу шаардсаныг Эйлин бүрэн хүлээн авч энэ удаа маш түргэн уулзаад явжээ. 

	Эйлинийг гарч явсны дараа Каупервуд түүний гэнэтийн өвчний улмаас гарсан нийгэм санхүүгийн асуудлыг чадвал шийдвэрлэх хэрэгтэй юм гэж бодож эхлэв. 

	Ажлаас түр ч болсон хөндийрөхөд өөрийнхөө орлогчийг бий болгох хэрэгтэй байсан учир юуны урьд Стейний тухай бодоод олон төрлийн үүрэгтэй учир таарахгүй гэж үзээд америкийн төмөр замын хамгийн авьяастай хүний нэг Сент-Луйсын цахилгаан тээврийн нийгэмлэгийн ерөнхийлөгч Гараций Олбертсон гэгч хүнтэй нэг ч удаа санхүүгийн талаар ярилцаж байгаагүй боловч түүнийг хамгийн тохирох хүн, ийм чухал үед түүнд найдаж болно гэж шийджээ. 

	Ингээд Жемисоныг түүнтэй уулзуулахаар Сент-Луйс руу яаралтай явуулжээ. Каупервудын төлөөлөгч Сент-Луйсд ирээд Олбертсонд учир явдлыг бүгдийг ярьж ямар цалин хөлстэй байхыг өөрөө тогтоог гэж эзнийхээ хэлсэн зүйлийг дамжуулав. 

	Гэвч Олбертсон уул саналыг хүлээж авсангүй өндөр итгэл найдвар хүлээлгэсэнд талархаад түүний ажил өдөр бүр нэмэгдэж байгаа бөгөөд одоогоор америкаас явах тухай бодохын ч арга алга гэж мэдэгджээ. 

	Каупервуд ялимгүй гонсойсон боловч Олбертсоны татгалзсан явдлыг зөвтгөн ойлгожээ. Гэвч их удалгүй энэ асуудал шийдвэрлэгдэв. Стейн болон Лондоны метрополитены дарга нар Каупервудын сайн мэдэх Хэмфри Бэббс гэгч хүнд түүнийг түр орлон ажил удирдан явуулахыг даалгасан тухай цахилгаанаар Каупервудад мэдэгдэв. 

	Элверсон Жонсон болон Каупервудын бусад Лондоны түншүүдээс хэд хэдэн цахилгаан ирж, түүний өвдсөнд харамсаж байгаагаа илэрхийлээд түргэн эдгэрч Лондонд эргэж ирэхийг хүсжээ. 

	Тэднийг хэчнээн ч эелдэг хандаж байвч Каупервуд энэ үед ажил явдлынхаа муу тал руугаа эргэх чиглэлтэй байгаад сэтгэл зовсоор л байв. Түүний ялдам зантай, үнэнч нууц янаг хүүхэн Беренис үдэш орой юм уу, эсвэл өглөө эрт эмч Жемсийн туслалцаатайгаар түүнийг эргэх гэж их хүч зарцуулж байв. 

	Энд бас Эйлин байлаа. Амьдралыг огт ойлгодоггүй хачин жигтэй зантай Эйлин энэ буудалд Беренис байгааг огт сэжиглэлгүйгээр нөхрөө байнга эргэж байв. 

	Каупервуд амьдрахыг хичээж хэчнээн их хүч чармайлт гаргаж байсан боловч биеэ улам суларч байгааг мэдэж байв. Нэг өдөр эмч Жемстэй өрөөндөө ганцаараа үлдэхдээ Каупервуд:

	— Жеф, би өвдөөд сар болж байна, засрах шинж ер алга гэж хэлэв. 

	— Боль доо Фрэнк. Та эдгэрэх ёстой, эдгэрэхийг хичээх л хэрэгтэй. Танаас доор өвчтэй улсыг би үзсэн, эдгэрдэг л юм гэж эмч Жемс түүний үгийг таслан хэлэв. 

	— Ойлгож байна. Та миний сэтгэлийг сэргээх гэж байгаа бололтой. Гэвч би дахин босож чадахгүй байх гэж бодох юм. 

	Эйлинд утасдаад надтай ирж уулз гэж хэлэхгүй юу надад байшин болон эд хогшлын талаар түүнтэй ярих юм байна. Энэ тухай би түрүүн бодож байсан. Харин одоо үүнийг хойшлуулж болохгүй гэж Каупервуд хэлэв.

	— За, Фрэнк минь, өөрөө л мэд дээ. Ганцхан эдгэхгүй л гэж бодож болохгүй. Би бол шал өөр саналтай байна. Та эдгэрнэ гэдэгтээ итгээч гэж Жемсийг хэлэхэд:

	— Туршаад үзье л дээ. Харин Эйлинийг л дуудаарай Жеф гэж хариулав. 

	— За дуудъя. Харин та удаан ярьж болохгүй шүү гээд Жемс өрөөндөө очиж Эйлинд утасдан

	— Өнөөдөр гурван цагт нөхөртэйгөө ирж уулзаж чадах уу? гэж асуув. 

	Эйлин эхлээд жаахан түгдэрснээ:

	— Чадалгүй яах вэ Жемс эмч ээ, гэж хариулав. Ингээд Эйлин ярьж тохиролцсон цагтаа сэтгэл зовонгуй, маш гайхаж гуньхарсан байдалтай орж ирэв. 

	Түүнийг хараад Каупервуд өмнөх жилүүдэд нэг бус удаа тохиолдож байсан залхаалт ядаргаагаа дахин мэдрэв. Хэдийгээр Беренисийн дотоод сэтгэлийн ховор нандин гуа сайхан Эйлинд дутаж байвч гэргийнхээ хувьд Каупервуд түүнд анхаарал тавьж хүндэтгэх ёстой. Хамгийн хэрэгтэй чухал үед Эйлин түүнд маш үнэнч хань болж байсныг мартаж болохгүй. 

	Эйлин түүний биеийг асуухаар оронд нь ойртож ирэхэд Каупервуд гараас нь эелдгээр барив. 

	— Фрэнк, бие чинь яаж байна? гэж Эйлин асуув. Би энд дөрвөн долоо хоног болоход тэнхээ тамир улам л суларсаар байна. Эмч бол гайгүй л гэх юм. Чамтай ярих юм зөндөө учир чам руу хүн явуулах юм сан гэж аль хэдийнээс бодсон юм. Байшингийн өргөтгөл ямар янзтай байгаагаа чи эхлээд ярихгүй юу?

	— Ярих юм ч жаал зугаа байлгүй яах вэ. Гэхдээ чамайг эдгэртэл асуудлыг түр хойшлуулдаг юм уу гэж бодох юм. Тэгвэл дээр үү? Аан? гэж Эйлин түгдрэн хэлэв. 

	— Миний бие ч сайжрахгүй шүү. Тийм ч учраас өнөөдөр би чамтай уулзах гэсэн юм гэж Каупервуд зөөлөн хэлэв. 

	Эйлин юу гэж хариулахаа мэдэхгүй дуугүй болов. 

	— За Эйлин минь, миний бараг бүх хөрөнгө чамд шилжиж байна. Гэхдээ зарим хүмүүс, тухайлбал хүү, охин хоёроо гэрээслэлдээ үлдээхийг мартаагүй. Энэ бүх хөрөнгийг хариуцах их үүрэг чамд оногдож байна. Асар их мөнгийг чи зарцуулах болно. 

	Чи үүнийг юу гэж бодож байна. Чадна биз дээ? Миний гэрээслэлд үлдээсэн бүгдийг яг биелүүлэх үү? гэж асуув. 

	— Тэгэлгүй яах вэ. Чиний хэлсэн бүгдийг би биелүүлнэ. 

	Каупервуд дотор онгойсон бололтой санаа алдаж:

	— Би гэрээслэлдээ чамд эд хөрөнгийг бүрэн эзэмших эрх олгоно. 

	Ийм учраас хэнд ч хэтэрхий итгэж болохгүй гэж чамд сануулах гэсэн юм. Намайг байхгүй болохтой зэрэг есөн шидийн юманд чамаар мөнгө гаргуулахаар ирэх болно. Гэвч хөрөнгөө гамтай зарцуулах арга хэмжээ авсан. 

	Гэрээс биелүүлэгчид чамд мэдэгдэж зөвшөөрөл авалгүйгээр юу ч хийх ёсгүй... Ямар төлөвлөгөө батлах, ямрыг нь хэрэгсэхгүй болгохыг чи өөрөө шийднэ. Миний гэрээс биелүүлэгчдийн нэг бол доктор Жемс юм. Түүнд бүрэн итгэж болно. Энэ бол туршлагатай эмчээр барахгүй, их журамтай сайн хүн. Чамайг тэтгэн дэмжинэ, өөрийнхөө мэдэх чадахын хэрээр, бүх талаар чамд тусална гэж тэр амласан. Энэ хүнийг ховор үнэнч хүн гэдгийг бүү март. Түүнийг надад их үйлчилсэнд талархаж нэлээд мөнгө түүнд үлдээнэ гэж хэлэхэд, чиний зөвлөгч байхыг зөвшөөрсөн боловч мөнгө авахаас татгалзсан. 

	Хэзээ нэг цагт хүнд байдалд орж яахаа мэдэхгүй болбол юуны өмнө энэ хүнд хандаж чамд юу гэж хэлэхийг нь сонсоорой. 

	— За Фрэнк чиний хэлсэн  бүгдийг би хийнэ. Нэгэнт чи түүнд итгэж байгаа болохоор би бас л итгэнэ. 

	— Өв залгамжлагчид зохих хувиа авсны дараа миний гэрээслэлд үлдсэн онцлог зүйлийг чи анхааралдаа авах ёстой. Юуны өмнө зургийн үзэсгэлэнгийн барилгыг дуусгах, түүнийг хадгалах тухай санаа тавих ёстой. Манай орд нийтийн хүртээл болсон музей болог. 

	Түүнийг хадгалахад би хангалттай мөнгө үлдээнэ. Чи үүнийг эмх цэгцтэй байлгахын тулд анхаарах ёстой. Энэ байшин надад маш чухал зүйл байсныг чи ойлгосон уу, үгүй юу мэдэхгүй. Миний бүх амьдралаа зориулсан том, том санаа бодлууд энэ байшинд төрсөн. Энэ байшинг барьж, түүнд үзэсгэлэн байгуулахаар зураг худалдан авч байхдаа, хотын албаны ажилтай огт адилгүй тийм сайхан зүйлийг хоёр биеийнхээ амьдралд оруулахыг би хичээсэн юм гэж Каупервуд хэлэв. 

	Каупервудын яриаг сонсоод Эйлин энэ бүгд түүнд ямар чухал болохыг анх удаа ойлгож, түүний захисан бүгдийг ширхэгчлэн биелүүлэхээ дахин амлав. 

	— Бас өөр нэг зүйл бол эмнэлгийн газар байгуулахыг аль хэдийнээс бодсон юм. Их үнэтэй газар авах гэсний хэрэггүй. Бронксийн районд газар сонгож авах нь хамгийн тохиромжтой юм. Үүнийг би гэрээслэлдээ бичиж үлдээнэ. Уул эмнэлэг ядуучуудад зориулагдана. Харин сайн амьдралтай, хөрөнгө мөнгөтэй, дуртай газраа явж чадах чинээлэг хүмүүст зориулагдахгүй. 

	Энд яс үндэс, шашин шүтлэг, арьсны өнгө гэж ялгаварлахгүй үйлчилнэ гэж Каупервуд нэмж хэлэв. 

	Каупервудыг яриагаа түр завсарлахад Эйлин дуугүй л байв. 

	— Бас чамд яриагүй нэг зүйл байна. Чи үүнийг юу гэж үзэхийг мэдэхгүй байна. Гринвудын оршуулгын газар бунхант булш барьж эхэлсэн. Одоо бараг дуусаж байна. Эртний грекийн булштай адил тун гоёмсог хийгдсэн. Тэнд хоёр ижил бунхан бий. Нэг нь минийх, нөгөөх нь чамайг хүсвэл оршуулах биз. 

	Ийм үг хэлэхэд Эйлиний бие арзас хийх шиг болов. Харин Каупервуд төмөр замын барилгын тухай ярьж байгаа юм шиг удахгүй ирэх үхлийнхээ тухай тайван бөгөөд ажил хэрэгчээр ярьж байв. 

	— Гринвудын оршуулгын газар гэв үү? гэж Эйлинийг асуухад

	— Тийм ээ, тэгсэн гэж Каупервуд зоримог хэлэв. 

	— Энэ тэгээд бараг бэлэн болсон юм уу?

	— Намайг удахгүй үхвэл тэнд оршуулж болно. 

	— Фрэнк, чи энэ ертөнц дээр хамгийн хачин хүн юм аа! Өөртөө болон надад бунхант булш бариулж байдаг... үхнэ гэж итгэсэн юм шиг. 

	— Энэ бунхан мянган жил байх болно. Эрт орой хэдийд ч болсон бид заавал үхнэ. Чи яагаад үхсэнийхээ дараа надтай хамт байж болохгүй байх вэ. Гэхдээ үүнийг чи өөрөө л мэднэ гэж Каупервуд дуугаа ялимгүй өргөн хэлэв. 

	Эйлин юу ч хариулсангүй. 

	— За ийм л байна, нэгэнт үүнийг бариулснаас хойш чи бид хоёрыг хоёулыг л энд оршуулах ёстой гэж би бодож байна. Харин чамайг хүсэхгүй бол... 

	— Фрэнк энэ тухай одоо ярихаа больё. Хэрэв чи л намайг тэнд оршуулаасай гэж хүсэж байгаа бол би татгалзахгүй шүү дээ гэж хэлэхдээ эхэр татан уйлахаа арай ядан барьж байсан түүний хоолой зангирч байв. 

	Энэ үед хаалга нээгдэж Жемс эмч орж ирээд өвчтөн Каупервуд ингэж удаан ярьж болохгүй, Эйлин өөрөө утасдаж байгаад дараа ирнэ биз гэхэд Каупервудын орны дэргэд сууж байсан Эйлин босож түүний гараас барин:

	— Маргааш би дахин ирнэ. Түргэн ч болсон ороод гарна. Захих юм гарвал эмч Жемст хэлээд утасдуулаарай. Фрэнк, чи эдгэрэх ёстой. Үүнд итгэх хэрэгтэй. Чиний хийх юм их шүү дээ. Хичээж үзээч!

	— За, би хичээе. Маргааш хүртэл баяртай гээд гараараа дохив. Эйлин өрөөнөөс гарч Каупервудтай ярьсан ярианыхаа тухай гунигтайгаар бодлогошрон цахилгаан шат руу алхаж явтал гэнэт шатнаас нэг эмэгтэй буусан нь Беренис байлаа.

	Агшин зуурын дотор тэр хоёр сандарснаас болж бие биеийг гөлрөн зогтуссаны дараа Беренис шатны хаалга онгойлгон доош буун алга болов. Учраа олж ядсан Эйлин буцаад Каупервудын өрөө рүү эргэсэн боловч гэнэт больж дахиад л цахилгаан шат руу хэд алхсанаа гайхширан зогсож «Беренис энд байдаг! Каупервуд л түүнийг дуудсан байх ёстой. За тийм байж. Тэгээд бас үхэж буй дүр үзүүлнэ. 

	Итгэл найдвар хөсөрдүүлэх ямар нэг хэмжээ хязгаар энэ хүнд алга, маргааш ир гэнэ шүү. Өөрийнхөө дэргэд намайг булшлах бунхан бариулсан ч гэх шиг их донгосож байна больё доо! Үүгээр л эцэс болгоё. 

	Өдөрт мянга дахин дуудсан ч би дахиад уулзахаар ирэхгүй, нөхрөө юм уу эсвэл түүний даалгавраар эмч Жемс буюу өөр нэг хүн утасдвал хариу өгөхгүй байхыг зарц нартаа даалгана» гэж амандаа шивнэж байв. 

	Уур хилэн нь бадарч цээжинд нь далайн долгио шиг оволзон байсан Эйлин өөрийнх нь ашиг тусын тул ийм их юм хийсэн эхнэрээ ингэж басамжлан доромжилж буй энэ этгээдийн тухай сонин хэвлэлд материал өгч хариугаа авна даа гэж бодсоор цахилгаан шатанд орж доош буув. 

	Зочид буудлаас гүйн гарч такси дуудаад Эйлин:

	— Хаашаа ч явсан ялгаагүй, түргэл гэж жолоочид тушаагаад Каупервуд дээр буулгах муу юм бүхнийг дотроо эргэцүүлэн бодож Беренист хилэгнэн уурлаж, чичрэн дагжиж явав. 

	
ЖАРАН НАЙМДУГААР БҮЛЭГ

	Энэ үед Беренис өрөөндөө очиж сандал дээр лагхийн суухдаа Каупервудын болон өөрийнхөө төлөө айн санаа зовж, энэ тухай бодох ч сөхөөгүй байв. 

	Гэнэт Эйлин Каупервудын өрөөнд эргэж очвол яана даа. Түүний биеийг ийм сул байхад бүрмөсөн ална л гэсэн үг, яасан аюултай юм бэ? Түүний төлөө Беренис ашигтай юм хийж чадахгүй нь ээ. Эмч Жемстэй уулзаж Эйлинийг яаж тайвшруулах талаар зөвлөгөө авч болох юм. 

	Эйлин бол өсөрхөн хонзогносон уур омгоороо яахаас ч буцахгүй хүн. Түүнтэй дахин тааралдахаас Беренис айна. Эмч Жемсийн өрөөнд, юм уу тэр хавьд Эйлин байвал яана! Гэхдээ тэсвэрлэн хүлээж чадахгүй болсон тул Беренис утас руугаа дөхөн очиж Жемст утасдахад түүний аз болж шууд хариу өгөв. 

	— Жемс эмч ээ, би... Беренис байна. Та манайд одоохон ирэхгүй юу? Аюултай юм болоод байна. Тантай яримаар чухал юм гарлаа гэж Беренис түгдрэн хэлэв. 

	— Тэгье тэгье Беренис, одоохон очъё гэж тэр хариулав. 

	Беренис чичирхийлсэн дуугаар

	— Болгоомжлоорой. Хатагтай Каупервудтай гэнэт тааралдвал... таныг дагаад ирж магадгүй гэж эмээж байна гэв. 

	Беренисийн дуу тасалдахад Жемс утсаа тавьж эмийнхээ хайрцгийг шүүрэн авч түүний өрөөнд очихоор яаран гарав. 

	Жемсийг хаалга цохиход хаалганы цаанаас Беренис

	— Эмч ээ, та ганцаараа ирэв үү? гэж шивнэн асуув. 

	Ганцаараа гэж түүнийг хариулахад Беренис хаалгаа онгойлгож оруулав. 

	— Юу болов, Беренис? Юунаас та ингэтлээ айгаа вэ? гэж түүний цонхийсон царайг харж огцомхон асуув. 

	— Эмч минь, би өөрөө ч мэдэхгүй. Би хатагтай Каупервудтай санамсаргүй тулгарлаа. Намайг ямар муухай харсан гээч. Би Каупервудын төлөө л айх юм. Намайг явснаас хойш Эйлин эргэж Каупервудын өрөөнд очсон болов уу? Та юм мэдээгүй биз? Би түүнийг эргэж очсон байж магадгүй гэж бодох юм. 

	— Үгүй, эргэж очоогүй. Би дөнгөж сая тэндээс ирлээ. Фрэнк гайгүй л байна гээд Жемс хайрцгаасаа хэдэн эм гаргаад нэгийг нь Беренист өгч үүнийг уугаад хэдэн минут дуугүй суу. Энэ эм таныг тайвшруулна. Дараа нь надад энэ тухай бүгдийг ярьж болно гэж хэлэв. 

	Жемс диван дээр очиж суугаад дэргэдээ суух дохиог түүнд өгөв. Беренис  алгуурхан тайвширч эхлэхэд Жемс түүнд:

	— Одоо та миний ярихыг сонс. Таны байдал энд их хүнд байгааг би сайн ойлгож байна. Таныг энд ирсэн цагаас эхлэн би үүнийг ойлгосон юм. Гэвч яагаад ингэж мэгдэж сандрах болов? Хатагтай Каупервудыг өөр лүүгээ дайрч довтолно гэж та бодоо юу гэж Жемс яриа эхлэв. 

	— Би өөрийнхөө төлөө айсан биш, харин Фрэнкийн төлөө санаа зовж байна. Энэ хүн маш сул, яах ч аргагүй болчхоод байна. Эйлин ямар нэг аюултай юм хэлэх буюу хийвэл түүнийг амьдрах хүсэлгүй болгож магадгүй гэж айх юм. Каупервуд түүнд маш тэвчээртэй сайн санаагаар хандаж байдаг. Одоо Каупервудад үзэн ядалт биш, харин жинхэнэ хайр дурлал хэрэгтэй байна. Эйлиний тусын тул тэр хэчнээн их юм хийлээ дээ. 

	Гэтэл Эйлин юу ч хийхээс буцахгүй байдаг. Түүнийг дахиад багтарч унатал доромжилж чадах хүүхэн байгаа даа. Эйлин нэг хардвал биеэ барих чадлаа бүрэн алддаг гэж Каупервуд олон удаа ярьж байсан гэж Беренис хэлэв. 

	— Тийм ээ. Би түүнийг мэднэ. Энэ агуу их хүн буруу хүнтэй гэрлэсэн юм. Үнэнээ хэлэхэд ямар нэг хэрүүл шуугианаас би үргэлж болгоомжилдог байсан. Та нарыг нэг буудалд байгааг би ухаангүй хэрэг гэж үздэг. Гэвч дурлал гэдэг бол хүчтэй зүйл. Та нарыг бие биедээ ямар их хайртай болохыг би бүр англид байхдаа харсан юм. Каупервудын эхнэрийн нь харьцаа түүний сэтгэлийг бүрэн хангадаггүй юм байна гэдгийг миний мэтийн олон хүн ярьж мэднэ. Ингэхэд та Эйлинтэй үг солилцсон уу? гэж Жемс хэлэв. 

	— Үгүй, нэг ч үг зөрөөгүй. Би түүнийг зөвхөн шатнаас гарч байхыг нь харсан. Эйлин намайг хармагцаа л ухаангүй уурласан. 

	Түүний ууртай царайг нь хараад хамаг бие минь дагжтал чичирсэн. Эйлинийг бид хоёрт хоёуланд маань муу юм хийж чадна гэж бодсон юм. 

	Түүнээс гадна түүнийг Фрэнкийн өрөөнд шууд очсон байх гэж би айсан юм гэж Беренис хэлэв. 

	Жемс эмч «шуурга» намдтал гадагш гарахгүй байхыг Беренист зөвлөж юу болж байгааг өөрөө түүнд мэдэгдэнэ гэв. Хамгийн гол нь Каупервудтай дахиад уулзахдаа болсон явдлын тухай түүнд юу ч ярихгүй байхыг тэр бас Беренист зөвлөв. 

	Фрэнкийн бие муу байхад тийм юм дуулгаж ер болохгүй. 

	Жемс эмч зүрх гаргаж өөртөө хатагтай Каупервудад утасдаж, ямар шуугиан дэгдээж, юу хийх гэж байгааг нь болбол мэдэж авна гэж тайван ярьж байв. Дараа нь Жемс салах ёс гүйцэтгээд энэ талаар сайн бодохын тул өрөө рүүгээ явлаа. 

	Гэхдээ Жемсийг хатагтай Каупервудад утасдахын өмнө нэг асрагч орж ирээд ноён Каупервуд их зовуурьтай байна үзэж өгөөч гэж гуйв. 

	Эмч тэр дор нь очиж үзвэл Каупервуд хэвтэж чадахгүй эргэж хөрвөж байв. Эйлинтэй ярьсан яриа ямар янзтай болов гэж эмч асуухад Каупервуд ядрангуй хариулсан нь:

	— Гайгүй, тийм муугүй болсон. Хамгийн чухал ажлын тухай дахин ярьсан юм. Яагаад ч юм би их ядарчээ. Яриа ч урт удаан болсон л доо. 

	— Би яг тэгнэ гэж мэдэж байсан юм. Дараа дахин ингэж удтал ярьж болохгүй шүү. Тайвшруулах эм өгье, үүнийг уучих гээд шилэн аягатай ус, нунтаг эмийн хамт өгөв. Түүнийг эмээ уусны эцэст

	— За болно. Би удахгүй эргэж ирж үзнэ гэж хэлээд Жемс гарав. 

	Дараа нь өрөөндөө эргэж ирээд Эйлинд утасдахад тэр гэртээ оччихоод байж байлаа. Үйлчлэгч эмэгтэйгээс түүний нэрийг сонсоод Эйлин утас руу ирэв. Нөхөртэйгөө уулзсан уулзалтын үр дүнг мэдэх гэсэн юм, надад хэлж захимаар юм байна уу? гэж Жемс их л эелдэг дуугаар асуухад Эйлин маш их ууртайгаар:

	— Байна аа, Жемс эмч ээ. Та надад дахин утасдахгүй байж чадвал их тус хүргэж байгаа нь тэр. Миний нөхөр гэгч хүн Флеминг хүүхэн хоёрын хооронд юу болж байгааг би дөнгөж сая мэдлээ. 

	Лондонд ч тэр, энд ч ялгаагүй тэр хүүхэн таны нүдний өмнө түүнтэй хамт байгаа нь таны өршөөл ивээлийг ч авсан байж болох юм. Намайг түүнтэй уулзаад сэтгэл хангалттай байна уу гэж та тавлаж байх шив! Энэ хүүхэн түүнтэй нэг буудалд нуугдаж байна. Үүнээс гутамшигтай юмыг би амьдралдаа үзэж мэдэж байсангүй. Энэ нь олны сонорт хүрвэл сонин байх болно гэдэгт би итгэж байна гээд зангирсан хоолойгоор, — Та эмч хүн шүү дээ! Эмч хүн ёс дэглэмийг сахих талаар санаа тавих ёстой, харин та... гээд дуу нь тасалдав. 

	Эйлиний уур хилэн улам бүр бадарч буйг ойлгосон Жемс түүний яриаг таслах хэрэгтэй болсон тул нэлээд шийдэмгий боловч намуухан дуугаар

	— Хатагтай Каупервуд ингэж иш үндэсгүй буруутгах явдлаа зогсоогооч. Энэ удаа би тантай шүүгчийн хувьд биш, харин эмчийн хувьд ярьж байгаа юм. Миний оролцоогүйгээр бий болсон байдлын учрыг олох гэж оролдох шаардлага надад байхгүй. Та намайг ингэлээ гэж зэмлэх эрх байхгүй. 

	Та намайг муу ойлгож байна. Надад итгэнэ үү байна уу хамаагүй. Таны нөхрийн бие тун тааруу байна. Ийм үед хэрүүл шуугиан үүсгэх материал сонинд өгвөл үүгээрээ та хэмжээгүй их алдаа гаргана шүү. Ингэснээр та Каупервудыг юм уу эсвэл түүний ойр дотнын хүмүүсээс илүү өөрийгөө мянга дахин хохироох болно. 

	Танай нөхөр зөвхөн хүчирхэг найз нараар барахгүй мөн бишрэгчид олонтойг мартаж болохгүй. Тэд Каупервудыг нэгэн зэрэг хамгаалж түүнийг муулагчдад хатуу цохилт өгөхийг хичээнэ. 

	Хэрэв тэр үхвэл юу болох вэ? Өөрөө сайтар бод л доо! Таны бодож буй хэвлэлийн довтолгоог олон түмэн юу гэж үнэлэх вэ? гэж Жемс хэлэв. 

	Жемсийн энэ хатуу хариулт Эйлиний саяхан үйлдсэн нүглийг өөрт нь сануулжээ. 

	Түүний дууны чичирхийлсэн өнгө арилж  хэлсэн нь:

	— Жемс эмч ээ, би хэнтэй ч хувийнхаа хэргийг хэлэлцэхийг хүсэхгүй байна. Иймд битгий утасдаарай. Юу ч болж байсан тэр, ноён Каупервудын тухай мэдэхийг үл хүснэ. Флеминг хүүхэн байгаа газар түүнийг арчилж байг! Тэр хүүхэн л анхаараг! Надад бүү утасдаарай. Би бүр залхаж гүйцлээ. Энэ бол миний эцсийн хэлэх үг шүү Жемс эмч ээ, гээд Эйлин утсаа тавив. 

	Жемс утасны аппаратаас эргэхдээ үл мэдэг жуумалзаж байв. 

	Удаан жилийн турш мэргэжлийн ажил хийхдээ голын хийтэй хүүхэнтэй олонтоо тулгарч явсан тул Беренистэй уулзсан цагаас хойших хугацаанд Эйлиний уур хилэн арай намдсаныг Жемс өөрийн туршлагаар мэдэж байв. Мөн түүнчлэн энэ явдал бол Эйлинд анх удаа тохиолдож буй шинэ зүйл бишийг тэр бас ойлгож байсан, хэвлэлээр илэрхий хэрүүл шуугиан үүсгэхийг нэр алдарт дуртай Эйлин зүрхлэхгүй. Ийм юм Эйлин урьд өмнө ч хийж байгаагүй одоо ч хийж чадахгүй гэдэгт итгэж тайвширсан Жемс энэ бүгдийн тухай сэтгэл түгшиж ямар мэдээ дуулдах бол гэж түүнийг тэсгэлгүй хүлээж байсан Беренист ярихаар очив. 

	Эйлин зөвхөн заналхийлж хашхирч байвч аймшигтай юм юу ч хийж чадахгүй гэж Жемс инээмсэглэн хэлж Беренисийг итгүүлэв. 

	Каупервуд, Беренис тэр гурвыг Эйлин үнэхээр занан зүхэж байвч уур хилэн нь дарагджээ. 

	Ямар нэг болгоомжгүй явдал түүнээс гарахгүй. Харин Эйлин нөхөртэйгөө дахин уулзах хүсэлгүй гэж мэдэгдсэн учир өвчтөнийг арчлах үүргийг Беренис өөртөө авах, тэр хоёулаа Каупервудыг үхлээс аврах хэрэгтэй гэж Жемс үзжээ. Беренис орой дөрвөөс арван хоёр цаг хүртэл түүнийг сахих ёстой байлаа. 

	— Маш зөв! Би чадлынхаа хэрээр түүнийг арчлахад баяртай байх болно. Каупервуд амьдрах ёстой эмч минь. Бүх л бодсон зүйлээ хэрэгжүүлэхийн тулд тэр эдгэрэх ёстой. Бид ч туслах гэж Беренис догдлон хэлэв. 

	— Танд би маш их баярлаж байна. Түүнийг танд хайртай гэдгийг би мэднэ. Та дэргэд нь байвал түүнд хамаагүй дээр байх болно гэж Жемс хэлэв. 

	— Үгүй, би л танд хязгааргүй их талархах ёстой хүн гэж Беренис түүний хоёр гарыг атгаж дуу алдан хэлэв. 

	
ЖАРАН ЕСДҮГЭЭР БҮЛЭГ

	Каупервудыг үхсэний дараа түүний хөрөнгө нь Эйлиний өмч болон шилжих бөгөөд түүний ач холбогдлыг зөв үнэлэн гэрээс биелүүлэгчийн хувьд зайлшгүй тулгарах янз бүрийн асуудлыг зөв шийдвэл зохихыг Эйлинд ухуулан итгүүлэх гэж оролдсон боловч энэ нь үр ашиггүй болсныг Каупервуд ойлгожээ. Энэ бүгд нь тэр хоёрын аль алинд нь чухал болохыг Эйлин дутуу ойлгожээ. 

	Ерөөс Эйлинийг хүний зан төрх, санаа бодлыг ойлгож чадахгүй хүн гэж Каупервуд сайн мэдэх тул гэрээслэлдээ үлдээх санаа бодол, хүслээ биелэгдэнэ хэмээн батлах үндэс түүнд үгүй байлаа. 

	Энэ бодол нь түүний  амьдрах санаа сэтгэлийг сэргээхийн оронд урам зоригийг нь бүр хугалжээ. Каупервуд маш их ядарч амьдрах сонирхлоо үндсэндээ алджээ. 

	Гуч гаруй жил хамт амьдрахдаа бараг тасралтгүй хэрэлдэж байснаа бодоход хачин жигтэй санагдана! Анх арван долоон настай Эйлинд хорин долоон настай Фрэнк ухаангүй дурлаж, дараа нь энэ сайхан ид гялалзаж байгаа хүүхнийг ухаан муу, зөөлөн сэтгэлгүй болохыг хожуу мэджээ.

	Эйлин түүний их авьяас, санхүүгийн нарийн ухааныг ойлгож үнэлээгүйн зэрэгцээ түүнийг өөрийнхөө хувийн өмч учир өөрөөсөө өөр хэнийг ч харах ёсгүй гэж үзэж байлаа. 

	Каупервудыг өөр хүүхэнд ялимгүй сонирхоход л хэрүүл шуугиан дэгдээдэг байсан боловч тэр хоёр хамт амьдарсаар л бөгөөд Эйлин өчнөөн жил болоход нөхрийгөө сайн таньж чадаагүй, ийм их хөрөнгө алгуур хуримтлуулсан чанарыг нь дутуу үнэлсээр л байлаа. 

	Ингээд эцэст нь Каупервуд амьдралын өнгийг онцгой мэдүүлсэн хүүхэнтэй тааралджээ. Тэр хоёр биеэ олж, бие биеэ сайн ойлгожээ. 

	Беренисийн гайхамшигтай дурлал нь түүний дуу, харц, хөдөлгөөн, үгийн өнгөнд тодорч байлаа. Тэр хүүхэн Каупервудын дээрээс нь тонгойн

	— Хайрт хонгор минь, бидний дурлал бол түр зуурын хэрэг биш, харин үүрдийнх байх ёстой. Чи хаана ч явлаа гэсэн энэ дурлал чамд байж, чинийх надад байх ёстой. Бид үүнийг мартах ёсгүй. Тайван амар даа хонгор минь гэж түүнд хэлнэ. 

	Каупервудын энэ бодлыг сувилагчийн цагаан халат өмссөн Беренис орж ирж таслав. Танил дуу сонсоод хэн ирснийг сайн танихгүй байгаа юм шиг Беренисийг гөлрөн харав. Түүний гоо үзэмжид энэ хувцас маш сайхан зохижээ. 

	Тэгээд их хүч гаргаж толгойгоо өндийлгөн

	— Аа, чи юу Афродит! Далайн дагина минь. Яасан гоё харагдана вэ! гэж дуу алдахад Беренис тонгойж түүнийг үнсэв. 

	— Далайн дагина минь! Ямар сайхан алтлаг үс вэ! Цэнхэр нүдийг нь хар л даа! гээд түүний гарыг чанга атгаж, бие рүүгээ татав.

	— Чи одоо надтай хамт байх болно! Эгийн цэнхэр тэнгисийн эрэг дээр чи миний сэтгэлийг хэчнээн их татлаа даа! гэж Каупервуд хэлэв. 

	— Фрэнк, би чиний дагина болж чаддаг л юм бол чамаас хэзээд холдохгүй. 

	Беренис түүний дэмийрч байгааг ойлгоод тайвшруулах гэж оролдов. 

	— Чиний инээмсэглэл ямар сайхан юм бэ! Дахиад инээмсэглэ дээ. Нарны туяа шиг л юм. Далайн хөөснөөс төрсөн Афродит минь гарыг минь атга л даа гэж Каупервуд үглэнэ. 

	Беренис орны ирмэг дээр суугаад чимээгүй уйлав. 

	— Афродит, намайг битгий орхиорой! Чамаасаа хагацашгүй нь гэж хэлээд Каупервуд түүн рүү ухасхийв. 

	Энэ үед Жемс эмч орж ирээд Каупервудын байдлыг ажиглан ойртож очоод Беренисийг анхааралтай харж:

	— Ертөнцийн гайхамшигт нэг эр өөрт чинь унаж буйд та бахархах ёстой. Та түр гарч бай. Би үүний хүч тамирыг сэргээе. Үхүүлж болохгүй гэж хэлэв. 

	Беренис өрөөнөөс гарахад эмч түүнд тайвшруулах эм өгөв. Хэдхэн минут өнгөрөхөд Каупервуд дэмийрэхээ больж ухаан оров. 

	— Беренис хаана байна? гэж тэр асуув. 

	— Удахгүй ирнэ. Танд амрах, тайван байх нь л хамгийн чухал байна гэж Жемс хэлэв. Беренис өөрийгөө дуудахыг сонсоод ирж, түүний орны дэргэд намхан сандал дээр хүлээн суув. Их удалгүй Каупервуд нүдээ нээж,

	— Беренис, миний ордыг байгаа хэвээр нь хадгалах нь чухал юм шүү. Миний зураг, баримлууд энэ байшинд хадгалагдах ёстой гэж хэлэхэд:

	— Тийм ээ, үүнийг би мэдэж байна. Фрэнк, чи тэр үзэсгэлэнг үргэлж хайрладаг байсан шүү дээ! гэж зөөлөн эелдгээр Беренис хариулав. 

	— Тийм ээ, их хайрладаг байсан. Тавдугаар өргөн чөлөөний барагшин замаас гарч дал модны цэцэрлэгт орох дуртай байсан. Цэцэг, ургамлын дундуур яваад жаахан суувал ус цалгиж жижиг горхинууд мушгиралдан урссаар жаахан цөөрөмд орно. Чагнахад сэрүүн ногоон ойн дундуур хоржигнон урсах горхи булаг лугаа адил тэдний шуугиан нь хөгжмийн ая мэт санагдана. 

	— Тийм, тийм хонгор минь, би мэдэж байна. Одоо чи амрах ёстой. Чамайг унтсан ч би чиний дэргэд л байна. Би чамайг сахина гэж Беренис шивнэн хэлэв. 

	Түүнийг сахиж байхдаа Беренис хийж чадахгүй болсон ажлаа тэр улайран сонирхсон хэвээр байгааг мэдэж машид биширчээ. Каупервуд зургийн үзэсгэлэн, эсвэл метрополитен юм уу, эмнэлгийн тухай ярина. 

	Беренис, эмч Жемс хоёрын аль нь ч Каупервудад хэдхэн өдрийн нас үлдсэнийг тааж мэдээгүй байжээ. Беренисийг байхад санаа сэтгэлийн хувьд сэргэлэн байх боловч хэдхэн минут яриад л өөрийн эрхгүй унтана. Ингэхэд нь Жемс эмч

	— Зүгээр, унтаг. Тамир тэнхээ ороход нь хэрэг болно гэж хэлнэ. 

	Энэ явдал Беренисийн сэтгэлийг зовооно. Каупервудыг эдгэрүүлэх ямар ч арга алга уу гэж бүрэг байдлаар Беренис асуув. 

	— Ямар ч арга байхгүй. Нойр л түүнд ганц сайн эм юм. Засарч ч магадгүй юм. Би өөрийнхөө мэдэх хамгийн сайн эмээ л хэрэглэж байна. Харъя л даа, сайнаар эргэх нь ч байдаг л юм. 

	Гэвч Каупервудын байдал сайнаар эргэсэнгүй. Харин дөчин найман цагийн дотор өвчтөний байдал эрс дордов. Эмч Жемс хүү Фрэнк Каупервуд, охин Анна (эдүгээ хатагтай Темполтон) нарт нь яаралтай цахилгаан явуулав. 

	Хүүхдүүд нь ирээд хатагтай Эйлин яагаад түүнийг сахихгүй байгаа учрыг асуухад ямар нэг тусгай шалтгаанаар Эйлин нөхрийгөө эргэхээс татгалзсан гэж эмч Жемс хариулав. 

	Хэдийгээр Каупервудын хүүхдүүд Эйлин, тэдний эцэг хоёрын хоорондын харьцаа хүйтэн байдгийг мэдэх боловч ийм хүнд үед нөхрөө эргэхгүй байгаа учрыг өөрийнхөөрөө ойлгоод эцгийнхээ байдал хүнд байгааг Эйлинд мэдэгдэх нь зүйтэй гэж тэд үзжээ. 

	Тэгээд тэр дор нь Эйлинд утасдахад Каупервуд болон түүний хүүхдүүдийн тухай юу ч мэдэхийг тэр хүсэхгүй байгааг ойлгож тэд маш гайхав. 

	Надгүйгээр эмч Жемс, Флеминг хүүхэн хоёр түүний ажлыг явуулна биз. Каупервуд өөрөө үүнийг зөвшөөрсөн юм. Тэдгээр итгэгдсэн хүмүүс нь түүний төлөө санаа тавиг! Яалаа ч гэсэн би түүн дээр очихгүй гэдэг хариултыг Эйлин өгчээ. 

	Хүүхдүүд нь үүнийг сонсоод эвгүйцсэн боловч эцэг дээрээ очиж юу болохыг нь хүлээхээс өөр аргагүй болжээ. 

	Эмч Жемс, Беренис, Жемисон нар ямар ч аргагүй болсныг мэдээд өвчтөнийг тойрон зогсжээ. Ингэж тэд Каупервудын хүнд амьсгалахыг сонсон хэдэн цаг хүлээв. 

	Амьсгаа нь нэг чангарч нэг үе сулрах бөгөөд ийнхүү сулрах үес өрөөнд чимээ аниргүй болно. Үүнээс хорин дөрвөн цагийн дараа тэр тэсгэлгүй их ядаргааг авч хаях гэж байгаа юм шиг гэнэт ухасхийн өндийгөөд дараа нь эргэн тойрноо ажих гэж байгаа мэт тохой дээрээ өндийснөө дэрэн дээрээ саван унаад дахин хөдөлсөнгүй. 

	Үхэл! Үхэл! Аргалж болшгүй аюулт үхэл ингэж иржээ. 

	— Фрэнк! гэж айж гайхан гөлрөн байсан Беренис түүн рүү хашхиран ухасхийж сөхрөн унаад чийгтэй гарыг нь шүүрэн авч нүүрэндээ наан эхэр татан уйлав. 

	— Фрэнк минь, даанч яав даа гэж хашхираад Беренис ухаан балартан шалан дээр ягуухан унав. 

	
ДАЛДУГААР БҮЛЭГ

	Каупервудын үхэл олон хүнийг сандраажээ. Хойшлуулж болохгүй яаралтай шийдэх болон аажимдаа боловсруулах зэрэг янз бүрийн асуудлууд гарч ирэв. Уг асуудлууд нэн төвөгтэй тул учраа олохгүй сандарсан хүмүүс талийгаачийг тойрон хэдэн минут гөлрөн зогсоцгоов. Тэдний дунд хамгийн тайван бөгөөд самбаатай нь эмч Жемс байсан учир Жемисонтой хамжин Беренисийг зэргэлдээ өрөөнд аваачив. Дараа нь хатагтай Каупервудад утасдаж оршуулгын талаар ярилцахыг Жемисонд зөвлөв. Гэтэл тэр хоёрын хооронд их эвгүй яриа үүсжээ. Нөхрийгөө үхсэн тухай мэдээг Эйлиний хүлээн авч байгаа байдал нь эмч, нарийн бичгийн дарга хоёрын сэтгэлийг ихэд түгшүүлсэн бөгөөд энэ нь бүх нийтийн шившиг болж магадгүй төлөвтэй байв. 

	— Та яагаад энэ тухай надад ярьж байна? Эмч Жемс болон Флеминг хүүхний л саналыг асуухгүй юу! Эд нар л түүний бүх ажлыг Лондонд ч, энд ч удирдсаар байсан шүү дээ гэж Эйлин мэдэгдэв. 

	— Хатагтай Каупервуд, энэ хүн таны нөхөр шүү дээ. Шарилыг нь гэртээ оруулахыг үнэхээр хүсэхгүй байна гэж үү? гэж гайхсан Жемисон хэлэв. 

	— Ноён Каупервуд намайг огт тоохгүй байснаас гадна үргэлж хууран мэхэлж байсан, түүний эмч, нууц амраг хүүхэн ч ялгаагүй намайг мэхэлж л байсан. Тэр хоёр л санаа тавьж, түүнийг аль нэг хүүрийн байшинд агуулж байгаад тэндээсээ аваачиж оршуулна биз гэж Эйлин эрс хариулав. 

	— Хатагтай Каупервуд! Энэ бол огт дуулдаагүй эвгүй явдал, энэ тухай бүх сонинуудад шуугих болно.  Таны нөхөр шиг ийм том хүний үхэлтэй холбогдон хэл ам гарвал танд лав аятай байхгүй байлгүй гэж Жемисон сэтгэл үймснээс болж чанга дуугаар хэлэв. 

	Уул яриаг сонссон Жемс эмч ирж Жемисоноос утасны чагнуурыг аван

	— Хатагтай Каупервуд, тантай эмч Жемс ярьж байна. Каупервуд эх орондоо буцаж ирээд намайг дуудсаныг та мэдэж байгаа. Ноён Каупервуд бол миний ах дүү ч биш, харин би аливаа өвчтөнийг яаж үйлчлэх ёстой вэ, тэр л ёсоор түүнд үйлчилсэн. Таныг өвчтэй байсан бол би мөн л тэгж үйлчлэх байсан. Гэхдээ танд хөрөнгөө гэрээслэн үлдээсэн нөхрийнхөө шарилд ингэж хайхрамжгүй хандах шийдвэрээ өөрчлөхгүй зөрүүдэлбэл та нэр сүрээ бүрмөсөн баллана гэдгийг анхааруулъя. Юмны учрыг ойлгох хэрэгтэй байна гэж ширүүн хэлэв. 

	Тэгээд юу хэлэхийг нь жаахан хүлээсэн боловч Эйлин хариу дуугарсангүй. 

	— Хатагтай Каупервуд, би таныг өөртөө ашигтай юм хийж аль гэж ер гуйгаагүй юм шүү. Өөрийгөө бод! Түүний шарилыг таны хүсэж байгаагаар ямар нэг хүүрийн газар хадгалж байгаад хаана ч оршуулж болно. Тал бүрээс нь сайн бодоод үз. Хэвлэлийнхэн надаас ч юм уу эсвэл оршуулгын товчооноос шарилыг яасан тухай мэдэх болно. Таны өөрийн чинь ашиг тусын тулд сүүлчийн удаа дахин гуйя. Та энэ шийдвэрээ өөрчлөхгүй бол маргааш болоход л бүх сонинуудад энэ түүх бүрэн гарна гэдгийг мэдээрэй гэж Жемс хэлэв. 

	Ухаалаг хариу өгнө байх гэж найдсан Жемсийг дуугүй болоход утсаа таслах нь сонстов. Тэгэхлээр нь эмч Жемс нарийн бичгийн дарга Жемисонд:

	— Энэ эмэгтэй одоохондоо юм ухаарах чадалгүй байна. Бид бүгдийг гартаа авч Эйлиний орноос ажиллах хэрэгтэй болж байна. Зарц нар нь Каупервудад хайртай байсан. Тэдэнтэй амархан хэл амаа ололцож болно гэж итгэж байна. Иймд Эйлиний зөвшөөрөлгүйгээр шарилыг байшинд нь аваачиж, түүнийг бунханд нь оршуултал тэнд хадгалъя. Энэ бол бидний хийж чадах, хийх ч ёстой зүйл юм. 

	Нас барсан хүний өмнө өөрийнх нь орон гэр хаалттай байж болохгүй. Энэ бол гунигт явдал юм гэж хэлэв. Малгайгаа аваад гарахаар явахдаа Жемс эмч Беренисийг үзэх хэрэгтэй гэж бодов. Беренис хэдийнээ ухаан орсон байжээ. 

	— Беренис, санаагаар битгий уна! Өрөөндөө очоод жаахан амар. Ямар нэг юм болбол хэлье. Бүх юм ёсоор бүтнэ гэдгийг танд би амлаж болно гэж Жемс хэлээд түүний гарыг нөхөрсгөөр атгав. 

	Тэгээд юуны өмнө Каупервудын шарилыг ойрхны оршуулах товчоонд хүргэх, дараа нь Каупервудын зарц нарын санаа бодол, зан байдлын талаар Жемисонтой зөвлөх хэрэгтэй байлаа. Найдаж болохоор нэг хоёр хүн олдож болох юм. Эйлинийг тэгж дур зоргоор нь аашлуулах ёсгүй гэж Жемс бодов. Ийнхүү тэр эмчийнхээ эрхийг хэтрүүлэн хэрэглэхээс өөр аргагүй болжээ. 

	Эйлин нөхөртэйгөө яагаад эв түнжин муутай байсныг Жемс аль хэдийнээс ойлгож байсан юм. Эйлин нөхөртөө ухаангүй дурласнаас болж, түүний алхам бүрийг хардах болсноос жаргалын тухай хүсэл нь зовлон болж хувирчээ. 

	Яг энэ хүнд үед Чикагод байх үеэс нь тэдэнд үйлчилж байсан Каупервудын гэрийн ахмад даамал Бакнер Карр гэгч хүн Жемисоныг утсаар дуудсан нь маш жигтэй явдал болов. Түүний утасдсан гол зорилго нь бол ноён Каупервудын таалал төгссөнтэй холбогдуулан гүн эмгэнэлээ илэрхийлэхийн зэрэгцээгээр хатагтай Каупервуд нэг хүнтэй утсаар ярьж нөхрийгөө элдвээр зэмлэн буруушаасныг дуулснаас гадна хамгийн ноцтой нь түүний шарилыг өөрийн нь байшинд оруулахаас Эйлин татгалзаж байгаад дургүйцсэнээ илэрхийлэх гэсэн бололтой. Ингээд тэр хүн ийм гунигт явдлыг гаргуулахгүй байхын тул өөрөө туслахад бэлэн байгаагаа мэдэгдэхийг хүсжээ. 

	Жемс эмчийг зочид буудалд эргэж ирэхэд Жемисоны өрөөнд Карр сууж байлаа. Жемс эмч тэр хоёрт юу хийх санаатай байгаагаа ярив. Жемс оршуулгын товчоогоо түүний ажлыг бэлтгүүлэхээр зохион байгуулжээ. Дүйх авс захиалаад цаашдаа юу хийхийг жаахан хүлээлгэжээ. Ингээд шарилыг байшинд нь хэдийд аваачих, ямар өрөөнд оруулбал хамгийн тохиромжтой болох, мөн чимээ шуугиангүйгээр сэм оруулахад туслах зарц нар тэнд байх болов уу гэдэг асуудлуудтай тэд тулгарчээ. 

	Ядахдаа өглөө болтол хатагтай Каупервуд энэ тухай юу ч мэдэх ёсгүй байлаа. Үүнийг ямар ч саад тотгоргүй хийж болно гэдэгт Бакнер Карр итгэж байна уу? гэдэг асуултад тэр эхлээд Каупервудын байшинд очиж үзье. Тэгээд доктор Жемсийн ярьсан зүйл биелэгдэх бололцоотой эсэх тухай утсаар хариу хэлье гэж хариулав. 

	Тэр яваад хоёр цагийн дараа утсаар оройн арван цаг шөнийн нэг цагийн хооронд шарилыг зөөж оруулах нь хамгийн тохиромжтой байна. Зарц нар туслахад бүгд бэлэн байна. Байшинд харанхуй, чимээ аниргүй байх болно гэж мэдэгдэв. 

	Ингээд шөнийн нэг цагт Каупервудын ордонд маш тансаг хийсэн австай шарилыг тохиролцсон ёсоор зөөж авчрав. Энэ үед Карр гадаа гудамжинд харуулын үүрэг гүйцэтгэж байлаа. Үнэнч зарц нар нь эзнийхээ австай шарилыг оруулахаар хоёрдугаар давхрын том танхимыг засжээ. Шарилыг оруулж байхад зарц нарын нэг нь Эйлиний өрөөнд орох хаалганы дэргэд харуулд чимээ чагнан зогсож байв. 

	Ингэж шөнийн нам гүмд Фрэнк Алжернон Каупервудын шарилыг ямар ч ёслол үйлдэлгүйгээр байшинд нь оруулав. Ингэж нөхөр нь Эйлинтэй дахиад л нэгэн дээвэр дор оров.

	
ДАЛАН НЭГДҮГЭЭР БҮЛЭГ

	Урьд шөнө нь тэнд болж өнгөрсөн явдлын тухай түгшүүртэй бодол буюу зүүд өглөө болтол Эйлиний сэтгэлийг зовоосонгүй. 

	Өглөө сэрээд Эйлин хэсэг зуур орондоо налайн хэвтдэг заншилтай байсан боловч энэ удаа доод давхрын тагтны шалан дээр хүнд юм унах шиг хачин жигтэй дуу гарсан нь түүний анхаарлыг татав. Саяхан худалдаж авсан их үнэтэй грек баримлыг тэнд түр тавьснаа санаж тэр дороо босоод Эйлин шатаар доош гүйв. Ийш тийш харсаар гол танхим руу орох хоёр самбартай том хаалгыг өнгөрч саяхан авсан баримал руугаа шууд очвол тэр нь яг л хэвээрээ байв. Эйлин буцаж эргэхдээ их танхимын хаалганд зэрэгцэн очмогцоо том тасалгааны дунд хар бүрээстэй том хайрцаг байхыг харж цочин байрандаа зогтусан зогсов. Эйлиний нуруу хүйт оргих шиг болж, хөдөлж чадахгүй зогссоор байв. Дараа нь зугтах гэсэн мэт эргэснээ больж, хаалга руу алгуур дөхөн очиж нүдээ дүрлийлгэн ширтэж: «Авс! Тэнгэр минь! Каупервуд! Нөхөр минь! Үхээд бүр хөрчихжээ! Амьд байхад нь би очихыг татгалзаж байсан юм. Гэтэл өөрөө ирдэг байжээ!» хэмээн гайхан бодлогоширч зогссоноо үхэж хөдлөхгүй болсон нөхрийнхөө биеийг харахаар гуйвж дайван ойртож очоод: Духыг нь! Хачин сайхан толгой шүү! Буурал суугаагүй долгионтой шаргал үс! Сэтгэл хөдөлгөм царайны нь танил дүр! Бүх дэлхий зөвшөөрөн хүлээсэн түүний хүч чадал, хурц ухаан суу билгийг нь илтгэх дүр! Би түүн дээр очихгүй гэж байсан! Бид хоёрын аль аль нь их алдаа гаргажээ! Үүнээс болж амьдрал маань ингэж өнгөрдөг байжээ! Ямар их хэрүүл шуугиантай байлаа даа! Гэлээ ч гэсэн энэ хүн дахин гэртээ иржээ! гэж аймшигт бодолд дарагдан гиюүрэн гэмшиж зогсож байлаа. 

	Гэвч түүний зөвшөөрөлгүйгээр яагаад шарилыг хэн хэзээ энд авчирсан нь ойлгомжгүй бөгөөд тааврын хэрэг байсан учир гэнэт Эйлиний уур шатаж эхлэв. 

	Урьд орой нь зарц нарт бүх хаалгыг хаах тушаал өгсөн атал энд яаж оруулж ир ээ вэ! Энэ лав түүний, өөрийнх нь бус чухамхүү түүний найз нар нь, зарц нар нь ингэх гэж хуйвалдсан байж. Ингээд Эйлин хэлсэн үгэндээ эзэн бололгүй буулт хийж шийдвэрээ өөрчилж Каупервудыг алдарт хүний нэг адил хүндэтгэлтэйгээр оршуулах нь гэж хүмүүс бодох болно. Өөрөөр хэлбэл Каупервуд ялна гэсэн үг. Нөхрийнхөө хэнийг ч үл тоомсорлон дур зоргоороо аашилж байсныг уучлан Эйлин шийдвэрээ өөрчилсөн мэт болно. Тэд ингэж чадахгүй. Эцсээ хүртэл доромжлол басамжлалыг тэвчээрлэх гэж үү! Яасан ч үгүй гэж Эйлиний уур хилэн хэчнээн ч бадарсаар л, Каупервуд түүний өмнө байсаар л. Эйлин түүнийг ширтсээр л байв. Ард нь хөлийн дуу гарахад эргэн харвал ордны даамал захидал барин орж ирээд:

	— Хатагтай энэ захидлыг танд өг гэж дөнгөж сая авчирч өглөө гэж хэлэхэд Эйлин гараараа дохин гарахыг түүнд тушаав. Даамлыг дөнгөж эргэтэл Эйлин хойноос нь:

	— Нааш нь өгөөч! гэв. 

	Тэгээд захидлын дугтуйг задалж 

	 

	«Эйлин! Би үхэж байна. Энэ зурвасыг чамд хүрэхэд би амьд байхгүй. Буруугаа ч ойлгож байна. Намайг чи яагаад буруутгаж байгаагийн учрыг ч би мэдэж байна. Гэхдээ Филадельфийн шоронд намайг зүдэрч байхад тусалсан тэр Эйлинийг би мартаж чадахгүй. Уучлаарай хэмээх үг чи бид хоёрын хэнд маань ч одоо тус болохгүй. Намайг үхсэн хойно чи сэтгэлийнхээ угт миний явдлыг уучилна гэж яагаад ч юм надад бодогдож байна. Харин чамайг юугаар ч дутахгүй гэдэгт л би баяртай байна. Үүний тул бүхнээ хийсэн юм шүү. За ингээд хагацъя, Эйлин минь! Фрэнк чинь дахиад чамд ер зовлон тарихгүй» 

	 

	гэж уншив. 

	Үүнийг уншиж дуусаад Эйлин авсанд ойртон очиж Каупервудын гарыг авч үнсэв. Тэгээд нүүрийг нь ширтэн минут хэртэй зогсоод эргэж танхимаас яаран гарав. 

	Хэдэн цагийн дараа Жемисон болон Каупервудын дотнын хүмүүсээр дамжин ирсэн оршуулгын тухай янз бүрийн асуултад тулгарсан Карр зөвлөгөө авахаар Эйлинд хандахаас өөр аргагүй болов. Оршуулах ёслолд оролцохыг хүсэгчид маш олон байлаа. Ингээд Карр нэрсийн жагсаалтыг гаргаж Эйлинд өгөх хэрэгтэй болов. 

	Нэрсийн жагсаалтыг үзээд Эйлин дуу алдан:

	— Ирж л байг! Үүнээс муу болох юм алга. Ноён Жемисон болон Каупервудын хүүхдүүд хүсэж байгаагаа л хийг. Миний бие муу байгаа учир би юугаар ч тусалж чадахгүй өрөөндөө л байх болно. 

	— Хатагтай Каупервуд, та булшин дээр нь ном унших лам залахыг хүсэх сэн болов уу? гэж даамал асуув. Энэ санааг эмч Жемс гаргасан бөгөөд энэ нь сүсэгтэй Каррын санаанд таарчээ. 

	— Яах вэ, хүн урьж болно. Ямар хор болох юм биш гэж Эйлин хэлэхдээ шашин шүтлэгтэй байсан эцэг эхээ дурсан санав. Хойдохыг нь үйлдэх ёслолд тавиас илүү хүн байхын хэрэггүй биз. 

	Карр тэр дор нь Жемисон болон Каупервудын хүүхдүүдэд оршуулгын ажлыг өөрсдийнхөө хүссэнээр хийж болно гэж мэдэгдэв. Үүнийг сонсоод Жемс эмч уужирсан маягтай санаа алдаад Каупервудын олон танил болон түүнийг хүндэтгэн бишрэгчдэд болох ёслолын тухай сонсгон зарлав. 

	
ДАЛАН ХОЁРДУГААР БҮЛЭГ

	Тэр өдөр болон дараах өглөө нь Каупервудын олон найз, танилууд тэднийд ирсний дотроос Бакнер Каррын нэрсийн жагсаалтад орсон бүх хүмүүс хоёрдугаар давхрын уужим танхимд байрласан австай шарилын дэргэд очиж салах ёс гүйцэтгэх, бусад нь Гринвудын оршуулгын газар дараагийн өдрийн хоёр цагт болох оршуулгын ёслолд оролцох ажээ. 

	Энэ үед Каупервудын хүүхдүүд Эйлинтэй уулзан авсны араас дагах нэг дэх тэргэнд тэд хамт явахаар тохиролцжээ. 

	Нью-Йоркийн бүх сонин зургаан долоо хоногийн өмнө Нью-Йоркт буцаж ирсэн Фрэнк Алжернон Каупервудын гэнэтийн гэж нэрлэгдсэн үхлийн тухай мэдээг том үсгээр мэдээлжээ. Талийгаачийн хэтэрхий их танил талтайг харгалзан оршуулгын ёслолд зөвхөн хамгийн ойр дотнын хүмүүс оролцохоос гадна түүнтэй салах ёс гүйцэтгэх хүсэлтэй нэгийг нь оршуулгын газар очихыг үл хориглох ажээ. 

	Ингээд дараах өдрийн үдэд оршуулгын ёслол Каупервудын ордны өмнө болов. Уг ёслолыг харахаар олон хүн ойрын гудамжнуудад цугларчээ. Шарилын араас Эйлин, Каупервудын хүү Фрэнк, охин Лилиан Темплтон нарын тэрэг явж байв. Тэдний хойноос бусад тэрэгнүүд нэг нь нөгөөгийнхөө хойноос цувран өргөн гудамжаар алгуур өнгөрч Гринвудын оршуулгын газрын хаалга руу оров. Тэнгэр бүрхэг байлаа. 

	Торгон элс цацсан өргөн зам налуу толгой өөд өгсөхөд том мөчир бүхий хөгшин модны цаана хөшөөт бунхнууд эгнээгээрээ харагдана. Цуваа өгссөөр хэдхэн метр яваад баруун тийш эргэв. Хэдэн зуун алхмын цаана өндөр моддын дунд нэгэн бунхан сүртэй дүнсийн үзэгдэнэ. Түүний эргэн тойронд гучин алхмын дотор нэг ч хөшөө байхгүй, орь ганцаар харагдах бөгөөд эртний грекийн сүмийн хэлбэртэй саарал өнгөтэй барилга ажээ. 

	Нүүрэн талд нь Йонын загварын дөрвөн сайхан баганаар тулгуур хийсэн ямар нэг гоёл чимэглэлгүй хоёр ташуу дээвэр бүхий гурвалжин саравч босгожээ. Бунханд орох хаалганы дээр том үсгээр Фрэнк Алжернон Каупервуд гэх нэрийг тод сийлжээ. Гурван өргөн гантиг чулуун шатан дээр олон том цэцэг тавьсан байх бөгөөд хоёр том бронзон хаалга алдарт хүнийг хүлээн цэлийтэл нээгдсэн байх ажээ. Энэ бунхныг анх удаа үзсэн хүн бүгд зохион бүтээх урлагийн жинхэнэ сэтгэл хөдөлгөх зүйл гэж өөрийн эрхгүй үзнэ. Сүрлэг энгийн байдлаараа энэ бунхан орчин тойрныхоо бүх зүйлийг дарж байв. 

	Эйлин тэрэгний цонхоор түүнийг хараад олон түмнээр биеэ хүрээлүүлэх нөхрийнхөө чадлыг сүүлчийн удаа үнэлэв. Энэ бунхныг харахгүйн тул Эйлин нүдээ аньж хөгжил баясгалан бардам Каупервудыг өөртөө дүрслэн бодохыг хичээлээ. 

	Эйлиний тэрэг шарилыг бунхны хаалгатай зэрэгцэн ирэхийг хүлээн зогсов. Дараа нь хүнд хүрэл авсыг буулган ламын индрийн өмнөх цэцгүүдийн дунд тавив. Талийгаачийг эцсийн замд нь үдэгсэд тэрэгнээс гарч бунхны өмнөх жижигхэн талбар луу явцгаалаа. Тэнд даавуун өргөн асар татсан байх бөгөөд олон сандал ширээ бэлтгэжээ. 

	Тэрэгнүүдийн нэгэнд Беренис хайрт хүний нь өөрөөс нь үүрд салган хадгалах бунхан тийш нүд салгалгүй ширтэн Жемс эмчтэй зэрэгцэн дуугүй сууж байв. Нулимс ч гаргасангүй, одоо ч, хойшид ч уйлахгүй гэж тэр бат шийджээ. Амьдралаас нь хамгийн үнэтэй юмыг нь аваад явчихсан аюултай тэмцэж маргаад яах юм бэ? Беренис ингэж л бодоод «Тэсвэрлэ! Тэсвэрлэ!» гэх ганц үгийг өөртөө дахин дахин давтаж байв. Бүх нөхөд, төрөл төрөгсөд нь суудлаа эзлэхэд хамба лам их номч Хейворд Креншоу индэр дээр гарч ирээд чимээгүй болохыг хүлээн хэдэн минут болсны эцэст ёслолын сүртэй дуугаар, хойдохыг нь уншиж дуусахад хэсэг хүмүүс авсыг өргөж бунханд оруулан тавив. Лам өвдөг сөгдөн залбирч эхлэв. Эйлин бунханд орохоос татгалзсан учир бусад гашуудагсад түүнтэй хамт гадна үлдэв. Удалгүй ламыг гарч ирэхэд бронзон хаалга хаагдаж Фрэнк Алжернон Каупервудыг оршуулах ёслол үүгээр дуусав. 

	Эйлинийг тайвшруулах хэдэн үг хэлэхээр лам хүрч очив. Төрөл төрөгсөд танил хүмүүс нь бүгд тарцгаан эргэн тойронд эл хуль болов. Зөвхөн Жемс эмч, Беренис хоёр саглагар хус модны сүүдэрт үлдсэн бөгөөд тэр хүүхэн хүмүүстэй хамт явахыг хүсээгүй ажээ. 

	Жаахан зогсож байснаа мушгиралдсан зөрөг замаар тэр хоёр буув. Зуугаад алхам яваад Беренис хайрт хүнийхээ үүрд нойрссон газар луу дахин нэг эргэж харав. Түүн дээр сийлсэн нэр Беренисийн зогсож байгаа газраас үл үзэгдэнэ. Бунхан өндөр бөгөөд сүрлэг санагдавч эргэн тойронд нь навчсаа сагсайлган ургасан өндөр моддын дор жижигхэн мэт харагдана.

	 


ДАЛАН ГУРАВДУГААР БҮЛЭГ

	Каупервудын өвдсөн болон үхсэний улмаас Беренисийн сэтгэл маш тавгүй болж, англид байх хугацаанд нь хаалттай байсан «Парк авеню» дахь байшиндаа шилжин очихоор шийджээ. Ирээдүйн хувь заяа нь тодорхойгүй байсан тэр үед залхмаар сурвалжлагчдаас Беренисийн түр ч болсон нуугдан хоргодох газар нь энэ байшин болжээ. Жемс эмч түүнийг нэг тийш явсан, чухам хаана байгааг мэдэхгүй гэж ярих нь хялбар гэж бодоод Беренисийн хувийн байшиндаа очих шийдвэрийг дэмжжээ. Түүний энэ арга амжилттай болжээ. Юу ч мэдэхгүй гэж хэдэн удаа мэдэгдсэн учир сурвалжлагчид түүнээс асууж шалгаахаа больжээ. 

	Гэвч Беренисийн алга болсон тухай хэвлэлд дахин бичих болж «Лондонд буцаж очив уу? Эсвэл Прайорс-Ковын зусланд очоод байгаа юм бол уу?» гэх мэтээр янз бүрийн тааврууд гарах болжээ. Лондоны сонинууд үүнийг тайлбарлахыг оролдсон боловч үр дүнгүй болжээ. Прайорс-Ковын зусланд суугаа Беренисийн эх, охиныгоо ямар төлөвлөгөөтэй байгааг огт мэдэхгүй гэж хариулсан учир сурвалжлагчид түүнийг тодорхой мэдээ автал хүлээхээс өөр аргагүй болжээ. Ийм хариулт өг гэж Беренис цахилгаанаар эхдээ мэдэгдсэн байжээ. 

	Сурвалжлагчдыг залилж чадсанаа бодоод Беренисийн сэтгэл нэлээд өөг байсан боловч маш ганцаардмал, бараг бүх оройжингоо гэртээ ном уншиж суудаг байв. Нэг өдөр Нью-Йоркийн ням гарагийн сонинд Беренисийн тухай, мөн түүнийг Каупервудтай урьд өмнө нь ямар харьцаатай байсан тухай бүхэл бүтэн өгүүлэл гарсныг олж үзээд тэр хүүхэн маш их сандарчээ. Уг өгүүллийг зохиогч хэдийгээр Беренисийг Каупервудын асрамжийн охин гэж нэрлэсэн боловч бичлэгийн өнгө нь уншигчдад түүнийг олз ашиг хайн дээд язгууртны зугаа цэнгэлд орох боломжийг олж авахын тул гоо үзэмжээ ашигласан зальтай хүүхэн гэж ойлгуулахад чиглэжээ. Ийм тайлбар Беренисийн эгдүүцлийг хүргэсэн бөгөөд гомдолтой, шударга биш зүйл гэж түүнд санагджээ. 

	Беренис өнгөрсөн түүхээ эргэн санавал амьдралын гоо сайхныг мэдэж, танихыг ямагт эрмэлзэн байжээ. Иймэрхүү маягийн өгүүлэл бусад сонинд давтагдан хэвлэгдэхээс гадна хилийн чанад ч нэвтэрч болох юм. Түүнийг ямар нэг адал балмад явдлын романтик баатар болгохыг хүсэж байна хэмээх бодол Беренист төрж байв. 

	Гэвч яана гэх вэ? Хэвлэлийнхний хараанаас хаашаа ч зайлж мултрах вэ дээ? Сэтгэл нь зовж сандарсан Беренис аль хэдийнээс хүний гар бараг хүрээгүй олон номын дунд нааш цааш холхино. Тэгээд номын тавиураас гартаа өртсөн нэг ботийг сугалан авч таамгаар эргүүлтэл түүний нүдэнд дараах мөр тусав:

	 

	Миний биеийн хэсэг нь амьд бүхэнд оршигч бурхан юм. 

	Бурхан байгалийг мөнхжүүлж,

	Бурхан бидэнд амьсгал оруулж эрхтнийг заяажээ. 

	Бурхан бидний бие цогцсыг Пракритигаар бүтээж 

	Бидний дотор оршдог

	Бурхан хүний биеэс зайлахдаа

	Цэцгийн сайхан үнэрийг үлээн хөөх салхи лугаа адил 

	Түүнээс оюун ухаан мэдрэхүйг нь аваад явдаг 

	Бурхан таван эрхтнээр дамжин оюун ухаанд бууж 

	Оюуныг баясгаж, зовоож байдаг. 

	Бурхан биед оршиж, гарч байдаг. 

	Бурхан хүний нүдэнд харагдаж мэдээ сэлт цуглуулахгүй боловч 

	Хурц ухаан алсыг харагч увдисаараа бүхнийг мэддэг. 

	 

	Оюун ухааныхаа туршлагаар сэтгэлийн хүлцэнгүй тайван байдлыг олж авсан Иогууд5 тэр чанарыг ухамсартаа хадгалж байдаг. Гэвч хүлцэнгүй тайван байдал, нэвт харах чадлыг эзэмшээгүй хүн хэчнээн оролдовч тийм чанартай байж чадахгүй. 

	Энэ шүлэгт бүрэн автсан Беренис номын нэрийг үзэхээр эргүүлэв. Энэ нь Бхагавадгита хэмээх ном байлаа. Беренис Лорд Стейнийд нэгэн удаагийн цайллага дээр Сэвиренс гэгч Лордын ярьж байсан зүйлийг даруй санав. Түүний хөгжилтэй яриа Беренист гүнзгий сэтгэгдэл төрүүлсэн билээ. Тэр нэг ламд шавь орж Бомбейн хавьд даяанчлан сууж байжээ. Уул яриа Беренисийн сэтгэлийг ихэд хөдөлгөсөн бөгөөд хэзээ нэг цагт Энэтхэгт очиж тэндхийн мэргэдээс юм сурах сан гэх хүслийг бадраажээ. Ялангуяа ганцаардмал байдалд орж, олны зэмлэлд өртсөн энэ үед Беренисийн амар жимэр байх газар олж авах хүсэл нь улам нэмэгджээ. Энэ бол тэр хүүхний хүнд байдлаас гарах ганц зам ажээ. 

	Энэтхэг орон! Яагаад болохгүй байх вэ! Энэ аяллын тухай хэчнээн их бодох тусам, төчнөөн их хүсэл төрж байв. 

	Номын сангаасаа олсон өөр нэг номоос Беренис амьдралын болон бурхны нууцыг танин мэдэхэд сургадаг олон лам багш нар овоохой юм уу, эсвэл уул, ойн зэлүүд газраар суудгийг ойлгожээ. Гайхамшигт юмны учир, амьдралын нууцыг танин мэдэхийг эрмэлзэгч хүмүүс гашуудал гуниг, цөхрөл, итгэл мөрөөдөл тасарсан үед зовлонгоо тоочихоор тэдэнд очиж муу юм зайлуулах ямар хүч байгааг асууж мэднэ. Беренисийн ганцаардан уйтгарлах зовлонг арилгаж, сэтгэл санаанд нь гэрэл гэгээ мөн тайван байдлыг бий болгож чадах агуу их үнэний ямар нэг багш байх юу магад!

	Беренис Энэтхэг явна! Прайорс-Ков дахь байшингаа хаагаад, эхийгээ татгалзахгүй бол өөртэйгөө аваад Лондоноос усан онгоцоор Бомбей руу явахаар тэр хүүхэн шийджээ. 

	Шийдвэрийг минь хэрхэн үзэх нь вэ гэдгийг мэдэхийн тул дараа өглөө нь Жемс эмчид утасдав. Энэтхэг оронд юм сурахаар явах санаатай байгааг нь сонсоод тэр төлөвлөгөөг нь сайшаасанд Беренис багагүй гайхжээ. Жемс өөрөө иймэрхүү амралтыг аль хэдийнээ хүссэн боловч Беренис шиг ингэж явах чөлөө зав түүнд үл олдоно. Энэ бол зөв алхам бөгөөд ер нь ингэж сэтгэл санаагаа сэргээх нь түүнд ашигтай гэж эмч хэлжээ. 

	Хувийн болон нийгмийн янз бүрийн шалтгаанаар мэдрэлийн өвчтэй болсон хүмүүс Жемсээр эмчлүүлж байжээ. Жемс тэднийг тэр үед Нью-Йоркт сууж байсан нэг энэтхэг хүн рүү явуулсан гэнэ. Гэтэл удалгүй тэд нар нь эв эрүүл болжээ. Үүнээс үзвэл хүн орчлон ертөнцийг ухаарах гэж хичээвэл өөрийн тухай явцуу бодлоос ангижрах бөгөөд ингэснээр мэдрэлийн согогтой болсон хүн хувийн зовлонгоо мартаж эдгэрдэг бололтой гэж Жемс эмч үүнээс дүгнэлт хийсэн ажээ.

	Жемсийн ингэж зоригжуулсанд урам орсон Беренис Парк Авенюгийн байшинг байхгүй үедээ харж хандуулах хүн хөлслөөд Нью-Йоркаас Лондон орохоор гарлаа. 

	
ДАЛАН ДӨРӨВДҮГЭЭР БҮЛЭГ

	Фрэнк Алжернон Каупервудыг үхсэний дараа олон түмний дунд маш олон тайлбар, тааврууд гарчээ. Гол нь түүний хөрөнгийг их сонирхож байлаа. Хэр их хөрөнгө үлдсэн, түүнийг өвлөгч нь хэн болох, нэг өвлөгчид ямар хэмжээний хөрөнгө оногдох зэрэг нь нийтийн сонирхлыг татаж байв. 

	Гэрээслэл албан ёсоор батлагдахын өмнө Эйлинд хөрөнгөний маш өчүүхэн хэсэг нь оногдож ихэнх нь Каупервудын хоёр хүүхдэд шилжих юм хэмээх цуу яриа гарсан бөгөөд мөн Лондоны нууц амрагууддаа их бэлэг өгсөн хэмээн ярилцаж байв. 

	Каупервудыг үхээд долоо хоноогүй байхад Эйлин түүний хуулийн зөвлөгчийг өөрчилж, оронд нь зөвхөн өөрийн нь хууль эрхийг хамгаалах Чарльз Дэй гэгч хүнийг итгэмжлэн тавьжээ. 

	Каупервудыг нас бараад таван долоо хоног болж байхад Кук тойргийн дээд шүүхэд батлуулахаар оруулсан гэрээслэлд янз бүрийн хэмжээгээр бэлэг авах хүн, албан газрын нэрсийн жагсаалт байжээ. Үүнд: Зарц нарт тус бүрд нь хоёр мянган доллар, Альберт Жемисонд тавин мянган доллар, арван жилийн өмнө Чикагогийн их сургуульд түүний бэлэглэсэн Фрэнк Алжернон Каупервудын нэрэмжит одон орны судлалын газарт зуун мянган долларыг тус тус үлдээхээр гэрээсэлжээ. Нэрсийн жагсаалтад нийтдээ арваад хүн, албан газар байх бөгөөд энэ тоонд талийгаачийн хоёр хүүхэд оржээ. 

	Эдгээр хүмүүс, албан газарт үлдээсэн нийт мөнгөний тоо хагас сая орчим доллар болж байлаа. 

	Эйлин бусад хөрөнгөнөөс орох орлогоор хангагджээ. Эйлинийг үхсэний дараа гурван сая долларын үнэ цэнтэй зургийн үзэсгэлэн, уран зургийн цуглуулга хүмүүсийн сэтгэлийг баясгаж мэдлэгийн хүрээг өргөжүүлэхийн тул Нью-Йорк хотын өмч болон шилжих ёстой байлаа. Зургийн үзэсгэлэнг харж асрамжлагчийн мэдэлд долоон зуун тавин мянган доллар үлдээснээс гадна Каупервуд Бронксын районд газар худалдан авч тэнд найман мянган доллароос хэтрэхгүй өртөг бүхий тоноглолтой эмнэлэг барихыг гэрээсэлжээ. Бусад үл хөдлөх хөрөнгө эмнэлэг барих ажилд зориулагдсан орлогын хагас гэрээслэл биелүүлэгчээр томилогдсон Эйлин, Жемс эмч болон Альберт Жемисон нарын мэдэлд очих ажээ. Талийгаачийн хүслээр эмнэлгийг түүний нэрэмжит болгож арьсны өнгө, яс үндэс, шашин шүтлэг ялгахгүйгээр бүгдийг хүлээж авч үйлчлэх ёстой ажээ. Бас эмчилгээнд төлөх мөнгөгүй хүмүүсийг үнэ төлбөргүй эмчлэх ёстой ажээ. 

	Каупервудыг байхгүй болсноос хойш Эйлин түүний гэрээслэлийг чанд биелүүлж юуны өмнө эмнэлэг бариулах ажилд орно гэж гэнэт бодох болжээ. Сонин сурвалжлагчдад Эйлин төлөвлөгөөгөө тодорхой танилцуулав. Тухайлбал, эдгэрч байгаа хүмүүст зориулан албархуу, эмнэлгийн шинж чанар мэдэгдэхээргүй тийм асрах газар байгуулах ажээ. 

	Нэг сурвалжлагчид Эйлин:

	— Нөхрийнхөө гэрээслэлийг биелүүлэхийн тул бүх хүчээ шавхан ажиллах бөгөөд уг эмнэлгийг бариулах ажлыг амьдралынхаа гол зорилго болгоно гэж мэдэгджээ. 

	Харин тэгэхдээ Каупервуд америкийн шүүгчдийн ажиллагааг анхаарлаасаа гаргажээ. Тэд хууль зүйг зөрчдөг шүүгчид хэргийг шийдэхгүй удаанаар сунжруулдаг зэргийг бодолцсонгүй. 

	Каупервудын Чикагогийн нэгдсэн тээврийн нийгэмлэгийг хүчингүйд тооцсон америкийн дээд шүүхийн шийдвэр түүний хөрөнгөнд анхны хүчтэй цохилт болов. 

	Нэгдсэн тээврийн нийгэмлэгт хувь нийлүүлэн оруулсан Каупервудын дөрвөн сая хагас долларыг энэ нийгэмлэг баталгаатай болгосон байжээ. Харин одоо акцын өртөг болон уг акц эзэмшигчийг тогтоохын тулд хуулийн байгууллагын олон жилийн сунжирсан ажиллагаа хэрэгтэй болжээ. Эйлин энэ явдлыг ойлгох сөхөөгүй байлаа. Тэгээд хатагтай Эйлин гэрээслэл биелүүлэгчийн үүргээс өөрөө зайлж бүх ажлыг Жемисонд тохжээ. Гэвч үүнээс хойш бараг хоёр жил өнгөрсөн боловч ажилд нь ер ахиц гарсангүй. Ингэснээр 1907 оны их сандрал эхэллээ. 

	Эйлин болон түүний хуулийн зөвлөгч нарын хэнд нь ч мэдэгдэлгүйгээр Жемисон концернийг өөрчлөн байгуулах хооронд маргаантай акцуудыг дур зоргоороо шилжүүлжээ.

	Эдгээр акцыг худалдаад хэрэг алга. Ямар ч үнэ хүрэхгүй. Харин өөрчлөн байгуулах комисс тээврийн нэгдсэн компанийг аврах арга зохиож болох юм гэж Жемисон тайлбарлажээ. Өөрчлөн байгуулах комисс уул акцыг дундад барууны зээллэгийн нийгэмлэгийн банканд хадгалуулжээ. Энэ нийгэмлэг Чикагогийн төмөр замын бүх нийгэмлэгийг нэгэн том трест болгон нэгтгэх зорилготой байжээ.

	Үүний хариуд Жемисон хэдий хөлс авсныг сонирхогчид олноор бий боллоо. Чикагогийн шүүх хоёр жилийн турш Каупервудын гэрээслэлийг батлах гэж саатуулжээ. Энэ үед Нью-Йоркт уул ажлын эвийг олох талаар юу ч хийсэнгүй. Каупервудын байшинд зургийн үзэсгэлэнгийн өргөтгөл барихад зориулан амь даатгах нийгэмлэгт хоёр зуун хорин таван мянган долларын хөрөнгө барьцаанд хадгалагдсаны бүх хүү нь арван долоон мянган доллар болжээ. Каупервудын үл хөдлөх хөрөнгийг хураах зөвшөөрлийг шүүхээс хүсэж тус нийгэмлэг Эйлин болон түүний хуулийн зөвлөгч нартай ярилцалгүйгээр Жемисон ба Каупервудын хүүтэй хэлэлцэн тохиролцоод үзэсгэлэнгийн өргөтгөлийн байшинг доторх зургийн нь хамт үнэ хаялцуулан худалджээ. Түүнээс олсон энэ орлого нь ус хэрэглэсэн болон татвар төлөөгүйн үнэд нийт дүнгээрээ гучин мянга орчим доллар төлүүлэх нийгмийн даатгалын компани болон Нью-Йорк хотын шаардлагыг арай ядан хангажээ. Тэгэхэд нь Эйлин болон түүний хуульчид гэрээслэлийн хэргийг эрхлэх хотын шүүхэд Жемисоныг гэрээслэл биелүүлэгчийн үүрэгт ажлаас зайлуулахыг хүсжээ. 

	Эйлин шүүгч Севирийг гэгч хүнд гомдол мэдүүлэхдээ:

	— Миний нөхрийг үхсэнээс хойш ноён Жемисон мөнгөний талаар сайхан ярьж, их зүйлийг амлаж байвч би түүнийг мөнгө гаргахыг нь үзсэнгүй. Намайг шаардахад тэр хүн байхгүй гэх ганц үгээр хариулна. Эцсийн эцэст түүнийг итгэх бүү хэл харин хардах сэтгэл надад төрөх боллоо гэжээ. 

	Дараа нь талийгаачийн дөрвөн сая таван зуун мянган долларын өртөг бүхий акцыг Эйлинд мэдэгдэлгүйгээр зохион байгуулах комисст шилжүүлэн, мөн түүнчлэн дөрвөн зуун мянган долларын үнэ бүхий зургийн үзэсгэлэнг хоёр зуун далан долоон мянган доллароор үнэ хаялцуулан худалдсан болон гэрээслэл биелүүлэгчийн хувьд аль хэдийнээ авчихсан мянга таван зуун долларыг нэхсэн, итгэлтэй хүнийг нь Каупервудын эд хогшлын дансанд ойртуулахгүй байгаа зэргээс Эйлин гомдол гарган түүнтэй шүүхэд заргалджээ. 

	Ноён Жемисон байшинг зургийн цуглуулгатай нь худалдах санал гаргахын зэрэгцээгээр худалдсан үнийн зургаан хувийг өөртөө төлөхийг надад шаардахад би үүнийг зөвшөөрч чадахгүйгээ шууд хэлсэн юм. Тэгэхлээр ноён Жемисон намайг сүйрч гуларна гэж сүрдүүлж эхэлсэн юм гэж төгсгөлд нь Эйлин хэлжээ. 

	Эйлиний яриаг сонсоод түүнийг хянаж үзэхийг шүүгч гурван долоо хоногоор хойшлуулав. 

	— Эмэгтэй хүн ойлгохгүй юманд оролцох гэгч л болж байна даа гэж хүү Каупервуд бодлогошрон хэлэв. Гэрээслэлийн хэрэг эрхлэх Чикаго хотын шүүхээр дамжуулан Жемисоныг гэрээслэл биелүүлэгчийн үүрэгт ажлаас зайлуулахыг Эйлин оролдсон боловч гурван жил Нью-Йоркт зүгээр суусан Жемисон гэрээслэл биелүүлэгчийн эрхийн үнэмлэхийг өөртөө олгохыг шаардан шүүхэд гэнэт өргөдөл гаргажээ. Нэгэнт Эйлин түүнийг уул үүрэгт ажилд тэнцэхгүй тухай асуудлыг сөхөж гаргасан учир Монехэн хэмээх шүүгч хангалттай материал цуглуулахын тул уг асуудлыг хоёр долоо хоногоор хойшлуулжээ. Энэ үед Чикаго хотноо Сэвиринг хэмээх шүүгчийн мөрдөн байцаалтад хариулахдаа Жемисон хатагтай Эйлинд хортой юм юу ч хийгээгүй бөгөөд хууль бусаар ганц ч цент түүнээс аваагүй гэж хатуу батлаад харин түүний эд хөрөнгийг хадгалахын тулд багагүй ажил хийсэн гэж ярьжээ. 

	Севиринг шүүгч гэрээслэл биелүүлэгчийн ажлаас Жемисоныг зайлуулахыг татгалзаад харин дараах зүйлийг мэдэгдэх нь зүйтэй гэж үзэж,

	— Үүрэгт ажлаа биелүүлсний хариуд талийгаачийн хөрөнгөнөөс тодорхой хувь хүртсэн гэрээслэл биелүүлэгч хүн өөрийнхөө шууд гүйцэтгэвэл зохих үүргээ ичгүүртэйгээр мартаж гэргийдээ үлдээсэн хөрөнгийг нь журамласны хариуд бэлэвсэн эхнэрээс нь хөлс төлөхийг шаардаж байгаа бол түүнийг гэрээслэл биелүүлэгчийн үүрэгт ажлаас үнэхээр зайлуулбал таарах боловч зөвхөн энэ шалтгаанаар хөөх эрх надад байхгүй гэжээ. 

	Үүний дараа Эйлин дээд шүүхэд давж заалдахаар шийджээ. Энэ завсар Лондоны газар доорх шугамын нийгэмлэг Нью-Йоркийн тойргийн шүүхэд найман зуун мянган долларын авлага талийгаачийн хөрөнгөнөөс гаргуулж өгөхийг хүсжээ. Хэдийгээр албаны хүмүүсийн мэдэгдлээс Каупервудын хөрөнгөний талаар гарсан маргааны улмаас гурван сая доллар салхинд хийссэн мэт үрэгдсэн нь тодорхой боловч Лондоны нийгэмлэг дурдсан мөнгөө гаргуулан авах бүрэн бололцоотой гэж үзжээ. Энэ үед Эйлин хатгалгаа тусч хэвтэрт байсан боловч шүүхийн тогтоол гүйцэтгэгчээр томилогдсон Уйльям Каннимгхем гэгч тавдугаар авенюд Каупервудын ордны эргэн тойрон харуул манаа тавиад гурван өдрийн дараа Лондоны нэхэмжилсэн өрийг төлөхийн тулд зураг, хивс болон хивсэн аравчийг үнэ хаялцуулан хэдэн өдөр худалдахаар шийджээ. Худалдах зүйлээс ямар нэг юм дутаахгүйн тулд хорин дөрвөн цагийн манаа тавьж нарийн ажиглалт хийж байлаа. Манааны хүмүүс энд тэндгүй өлбөлзөн гүйж эд хогшил орон сууцны халдашгүй эрхийг зөрчиж газар сайгүй эмх замбараагүй байдлыг бий болгожээ. 

	Эйлиний хуулийн зөвлөгчийн нэг Чарльз Дэй уул хэргийг хянан шийдэж буй байдал нь америкийн шүүхийн дур зоргоороо аашилдгийн хамгийн тод жишээ мөн гэж мэдэгдээд шүүхийн шийдвэрт гомдол гаргахдаа «Энэ бол хууль бус аргаар Каупервудын байшинд цөмрөн орж, түүнийг зургуудын нь хамт албаар худалдаж, ордыг бүх л тавилын нь хамт нийтийн музей болгохыг гэрээсэлсэн Каупервудын санааг үгүйсгэх гэсэн зорилготой жинхэнэ хуйвалдаан мөн гэж үзжээ. 

	Нью-Йорк дахь Эйлиний өмгөөлөгч нар Каупервудын эд хогшлыг түр битүүмжилсэн явдлыг болиулах гэж бүх хүчээрээ оролджээ. Чикагод ч ялгаагүй Эйлинийг өмгөөлөх хуулийн мэргэжилтнүүд талийгаачийн үл хөдлөх хөрөнгийг эрхлэн ажиллахаар томилогдохыг хичээж байв. Даатгалын нийгмийн олж авсан зургийн үзэсгэлэнгийн өргөтгөлийг худалдан авахыг хэн ч бодсонгүй. Уул нийгэмлэг зургийн үзэсгэлэнг эзэмших эрхээс татгалзсан тогтоол гүйцэтгэгч Каннингмех ба Лондоны газар доорх замын нийгэмлэгтэй заргалдаж шүүхэд өргөдөл өгчээ. 

	Түүнээс гадна Чикаго хотын хөрөнгөтнүүдээс бүрэлдсэн өөрчлөн байгуулах комисс Бринтон Дигссийн банкны захиргааны төлөөлөгчидтэй хамтран Каупервудын концерныг өөрчлөх төлөвлөгөө боловсруулахад гурван салбар нийгэмлэгийн хувь нийлүүлэгчдийн бүрэлдэхүүнтэй энэ концерны үнэт цаас хадгалагчид эдгээрийг худалдан авах комиссын эрхийг нь хасах тухай асуудлыг шүүхэд тавьжээ. Зөвхөн Кук тойргийн шүүх Каупервудын эл хөрөнгийг зохицуулах эрхтэй бөгөөд харин энэ тойргийн гэрээслэл, өв залгамжлах эрхийг батлах хэргийг эрхэлсэн шүүх тийм эрхгүй гэж Эйлиний өмгөөлөгчид мэдэгджээ. Дурдсан шүүхийн шүүгч үүнийг зөвшөөрсөн бөгөөд Каупервудын өмч хөрөнгийг хяналтдаа авах үүрэгт ажилд Жемисоныг ормогц уул шүүгч хөндлөнгөөс оролцохгүй гэж нэмж хэлэв. 

	Тэгэвч Эйлинийг шүүхэд өргөдөл өгснөөс хойш таван сарын дараа уул шүүх гуравны хоёр саналын давуутайгаар Уильям Каннигхемыг Каупервудын өв залгамжлах хэргийг эрхлэх байнгын гүйцэтгэгчээр томилох шийдвэрийг гаргажээ. Энэ шийдвэрийг зөвшөөрөөгүй нэг шүүгч холбооны шүүх нь мужийн шүүхийн мэдэлд байх учир гэрээслэл батлах тухай хэрэгт оролцох ёсгүй гэж мэдэгджээ. 

	Харин уг шийдвэрийг батлах тухай саналаа өгсөн шүүгчид тойргийн шүүхээр тогтоогдсон тодорхой хугацаа дуустал шүүхийн тогтоол гүйцэтгэгчийг өөрчлөх хэрэггүй гэж үзжээ. Үүний зэрэгцээгээр талийгаач Каупервудын гэрээслэлийг Нью-Йоркт биелүүлэгчээр түүнийг батлах өргөдлийг сэргээхийг Жемисонд түр хориглосон шийдвэрийг өөрчилжээ. 

	Ингэж нэг заргын хойноос нөгөө нэг зарга, нэг шийдвэрийн араас өөр нэг шийдвэр гарсаар шүүхийн хэмжээ хязгааргүй сунжрал үргэлжилж байв. Энэ бүх дарамт хууль цаазын ухааныг юу ч ойлгодоггүй бөгөөд нөхрийнхөө үлдээсэн бүх мөнгийг эрхээ хамгаалахын тулд дэмий үрсэн бэлэвсэн авгайд ноогдож байлаа. Түүнээс гадна Эйлиний эрүүл мэндийн байдал маш муудаж орноосоо босохыг больж мөнгөний талаар бүрмөсөн доройтжээ. 

	Эйлиний хуулийн зөвлөгчид Жемисоны хууль цаазын мэргэжилтэн нар болон Лондоны нүхэн замын барилгын төлөөлөгч нартай хэлэлцэн үл хөдлөх хөрөнгө өвлөхөд өөртөө ноогдвол зохих зүйлээс татгалзсан Эйлинд найман зуун мянган доллар олгуулахаар тохиролцжээ. Гэрээслэлийн хэрэг эрхлэх Чикагогийн шүүх энэ гэрээг хууль ёсны болохыг батлах ёстой байлаа. Каупервудыг нас барснаас хойш дөрвөн жилийн дараа өв хөрөнгөнд нь татварын хэмжээ тогтоогч түшмэл түүний үлдсэн эд хогшлыг арван нэгэн сая дөрвөн зуун жаран долоон мянга гурван зуун далан доллар жаран таван центээр үнэлжээ. Шүүгч Робертсоор даргалуулсан шүүх хуралдаан дээр Эйлин тайлан тооцоог дахин хянаж үзэхийг шаарджээ. Эйлиний нэрийн өмнөөс үг хэлсэн ноён Дэй хэрэв шүүгч Севирийг гурван этгээдийн (Эйлин, Жемисон, Лондоны байгууллага) хооронд байгуулсан гэрээний хууль ёсны болохыг баталбал түүний өвлөн авсан хөрөнгийг зөвхөн худалдах л хэрэгтэй болж байна. Зургийн цуглуулга дөрвөн сая яагаад ч хүрэхгүй бөгөөд хоёрдугаар давхрын эд хогшил мянган доллароос хэтрэхгүй нь маргаангүй байгаа учир эд хогшлыг хэтэрхий өндөр үнэлсэн нь илэрхий байна гэж ноён Дэй баталжээ. 

	Удалгүй Жемисон хөдөлмөрийн чадваргүй хүмүүсийг асрах хэргийг эрхэлсэн шүүгч Генригээс гэрээслэл биелүүлэгчийн хувьд Каупервудын хөрөнгийг эрхлэх эрхийн үнэмлэх өөртөө олгохыг хүсэж өргөдөл гаргав. 

	Энэ үед Эйлин заргаа Жемисонд алджээ. Харин Севирийг шүүгч Эйлиний Жомисонтой байгуулсан гэрээг батлаад, бүх өрөө төлсний дараа Эйлин найман зуун мянган доллар болон бэлэвсний хувьд түүнд хамаарагдах хувийн эд хогшлын гуравны нэгийг авах ёстой гэж үзлээ. Энэ хэлэлцээ ёсоор Эйлин байшин, зургийн үзэсгэлэн, адууны байр болон үнэ хаялцуулан худалдаж болох бусад зүйлийг Канингхемд шилжүүлэн өглөө. Каупервудын гэрээслэлийг батлах тухай ажил Чикаго хотноо эхэлснээс хойш дөрвөн жилийн дараа түүний Нью-Йорк дахь эд хөрөнгийн захирагчаар Жемисон томилогджээ. 

	Энэ хүн Нью-Йоркт Каупервудын эд хогшлыг үнэ хаялцуулан худалдахад саад хийх бололцоотой байсан боловч тэгсэнгүй. Зургийн үзэсгэлэнд сая таван зуун мянган доллароор үнэлэгдсэн гурван зуун зураг байсны дотор Рембрандт, Гоббем6, Тенирс7, Рейсдаль8, Гольбейн9, Франс, Гальс, Рубенс10, Ван-Дейк11, Рейнальдс*, Тренир болон бусад хүмүүсийн бүтээлүүд байжээ. 

	Энэ үед Жемисоны хуулийн зөвлөгчид гэрээслэлийн хэргийг эрхлэх шүүгч Севиринст ярихдаа төлөх чадалгүйн шалтгаанаар эд хогшлыг худалдахаас зайлсхийх ганц зам бол эдгээр акцыг шинээр нийгэмлэг байгуулахын үндэс болгох зорилгоор нэгдсэн тээврийн компанийн акцыг дөрвөн сая дөрвөн зуун ерэн дөрвөн мянган доллар болгон өөрчлөн зохиож байгуулах комисст шилжүүлэх явдал мөн гэж баталжээ. Харин Эйлиний өмгөөлөгчид уул ажиллагааг шүүхийн зөвшөөрөлгүйгээр нууцаар сэм хийгдсэн гэж баталж байв. Үүнийг шүүгч Севиринг хоёр тал хоорондоо хэлэлцэн тохиролцтол ямар нэг шийдвэр гаргах эрхгүй гэж хариулав. Ийм янзаар хоёр талын хуулийн зөвлөгч нар хоорондоо хэлэлцэн тохиролцох бололцоотой болтол уг хэргийг шийдвэрлэхийг тодорхойгүй хугацаагаар хойшлуулжээ. 

	Ингэж хязгааргүй сунжруулж хойшлуулсаар хэмжээгүй зарга үргэлжилсээр! Таван жил өнгөрлөө. Ингээд Фрэнк Каупервудад хамаарагдах бүх юмыг үнэ хаялцуулан худалджээ. Үл хөдлөх хөрөнгийг оруулаад бүх хөрөнгө нь, орлого нь гурван сая зургаан зуун арван мянга нэг зуун тавин доллар болжээ. 

	
ДАЛАН ТАВДУГААР БҮЛЭГ

	Таван жилийн турш Эйлин хуулийн байгууллага, хуульчид, нийгэмлэгүүд, шүүгчдийг дамжин зарга хийж явсан боловч амжилт олох ямар ч найдваргүй болсныг ухаарав. Ингэж заргалдаж тэмцсэн Эйлиний их зүтгэл нь үнэн хэрэгтээ зүй ёсны хэрэг байсан боловч жинхэнэ найз нөхөдгүй, туйлын ганцаардмал байсан учир удаа дараагаар ялагдалд учирч түүний орд харш шиг агуу их сүр жавхлангийн тухай мөрөөдөл нь агаарт дэгдсэн утаа шиг замхран арилсныг тэр эмэгтэй ойлгожээ. Урьдын тансаг сайхан зүйлээс зөвхөн өөрт нь хамаарагдах найман зуун мянган доллар хувийн өмчийнх нь гуравны нэгээс өөр юм Эйлинд үлдсэнгүй. Үүнийг бүх өрөө төлж дуусаад шүүхийн тогтоол гүйцэтгэгч Каннингхемд орд байшин, зургийн үзэсгэлэн болон бусад зүйлийг шилжүүлсний дараа Эйлин олж авчээ. Хуулийн байгууллага, нийгэмлэгүүд, шүүхийн тогтоол гүйцэтгэгч нар Эйлинийг өлсгөлөн чоно шиг мөрдсөөр хувийнх нь байшингаас салгахад хүрчээ. Байшинг нь үнэ хаялцуулан худалдаж дотор нь гаднын хүмүүс суух болно. Медисон гудамжинд хайж олсон байшиндаа Эйлинийг орж амжаагүй байтал үнэ хаялцуулан худалдагчаар түүний байшин дүүрч, тэд энд тэндгүй өлбөлзөн гүйж юм бүгдийг үзэж, дугаарлан тэмдэглэжээ. Харин гуравдугаар гудамжны чөлөөт урлагийн үзэсгэлэнд гурван зуун зураг аваачихаар ачааны тэрэг иржээ. Зураг цуглуулагчид ирээд тасалгаануудаар явж үнэ тогтоож байв. Өвчтэй бөгөөд урам зориг нь хугарсан Эйлин байр байшин, түүний эд хогшил, зургийн дансыг даруй хөтөлж шүүхэд танилцуулах шаардлагатай болсон шалтгаанаар ирсэн хэмээх тогтоол гүйцэтгэгч Канингхемийн тайлбарыг сонсохоос өөр аргагүй байлаа. 

	Сонинуудад 

	 

	«Лхагва гарагаас эхлэн гэрийн тавил, хүрэл эдлэл, баримал, ханын том зураг болон номын сан зэргийг гурван өдөр дараалан худалдаж дуусгана. Хаяг 864, Тавдугаар Авеню, үнэ хаялцуулагч Ж. Л. Донехью» 

	 

	гэсэн зарлал гарчээ. 

	Байшингийн дотор ер бусын эмх замбараагүй байдал бий болж хорсол гомдлоо арай ядан дарж байгаа Эйлин өөртөө үнэнчээр үлдсэн хэдхэн зарцаараа шинэ байрандаа нүүлгүүлэхийн тулд юмаа янзлан холхиж явав. Энэ худалдаанд ирэхийг хүсэгчдийн тоо улам бүр өсөж Каупервудын байшинд очих урилгын билетийн шаардлага асар их болсон учир үнэ хаялцуулан худалдагчид тэр хэрэгцээг хангах боломжгүй байв. Орох билетийн үнэ нь юм үзэх, худалдаа руу оруулахтай адил нэг долларын үнэтэй байсан боловч энэ нь сонирхогчдын тэмүүллийг зогсоож чадсангүй. 

	Үнэ хаялцуулан худалдах өдөр чөлөөт урлагийн үзэсгэлэнгийн танхим пиг дүүрэн байлаа. Худалдахад зориулсан эд хогшлын жагсаалтад мянга гурван зуу гаруй нэр төрлийн зүйл оржээ. Зарим нэг шилдэг нандин зүйлийг худалдагчийн ширээн дээр тавихад алга ташиж байлаа. Каупервудын орд руу нэвтрэн орох аргагүй байлаа. Автомашин, такси болон сүйх тэрэг жаран наймдугаар гудамжны тавдугаар Авенюгийн зам дагуу эгнэн жагсжээ. Худалдааны ажил дуустал ийм байлаа. Цуглагсдын дунд саятан, зураг цуглуулагчид, алдарт зураачид, язгууртны авгайчууд гээд л урьд өмнө нь хэзээ ч энэ хаалганы дэргэд машин нь зогсдоггүй байсан хүмүүс одоо Эйлин, Каупервуд хоёрт хамаарагдах ховор нандин зүйлээс олж авахыг эрмэлзэн энд цугларах болжээ. Урьд бельгийн хааны унтаж байсан, сүүлд наян мянган доллароор Каупервудын худалдан авсан алтан ор Эйлиний угаагуурын өрөөний тавин мянган долларын үнэтэй ягаан гантиг чулуун сав, Ардебилийн сүмээс авчирсан торгомсог сайхан хивс, хүрэл эдлэл, африкийн улаан ваар сав. Людовик XIV-ийн үеийн загвараар хийсэн алтлаг түшлэгтэй диван, уулын болроор хийсэн молор унжлагатай лааны баг тавиур, гоёмсог шаазан эдлэл, шил, мөнгөн бөгж, зангианы зүү, хүзүүний зүүлт, үнэт чулуу, жижиг хүн хөшөө мэтийн янз бүрийн зүйл үнэ хаялцуулах худалдаанд оржээ. Гаднын сониучхан бөөн хүмүүс өрөөнөөс өрөө дамжин том тасалгаануудаар цуурайтсан хангинасан үнэ хаялцуулагчийн дууг даган явж байв. Тэд Родэны бүтээсэн «Амур Психея хоёр» хэмээх баримлыг нэг худалдаачин тавин нэгэн мянган доллароор авахыг нүдээрээ үзэцгээв. 

	Нэгэн шартай эр Боттичелын зурагт үнэ нэмсээр мянга зургаан зуун долларт хүргэтэл түүнийг мянга долоон зуун доллароор өөр нэг хүн цохив. Үнэ хаялцуулагчийн ойр бараадан дагагч бүдүүн ихэмсэг дүртэй улаан авгай юм бүгдэд яагаад ч юм гурван зуун ерэн доллароос илүү ч үгүй, дутуу ч үгүй дуугарч байв. Дараа нь хүмүүс өвлийн цэцэрлэг рүү үнэ хаялцуулагчийн хойноос Родэнын бүтээл хөшөө чулуу үзэхээр гүйлдэв. Үнэ хаялцуулагч дал мод битгий налаарай гэж анхааруулав. 

	Тавдугаар авеню дагуу худалдааны ажил ингэж үргэлжилж байх зуур түүгээр хоёр суудалтай тэргэнд суусан ганц эмэгтэй гурав дахин өнгөрөхдөө Каупервудын орд руу ирж байгаа машин, тэрэг болон хаалганы дэргэд овооролдсон эрэгтэй эмэгтэй хүмүүсийг ажиглаж байв. Түүний нүдний өмнө болж байгаа энэ явдал нэр алдрыг мөрөөдсөн урьдын нь их тэмцлийн төгсгөлийг харуулав. Хорин гурван жилийн өмнө энэ эмэгтэй америкийн хамгийн сайхан хүүхнүүдийн нэг байсны ул мөр нь түүнд бас л үлдсэн байв. Цаг үедээ захирагдахаас өөр аргагүй болсон боловч амьдрал түүнийг бүрэн нухчин дарж чадахгүй байв. Хатагтай Каупервуд үнэ хаялцуулах худалдаанд оролцоогүй боловч байшингаас түүний хамгийн хайртай юмсыг худалдан аваад гарч байгааг харж, үнэ дуудагчийн «Өглөө шүү», «Өглөө шүү» «Нэмэх хүн байна уу» гэж хашхирах дуу үе үе сонсоод цаашаа тэсвэрлэж чадахгүйгээ мэдсэн учир жолоочдоо Мэдисон гудамж руугаа буцан явахыг тушаав. 

	Хагас цагийн дараа Эйлин унтлагынхаа өрөөнд уруулаа жимийн үг дуугүй зогсохдоо ганцхан нам гүм чимээ аниргүй байдлыг хүсэж байв. Каупервуд хэзээд эргэж ирэхгүй...

	 

	Жилийн дараа уушгины хатгалгаар Эйлин нас баржээ. Үхэхийнхээ өмнө Эйлин эмч Жемси: 

	 

	«Миний нөхрийн хүсэж байснаар түүнтэй минь хамт намайг бунханд оруулж өгөхийг танаас хичээнгүйлэн гуйя. Урьд би танд маш эвгүй зан гаргасны минь та уучилж, өршөөнө үү. Энэ бол сэтгэл санааны их зовлон шаналгаанаас болсон юм шүү» 

	 

	гэж бичжээ. 

	Амьдрал гэдэг мөн ч хачин зүйл юм даа гэж дотроо бодсон эмч Жемс бичгийг дөрөв нугалаад аман дотроо:

	— За, би бүгдийг биелүүлье! гэж хэлэв. 

	
ДАЛАН ЗУРГААДУГААР БҮЛЭГ

	Каупервудын хөрөнгө хийсэн бутарч, Эйлин нас барсан энэ үед Беренис амьдралд дахин байр сууриа олж авахыг хичээн зөвхөн бурхан мөнгө тансаг эдлэлийг шүтэн биширдэг барууны хонжоо завшааныг хайх үзлээс оюун ухаан, зүрх сэтгэлээрээ ангижирч болно хэмээн итгэх болжээ. Каупервудыг үхсэний дараа урам зоригийг нь бараг бүрмөсөн хугалсан зовлонгийн нөлөөгөөр Беренист амьдралд хандах хандлагаа хянаж үзэл эрмэлзэл дахин төржээ. Дараа нь дорно дахинд олон мянган жилийн турш дэлгэрсэн шашны үзэл санаа нэвт шингэсэн (Бхагавадгит) хэмээх ном түүний гарт огт санамсаргүй оржээ. 

	 

	Амьд бүхний анхдагчийг таньж мэдвээс, 

	Ариун мэдлэгийн аз жаргалыг амсмуй 

	Түмэн олны төгс энхийн төлөө 

	Тоймгүй их санаа тавьсан нь хэн бил ээ? 

	Мянга мянган жилийн турш 

	Магадгүй нэг хүн байж болох юм

	Маш олон хүн манай амьдралын нууцыг мэдэх үү? 

	Магадгүй тэр л ганцаараа байж

	 

	Бурхны энэ дууллыг амандаа давтаж хэлээд Беренис амьдралын нууцыг танин мэдэж түүний мөн чанарыг ойлгож чадахгүй юм болов уу хэмээн бодлогошров. Яагаад оролдоод үзэж болохгүй байх вэ? гэж бодоод түүний учрыг олохоор хатуу шийдэв. Учрыг олж мэдэхээр Энэтхэг явахаас өмнө Беренис эхийгээ авахаар англид иржээ. Прайорс-Ков зусланд түүнийг ирээд хэдхэн цаг болоход Лорд Стейн түүнтэй уулзахаар хүрэлцэн ирлээ. Энэтхэг явж, хиндийн гүн ухаанаас нэлээд гүнзгий суралцах санаатай байна гэж түүнийг ярихад Стейн гайхан цочив. Стейн засгийн газрын даалгавраар буюу бусад албан хэргээр Энэтхэгт явж ирсэн англичуудаас энэ орны тухай их сонссон бөгөөд тэдний ярьж байсныг санаад Энэтхэг бол залуу сайхан хүүхний явах газар биш гэж бодож байв. Беренис бол Каупервудын жирийн нэг асрамжийн хүн биш гэдгийг болон мөн эхийн нь өнгөрсөн явдалд ямар сүүдэртэй тал байгааг ноён Стейн сайн ойлгосон боловч Беренист дурласаар байв. Хэдийгээр Беренисийн өнгөрсөн түүх эрээнтэй бараантай, түүний нийгмийн дунд эзлэх байр суурь нь тодорхой биш боловч алсын хараатай, ухаалаг үнэнч дагуул Беренис л түүнтэй хамт байвал Стейн улам л жаргалтай байж, сэтгэл санаа нь тэнийх билээ. Ийм сайхан золбоотой хүүхэнтэй гэрлэж чадвал их азтай хэрэг гэж Стейн үзэж байлаа. Гэвч Каупервудыг нас барснаас хойш өөрт нь ямар бодол санаа төрсөн, мөн ховдог шунахай барууны ертөнцөөс алс тэр газар сэтгэл санааны тэнцвэр олж авч чадах итгэл төгс болсноо Беренис ярихад Стейн түүний бодол санааны төөрөгдлийг арилтал өөрийнхөө хүсэл сэтгэлийн тухай юу ч ярихгүй байхаар шийджээ. Ийм дүгнэлт хийгээд Стейн дурлалынхаа тухай дуугүй болж, найз Лорд Сэвиренсийнх нь зөвлөгөөг Беренис сонсох болно гэдэгт итгэж байв. Сэвиренс Энэтхэгийн тухай сайн мэдэх бөгөөд Беренист тус болоход бэлэн байжээ. Беренис хэдийгээр зорьсноороо явахаар хатуу шийдсэн боловч Лорд Сэвиренсийн зөвлөгөө тусламжийг авахад баяртай байлаа. 

	— Намайг тийшээ нэг юм соронзон шиг татах юм. Энэ замаас намайг хазайлгах юу ч байхгүй гэж Беренис нэмж хэлэв. 

	— Өөрөөр хэлбэл, Беренис та хувь заяанд итгэдэг хүн юм. Би ч бас зарим талаар итгэдэг. Гэвч хүслээ биелүүлэхийн тулд өөрт итгэх итгэл, эрэлхэг зориг танд бүрэн байна. Танд ямар нэг юм хэрэг болбол надад байнга мэдэгдэж байгаарай. Танд үйлчлэхэд би баяртай байна. Амжилт ололтынхоо тухай надад бичиж байгаарай гэж Стейн хэлэв. Беренис ч түүнд захиа бичиж байхаар амлав. 

	Энэ ярианы дараа Беренисийг эхтэй нь Энэтхэг рүү явуулах бэлтгэлийг өөрөө хангахаар Стейн шийджээ. Тухайлбал Беренисг хэрэг болно гэж Стейн, Лорд Сэвиренсээр хэдэн хүнд захидал бичүүлжээ. Беренис эхлээд Бомбей рүү явахаар шийдсэн бөгөөд Стейн паспортуудыг нь янзалж, билет захиалж эх охин хоёрыг алсын замд үдэв. 

	
ДАЛАН ДОЛООДУГААР БҮЛЭГ

	Бомбей хотын барааг хараад Беренис эхтэйгээ нүдний өмнө цэлийх сайхан хотын үзэмжийг гайхан биширч байв. Далайгаас урт усан зам уулархаг арлуудаар зүсэгдэн усан хоолой болж хот руу орсон байлаа. Зүүн гар талд нь сүрлэг байшингууд сүндэрлэж, баруун талд нь дал модоор эмжигдэн үргэлжилсэн намхан эрэг алгуурхан баруун Гат уулын орой руу өгссөн байв. Лорд Севиренсээс Мажестик зочид буудлын захиргаанд захидал ирүүлсэн учир тэднийг нэн эелдгээр хүлээн авч Бомбей хотод байх бүх хугацаанд нь сайхан үйлчлэв. Бомбей тэдэнд маш сайхан санагдсан тул энд хэдэн долоо хоног саатаж европ америкийн хотуудтай огт адилгүй энэ хотыг сайн үзэхээр шийдэв. Хотын өргөн гудамжнуудад янз бүрийн зүйл ачсан худалдаачдын хар тэрэг, сонин юм элбэг, хөл үймээнтэй зах зээл газар бүр тааралдана. Энд бараг бүх үндэстэн ястан, шашны шүтлэгтнүүд, мөн афганчуул, сикхи, төвөд, сенегал, багдадын еврей, япончууд, хятадууд зэрэг цайвар хүрнээс эхлээд тас хар арьстнууд багшралдан холхино. Идэх хоол, өмсөх хувцасгүй ядуу зүдүү хүмүүс алхам бүрд үзэгдэнэ. Хэлхээ яс шиг хэрзийсэн, эвхгэр цээжтэй итгэмээргүй хатангир туранхай хүмүүс тэргэнд орж, өндөр сайхан барилга, үзэсгэлэнтэй сүм дуган, их сургуулийн байшингуудыг өнгөрөн самар жимсээ сагсайлган замын хоёр талаар ургасан дал мод, наргил мод, нандин чавга, оодой модтой гудамжнуудаар гүйлдэнэ. Нэг үгээр хэлэхэд, ер үзээгүй хүмүүс, халуун орны байгаль, газар нутаг Беренис ба түүний эхийн сэтгэлийг Бомбейгаас зүүн урд Калькут явах замд орших Нагпур хот руу галт тэргээр явах хүртэл маш их татжээ. Тэд ийшээ Лорд Сэвиренсийн зөвлөгөөгөөр иржээ. Сэвиренс хүч чадлыг эзэмшигч эгэл хэсгийг сүйтгэгч гэж өөрийгөө нэрлэсэн Бородандаж ламыг хайж олохыг Беренист зөвлөсөн ажээ. Энэ гэлэн хотын төв талбай руу цонх нь харсан эртний уран хийцтэй, жирийн байшинд түр байрлах боломжийг тэдэнд олгосон Нагпур хотын хавьд суудаг байжээ. Буусан газраа дөнгөж төвхнөмөгцөө Беренис тэр ламыг Сэвиренсийн заасан ёсоор хайж олохоор явав. Хойноосоо урагшаа Нагпурыг дайран гарсан засмал зам дээр гарч, хаягдсан тээрэмтэй адил болсон нэг муу байшин хүрээд, баруун тийш шууд эргэв. Хөвөн тарьж байсан талбайг өнгөрөөд удалгүй хар модон шугуй руу гарав. Эндэхийн мод өмнөдийн хурц нарны туяа нэвтрэхээргүй өтгөн навчистай ажээ. Сэвиренсийн тодорхой ярьсныг санаад Беренис тэр хавьд л ламын байр бий гэж мэдэж байв. Беренис шийдэж ядан зогсож эргэн тойрноо ажиглаад гүн ой руу мушгиралдан орсон нарийн зөрөг замыг олж харав. Энэ зам Беренисийг дөрвөлжин модон байшин руу шууд хөтлөн очив. Том боловч бараг нурсан энэ байшин дээр үед тус ойг хянаж байсан захиргааны байгууллага байсныг Беренис сүүлд мэджээ. Хананы цоорхойнуудаар өрөө тасалгаанууд нь харагдах бөгөөд байшин нь бүхэлдээ гадна дотор талаасаа их нуржээ. Хаягдсан энэ байшинг бясалгах урлагт бусдыг сургах, иогийн сургаалын тусламжтайгаар хүн бие бялдар, дотоод сэтгэлийн хүч чадлыг хүсэл зоригтоо тохируулан ашиглаж чаддагийг харуулах зорилго бүхий Борондаж ламд олгожээ. Навчтай өндөр моддын хоорондуур Беренисийг айн явж байхад тэдний сүүдэр нам гүм байдал нь түүний ард хоцорсон харш, эвлэрч болшгүй тэр ертөнцөд эрээд хүсээд олж авч чадаагүй, сэтгэл санааны тийм тайван бөгөөд ганцаардмал байдлыг бий болгох шиг болов. Тэгээд хашаан доторх байшингуудын нэгэнд ойртон очиход настайвтар бараан царайтай хинд хүүхэн тосон гарч ирээд дотор талын өөр нэг барилга руу очихыг дохиогоор урьж:

	— Наашаа яв, чамайг багш ламтан хүлээж байна гэж хэлэв. 

	Беренис хагас нурсан хананы нүхээр дамжин тэр эмэгтэйн хойноос даган явж, сандлын оронд хэрэглэгдэж байсан бололтой модны тайрдаснуудын дэргэд хөглөрсөн эвдэрхий ваар савыг тойрч явсаар хүдэр том хаалганд тулж зогсов. Энэтхэг эмэгтэйг хаалга онгойлгоход Беренис шаахайгаа тайлж босгыг алхав. Нарийхан урт нүүртэй, бараан царайтай өндөр хүн иогийн ерийн байдлаар тасалгааны дунд дэвссэн том цагаан олбог дээр завилан сууж байв. Хоёр гараа мөргөл хийж буй маягтай алгаар нь нийлүүлэн өвдөгнийхөө хооронд хавсарчээ. Тэр хүн хөдөлсөн ч үгүй, үг хэлсэн ч үгүй зөвхөн Беренисийг хурц хар нүдээрээ ажиглаж байв. 

	— Чи хаана байсан бэ? гэж асуугаад, — Нөхөр чинь нас бараад дөрвөн сар болж байх юм. Би чамайг хүлээсээр л байна гэж тэр хэлэв. Энэ асуулт, түүний ерөнхий байдалд хачирхан айж сандарсан Беренис өөрийн эрхгүй ухрав. 

	— Битгий ай, чиний мэдэхийг хүсэж байгаа тэр үнэнийг сургагч Брахман12 айхыг зөвшөөрдөггүй гээд урт нарийн гараараа Беренист дэвсгэрийн буланг зааж, — Нааш ир, суу гээд урт нарийхан гараараа сууж байсан цагаан дэвсгэрийнхээ буланг засав. Тэр лам Беренисийг суумагц яриагаа эхлэв. 

	— Чи тайван байдлыг олгох зүйлийг эрсээр урт замыг туулжээ. Чи өөрийнхөө Самадийг буюу бурхантай нэгдэхийг хайж байгаа юм шив дээ. Тийм биз? гэв. 

	— Тийм ээ, ламтан энэ үнэн гэж айж гайхсан Беренис хариулав. 

	— Энэ ертөнцийн муу юмнаас болж их зовлоо гэж үзэж байгаа учир одоо чи амьдралаа өөрчлөхөд бэлэн байгаа хүн шив дээ гэж лам хэлэв. 

	— Тийм, тийм ламтан минь. Надад ертөнц муу юм хийгээгүй харин би ертөнцөд муу юм тарьж байна гэж надад санагдах болсон юм. 

	— Хэрэв бололцоотой бол та ертөнцөд хийсэн нүглээ наманчлахад бэлэн үү?

	— Бэлэн байлгүй яах вэ гэж Беренис зөөлөн хэлэв. 

	— Чи үүнийг хийхийн тулд хэдэн жил зориулж чадах уу? Эсвэл чи зөвхөн энэ агшинд л тэгье гэж байна уу?

	— Нүглээ  наманчлахын тул хэчнээн ч жил зарцуулахад би бэлэн байна. Харин үүнийг яаж хийхийг мэдэх юм сан. Би үүнийг сурах ёстой гэж хэлэхдээ Беренисийн дуу чичирхийлж байв. 

	— Тэсвэр хатуужил, шаргуу хөдөлмөр болон биеэ барьж чадах нь их чухал болохыг мэдэх хэрэгтэй. Брахманы сургаалыг дагавал чи агуу их хүч чадлыг эзэмшинэ гэж тэр хэлэв. 

	— Шаардлагатай бүхнийг би биелүүлнэ. Энэ зорилгоор л би энд ирсэн юм. Тэгвэл би нүглээ арилгаж чадахуйц мэргэн болно. Тэгээд бусдыг ч гэмээ мэддэг болгох юу магад гэж Беренис хэлэв. 

	— Зөвхөн бясалгаж чадах хүн л үнэнийг таних авьяастан байна гэж лам Беренисийг ширтэн байж хэлэв. Тэгээд түр дуугүй болсноо:

	— За, би чамайг хүлээж авъя. Чиний үнэнч байдал миний үнэнч шавь нарын тоонд орох замыг чинь нээж өглөө. Амьсгалаа эзэмших хичээлд маргааш ирээрэй. Амьсгал гэж юу болох, гүнзгий амьсгал, дунд амьсгал, иогийн бүхнийг мэдэх амьсгал, хамрын амьсгал мэттэй танилцах болно. Амьсгалаа жолоодох гэдэг бол амиа жолоодно гэсэн үг. Энэ бол анхны алхам. Энэ үндсэн дээр чи шинэ ертөнцийг байгуулах болно. Үүгээр бүрэн тусгаарлагдмал байдалд хүрч чадна. Тэгээд чи хүслээс төрдөг зовлонгоос ангижирна гэв. 

	— Багш аа, сэтгэлээ тайван байлгахын тулд би бүхнийг хийнэ гэж Беренис хэлэв.

	Хэдхэн мөч чимээгүй байснаа лам:

	— Хүн сайхан байшинд суух, сайхан хувцас өмсөх, сайн хоол идэхээс татгалзаж, цөл газар явлаа ч энэ нь бүхнээс тусгаарлагдаж байгаа хэрэг биш. Зөвхөн түүний хөрөнгө болох бие махбод бүх санаа бодлын нь бөөгнөрөл болно. Тэгээд цаашдын амьдрал нь бие махбодоо хамгаалж, хадгалахын тул хийх тэмцэл болж хувирна. Тусгаарлах даяанчлал бол манай бие махбодтой холбоогүй. Энэ бол зөвхөн оюун ухаанд л байна. Нэг хүн хаан ширээнд залран бүхнээс тусгаарлагдмал байхад нөгөө нэг нооронхой хувцастай нь үргэлж өөрийгөө тордоно. Гэвч хүн оюун ухааны сэцэн цэлмэгийг эзэмшин чадвал, бурхны мэдлэгээр ухаан бодлоо хангавал бүх эргэлзээ байхгүй болно. Тэгвэл эвгүй юм хийж дагжин чичрэхгүй аятайхан юм хийхийг ч эрмэлзэхгүй. 

	Бүх юмаа нэг зэрэг хаях хүн гэж байхгүй боловч үйл ажиллагааныхаа үндсэн зүйлээс татгалзсан хүнийг бясалгал хийж байна гэж болно. 

	— Энэ агуу их мэдлэгээс өчүүхнийг ч болсон мэдэж авах юм сан, лам багш минь гэж Беренис хэлэв. 

	— Охин минь, бүх мэдлэг оюун санааны билиг юм шүү. Сэтгэл санаагаар ариун шударга явсан хүнд мэдлэг ялангуяа цэцгийн дэлбээ шиг нээгддэг. Барууны багш нараасаа чи урлаг, шинжлэх ухаан гэж юу болохыг мэдэж авна. Харин дорнодын багш нар чамд мэргэн цэцний нууцыг үзүүлнэ. Их юм мэддэг хүнийг гэгээрсэн хүн гэхгүй. Харин нууцлагдсан үнэнийг мэддэг хүнийг гэгээрсэн хүн гэнэ. Зөвхөн нууцлагдсан үнэн л өрөвдөх сэтгэлгүй баримт сэлтийг сэргээн амьдруулж, хүний сэтгэл зүрхийг бусдын ашиг тусын тулд үйлчлэх урам зоригтой болгоно. Оюун ухаанаараа биш сэтгэл зүрхээрээ бид бурхныг мэддэг. Түүний тусын тул сайн үйлийг хий. Тэгвэл чи бүхнээс тусгаарлагдаж чадна гэж лам хэлэв. 

	— Багш минь, амьсгалын бүх төрөлд суралцахын тул би хамаг хүчээ шавхана. Би иогийн сургаалд л сэхээ орон сэнхрэхийн үндэс оршиж буйг ойлгож байна. Амьсгал бол амьдрал гэдгийг ч мэдэж байна гэж Беренисийг хэлэхэд:

	— Энэ ч яг тийм биш ээ. Чамайг хүсвэл амьсгал байхгүй үед амьдрал байж болно гэдгийг би үзүүлье гэж лам хэлээд жижигхэн толь авч түүнд өгөхдөө:

	— Би одоо амьсгалахгүй. Чи энэ толийг миний хамар уруулд бариад цантах эсэхийг нь үзээрэй гэж хэлэв. Тэгээд лам нүдээ аньж, бие нь хөдлөхгүй хөшөө шиг болсоор хөрж хөших мэт болоход Беренис түүнээс нүдээ салгахгүй байж алгаа нүүрэнд нь хүргэв. Хэдхэн мөч өнгөрөхөд түүний амьсгаа бүр чимээгүй болсоор бүрмөсөн тасрав. Беренис жаахан хүлээгээд толийг авч ламын уруулд хэдэн секунд барив. Толины өнгө хэвээрээ л байв. Лам чулуун баримал шиг болов. Сэтгэл нь үймэрсэн Беренис цагаа харав. Амьсгалын шинж тэмдэг илэртэл арван минут өнгөрөв. Амьсгал нь жигдэрсээр хэвийн байдалд ороход лам ядарсан байдалтай нүдээ нээгээд Беренисийг инээмсэглэн харав. 

	— Хачин жигтэй юм даа гэж Беренис хэлэв. 

	— Би хэдэн цагийн турш амьсгалахгүй байж чадна. Зарим иогчууд сараар амьсгалахгүй байж чаддаг. Хэдэн долоо хоног, сараар агаар орохгүй газар бунханд байгаад амьд, эрүүл гарч ирсэн хүн ч байдаг. Түүнээс гадна өөр нэг туршилт байна. Энэ нь зүрхний цохилтыг хүсэл зоригтоо захируулж болно. Би зүрхээ бүрэн зогсоож чадна. Цус амьсгаа хоёр хоорондоо нягт холбоотойг чи яг мэдэж байгаа шүү дээ. Гэвч би дараа үүнийг чамд үзүүлнэ. Амьсгал бол манай чухал эрхтнүүдэд оршдог нүдэнд үл үзэгдэх нэлээд их биеийг орхиход тэр хүчинд захирагдаж байсан амьсгал гэнэт зогсож хүн үхдэг. Гэвч амьсгалыг өөртөө захируулж түүгээрээ энэ нууц хүчийг ямар нэг хэмжээгээр өөрөө захирч болно. Гэхдээ энэ бол ража-иогийн судлах зүйл юм. Чи хата-иогийг судалсны дараа ч үүнийг үзнэ. Одоо чи ядарсан бололтой, явж амар. Маргааш яг энэ үед хичээлдээ ирээрэй гэв. 

	Энэ ер бишийн хүнтэй уулзах энэ өдрийн уулзалт үүгээр дууссаныг ойлгов. Тэгээд тэр ламтай салах ёс дурамжхан гүйцэтгэв. Шавхагдашгүй их мэдлэгтэй хүнээс холдон явж байгаа сэтгэгдэл Беренист төржээ. Ингээд ирсэн замаараа буцаад явахдаа алхаагаа хурдасгав. Энэтхэгт байсан хугацаандаа энд шөнө гэнэт болдгийг мэджээ. Европ болон америкт нар тэнгэрийн хаяагаар алгуурхан шингэдэг бол энд тэгдэггүй аж. Харанхуй орчин тойрныг гэнэт нөмөрнө. Нагпур хот руу ойртоод Беренис энэ нутгийн өндөрлөг гялтганан гялалзах цагаан сүмтэй Раметек хэмээх дархан уулын хосгүй сайхан үзэмжийг гэнэт харж гайхан зогсов. 

	Байгалийн ховор сайхныг сонирхон, тунгалаг агаарт хол цуурайтай тархсан энэтхэгчүүдийн ариун тарни унших жигд дууг чагнан Беренис бодлогоширч зогсов. Энэ бол өдрийн төгсгөлд Раметек сүмд ариун уншлага хийж байгаа лам нарын дуу байв. Эхлээд тэдний дуу зөөлөн нам, аятайхан байснаа сүмд ойртох тусам дуу нь чангарч цан балбаж хэнгэрэг цохих нь бүр тод болов. Тэгээд түүний зүрхний цохилт оюун санааг бүхнээс дээгүүр тавьдаг бурхан шашны энэ том орны амьдралын цохилттой хөг нийлүүлэн өөрчлөгдөх шиг санагдав. Сэтгэл санааны тайван байдлыг энд олно гэж Беренис мэдэж байв. 

	
ДАЛАН НАЙМДУГААР БҮЛЭГ

	Дараачийн дөрвөн жилд Беренист иогийн сургаалын төрөл бүрийн үндэстэй танилцав. Юуны өмнө бясалгал хийхдээ хүн өөрийн биеийг бодохгүй, эгц хөдөлгөөнгүй суудаг иогийн сонгомол суултаар сууж сурав. Даян буюу бясалгал бол бүхнээс ангижран тусгаарлана гэсэн үг. Беренис биеийнхээ амьдралын хүчийг өөртөө захируулж сурчээ. Энэ бол Праньягийн сургаал байлаа. Мөн Пратьяхар (дотор бясалгалын урлаг), Дхаран (төвлөрүүлэн бөөмнөрүүлэх урлаг) Дхьян (бясалгалын урлаг) зэргийг Беренис судалжээ. Өөрийнхөө тэмдэглэлийг бусад шавь нарын тэмдэглэлтэй адилтгадаг байв. Беренистэй хамт нэг англи, маш авьяастай энэтхэг залуу, хоёр энэтхэг бүсгүй хичээллэж байв. Аажимдаа Беренис иогийн бүх төрөл Хат, Раж, Карм, Жнанам болон Брактийн урлагт суралцжээ. Брахма бол гол сүнс, бурхны дээд үзэгдэл мөн гэдгийг Беренис мэджээ. Түүнийг хэзээд тодорхойлон илэрхийлж чадахгүй, Брахма бол үнэн зүйл, мэдлэг ба цэнгэлийн манлай мөн гэж «Упанишадад»13 бичсэн байдаг. Гэвч Брахманыг амьдрах тухай ярьж болохгүй. Брахман бол өөрөө амьдрал юм. Брахман бол мэргэн ухаан аз жаргал биш боловч туйлын мэдлэг, туйлын цэнгэл жаргал мөн. Төгсгөлгүй ойлголтыг хэсэг болгож хуваах юм уу эсвэл түүнийг төгсгөлийн ойлголтод оруулж болохгүй. Бүх ертөнц мөнх, "би"-гээр дүүрэн байна. «Би» бол хүмүүсийн мэдрэхүйд хүртээлгүй юм. Хэдийгээр нэг ч амьд юманд «би» байхгүй боловч бүх юм миний дотор байдаг, гэхдээ энэ бол бодит биеэр миний дотор байна гэсэн үг биш. Үүнд л миний тайлагдаагүй нууц орших юм. 

	Үүний мөн чанарыг ойлгохыг хичээх хэрэгтэй. Бүх амьд юмны амийг би байлгаж, тэднийг би төрүүлж байгаа боловч, тэдэнтэй бодитой биеэр би ямар ч холбоогүй. Хүн ганцхан надад мөргөж өөр юу ч бодолгүй зөвхөн миний тухай бясалгавал түүнд хэрэгтэй бүх зүйлийг нь өгч хөрөнгө эзэмшлийг нь хамгаална. Өөр бурханд сэтгэл зүрхээрээ итгэн мөргөдөг хүн ч надад үнэхээр мөргөвөл түүнийг үл ялган үзнэ. Би бол өглөгийн ганц бурхан мөн учир аливаа өргөлд баясаж байдаг. Гэвч тэдгээр хүмүүс миний мөн чанарыг зөвшөөрөн хүлээдэггүй учир тэд цөм дэлхийн амьдралд эргэн орох ёстой. Янз бүрийн бурхдад өглөг барьдаг хүн бурхны оронд очно. Өвөг дээдэстээ мөргөгчид цөм л тэд нарт очно. Байгалийн үзэгдэлд мөргөгчид тийшээ л явна. Намайг бишрэгчид бол над руу л ирнэ. 

	Нэг өдөр лам Беренист:

	— Бидний амьсгалж байгаа энэ агаар амьсгалын нэг түрэлтээр л «бурхан» гэж байх шиг байдаг. Бүх ертөнц тоо томшгүй олон одон ертөнцийнхөө хамт «бурхан» гэж ярих чадалтай хүний амаар дамжуулан «бурхан» гэж нэгэн зэрэг дуу алдан байдаг. Беренис өөрийнхөө дуртай зохиолч Эмили Бронтен «Сүүлчийн мөрүүд» хэмээх сайхан шүлгийн хэдэн мөрийг санав. Тэр шүлэгт:

	 

	Доод газрын догшин шуурга ч 

	Дотор сэтгэлд минь аймшигтай биш 

	Үнэн сэтгэлийн залбирал минь

	Өндөр тэнгэрийн ивээлийг авчирна

	 

	Ялж төгс нөгчсөн тэнгэр минь

	Ямагт миний цээжинд байж

	Аврагч түүний тааллаар 

	Алаг зүрх минь цохилно. 

	 

	Хүний сэтгэлийг үймүүлэх мянган санаа ч 

	Хязгааргүй далайн ирэлж дундах хөөс шиг 

	Хоромхон зуурын дотор алга болдгоороо 

	Хогийн ургамал мэт үнэгүй хоосон. 

	 

	Чиний хүч чадал ухааршгүй их,

	Чи өөрөө үхэшгүй мөнх. 

	Үүрд гуйвшгүй бат байдагт чинь 

	Үргэлж чамайг бишрэн магтнам. 

	 

	Орчлон дэлхий хүнийхээ хамт алга болж, 

	Одон ертөнц оршин тогтнохоо боливч 

	Ай даа, чи ганцаар үлдэж 

	Амьд бүхэн чиний дотор оршном

	 

	Үхэлд байр олдохгүй

	Өчүүхэн жижиг хумхын тоос ч үл үхнэ. 

	Ялж төгс нөгчсөний туяанд 

	Ямагт амьдрал байнам 

	 

	гэж байдаг билээ. 

	Дараа нь лам багш асуусан нь:

	«Чамаас өөр хүн гэж байна уу? Чи бол ертөнцийн сүнс. Хэрэв чиний хаалганд хүн ойртон ирвэл гарч угт. Учир нь энэ бол чи өөрөө юм. Бүх хүн бол нэг бүтэн зүйл байгаа юм. Хүн тус бүрийг биеэ даасан тусгай юм гэж үзэх нь хоосон дэмий үзэл мөн. Чи үзэн ядаж, хайрлаж, дурлаж, айж эмээж байдаг. Энэ бүхэн бол ухаангүй төөрөгдөл юм. Хамгийн муу юм бол санаа сэтгэлийг сулруулах аливаа бодол ба үг мөн. Хэрэв бүх наран ертөнц шингэвэл сарууд хумхын тоос болж хувирах бөгөөд ертөнц хойно хойноосоо үгүй болно. Энэ чамд ямар хамаа байх вэ? Хад шиг бат зогс! Чи бол устагдашгүй юм. 

	Үхэлгүйн талаар лам ярихдаа:

	— Хэдхэн сарын өмнө наранд хамаарагдаж байсан эрчим хүч одоо хүнд хамаарагдаж болох юм. Энэ ертөнцөд шинэ юм юу ч байхгүй. Нэг ижил юмс тэрэгний дугуйн эргэлт шиг бие биеэ сольж байдаг. Ертөнц дээрх бүх юм шинээр буй болж дараа нь устаж арилан үргэлжийн өөрчлөлтөд оршдог. Ертөнцүүд бие, биеэ өөрчлөхдөө маш жижиг зүйлээс үүсэж, улиран хувьсаж, хөгжин дэлгэрч, улмаар анх үүссэн зүйл рүүгээ хувирч дахин алга болно. Бүх амьд бодис мөн л ингэж хувирна. Юу нь алга болж байна гэвэл зөвхөн хэлбэр нь үгүй болио. Бүр нарийвчлан хэлбэл бие бас үхэшгүй мөнх юм. Нэг утгаар хэлбэл бие хэлбэр хоёр мөнх юм. Яаж хувирахыг авч үзвэл хэдэн жижиг мөнгө авч дээш чулуудвал мөнгө 5—6—3—4-ийн харьцаатайгаар унана. Тэгээд дахин дахин дээш шидэхэд энэ тоо гарцаагүй давтагдана. Ингэж орчлон ертөнцийг бүрдүүлэгч эгэл хэсгүүд төгсгөлгүй нийлж, салж үргэлжилнэ. Дахиад л нийлж тогтох цаг зайлшгүй ирнэ. Тэр цагт чи бас л энд байх болно, дахиад л энэ хэлбэр бий болж ярианы сэдэв болно. Энэ хувин одоогийнх шигээ дахиад л ийм хэлбэрийг олно. Ийм янзаар тоо томшгүй дахин бий болж байсан, мөн тоо томшгүй олон дахин бий болно. 

	Бид хэзээ ч үхдэггүй, хэзээ ч төрдөггүй. Эгэл хэсэг тус бүр биеэ даан амьдрах амьд зүйл юм. Эгэл хэсгүүд нэгэн хэсэгт нэгдэж оршин тогтнохдоо тодорхой ухааныг эзэмшинэ. Хэсгүүд нэгдэж маш нарийн зохион байгуулалттай биеийг үүсгэнэ. Эдгээр бие нь ухамсрын дээд хэлбэрт хүргэх болно. Биед үхэл ирэхэд эд эс задарч бие биеэсээ тусгаарлагдаж бидний ярьдгаар задран унах болно. Эд эсийг нэгтгэн барьж байсан хүч үгүй болоход тэдгээр эс шинэ нэгдлийг бий болгоно. Үхэл бол амьдралын үзэгдлийн зөвхөн нэг нь бөгөөд, нэг бодит хэлбэр устаж нөгөө шинэ хэлбэр үүсэхийн угтал мөн. Эргэх хөгжлийн тухай ламын ярьсан нь:

	— Үрээс ургамал ургадаг. Харин элснээс ургамал хэзээд ургадаггүй. Эцэг хүүхдэд амьдралыг өгдөг боловч бөөн шавар хэзээд хүүхэд болж хувирахгүй. Энэ юунаас болж байна гэдэг нь чухал асуудал юм. Үр гэгч нь юу вэ? Энэ бол мод гэсэн үг. Ирээдүйн мод ургах бүх бололцоо энэ үрд байгаа юм. Ирээдүйн шинэ хүний бий болох бүх нөхцөл нялх хүүхдэд байгаа юм. Амьд юм үүсэх бүх бололцоо бол үр хөврөлд байдаг. Энэ юу гэсэн үг вэ? Энэ нь хувьсгал өөрчлөлтөөс урьд дотоод хувирал болдог гэсэн үг. Байхгүй юм хөгжиж чадахгүй. Үүнд орчин үеийн шинжлэх ухаан бидэнд тусална. Дэлхийн эрчим хүчний ерөнхий тоо хэзээд өөрчлөгдөхгүй гэж тооны ухаан сургаж байна. Чи аливаа биет зүйлээс нэг эгэл хэсэг буюу түүний нэгдлээс нэг нэгжийг ч салгаж авч чадахгүй. Хэрэв тийм бол хувьсал хоосон юмнаас гардаггүй. Давтагдах хувьсал дотоод хөгжлөөс үүснэ. Харин хүүхэд бол урьд насны дүр юм. Нас бие гүйцсэн хүн бол өссөн хүүхэд юм. Үр бол урьд нь мод байсан. Мод бол харин ургасан үр юм. Амьдрал байхын бүх бололцоо нь үр хөврөлдөө байдаг. Ингээд юмс нийлээд тодорхой болж байна. Үүн дээр амьдрал үргэлжлэх тухай анхны үзэл санааг нэмье. Хамгийн энгийн портплазмаас хүн хүртэл нэг насны амьдрал юм. Тодорхой хэлбэрийнхээ загварыг үр өөртөө хадгалж байдаг.

	Нэг өдөр Беренис нигүүлсэхүй сэтгэл гэж юу вэ? гэж асуусанд лам:

	— Ядуу хүнд туслахдаа битгий бардаж сайрх. Ийм бололцоо олдвол баярлаж бай. Буян үйлдэхдээ сайрхаж болохгүй, бүх л ертөнц чи өөрөө биш үү? Чиний замд ядуу хүн тааралдаж түүнд туслах бололцоо олдвол, чи баярлаж бай. Авч байгаа нь биш, харин өгч байгаа нь буян үйлдэж байгаа хэрэг гэв. 

	Тэгэхээр нь Беренис гоо сайхны тухай асууж олон хүн өнгөнд болж сөгдөн түүний боол болж байдаг гэхэд лам багш:

	— Хамгийн эгэл жирийн хүсэл сонирхолд ч бурхан тэнгэрийн хайр дурлалын хэсэг оршдог. Санскритаар Хари гэж тэр бурхныг нэрлэдэг. Энэ бол бүх юмыг өөртөө татах гэсэн утгатай үг. Зөвхөн тэр л сэтгэл зүрхийг өөртөө татаж чадна. Хүний сэтгэлийг хэн татаж чадах вэ? Зөвхөн тэр л чадна. Сайхан царайнд татагдсан хүнийг чи ажвал хүний сэтгэлийг үнэхээр татаж чадах эгэл хэсгийн бөөгнөрлөөс болжээ гэж чи бодох уу? Үгүй байх аа! Эдгээр материаллаг хэсгийн ард бурхны дурлалын нууц хэсэг байх ч ёстой байдаг ч юм. Юм мэдэхгүй хүн үүнийг ойлгодоггүй. Гэвч өнгө үзэмжид тийм хүн өөрийн эрхгүй татагдана. Ийм янзаар хамгийн эгэл жирийн дур хүслийг ч бурхан бий болгодог. Нөхрийгөө бодож түүнд дурладаг нэг ч эмэгтэй байдаггүй. Харин бурхны төлөө нөхөртөө хайртай байдаг. Бурхан багш бол хүчтэй соронзон мөн бөгөөд бид төмрийн үртэс шиг түүнд татагдаж байдаг. Бид бүгд Брахманы гэгээн дүрийг бясалгаж түүнийг мэдэж авахыг хичээдэг. Бид үнэхээр сайхан юм гэж залбиран сөгдөж Брахманы гэгээн дүрийг биширдэг. Юмны гүнд мөн чанар оршдог. Бие махбод бол сүнсийг агуулахын тулд байдаг. Харин сүнс бол биетэй юугаар ч холбоогүй гэж амьдрал сургадгийг Ража-иог мэднэ. Сүнс үеийн үед оюун санааны хэрэг байсан бөгөөд харин бодит зүйлтэй холбоогүй юм. Тэр биет зүйлтэй зөвхөн түр зуурын холбоотой байна. Ража-иог бидний харж, мэдэрч байгаа юм бүхнийг хоосон гэж үздэгээрээ хамгийн их үгүйсгэх онолд сургадаг. Байгалийн хүчний аливаа үзэгдлийг байгалиас гарч байгаа биш, харин санаа бодол бий болгоно гэж ойлгодог. Ража-иог бүр эхлээд мэдлэг ба туршлага бол оюун санаанаас гаралтай учир түүнийг байгальтай холбох аливаа үзлийг оюуныхаа итгэлээр таслах ёстойг мэдэх хэрэгтэй гэж сургадаг. 

	Гэвч бүх үгүйсгэлийн дотроос Бхакти-иогийн сургаал хамгийн бодитой нь юм. Энэ нь хүч хэрэглэх юм уу, эсвэл юмнаас хүчээр салж болдоггүй хэмээх сургаал юм. Бхактын үгүйсгэл бол бидний хүрээлэн байгаа орчин шиг алгуур, үл ажиглагдам явагдаж байдаг. Хүн эхлээд төрсөн газраа хайрладаг, дараа нь нутгаа хайрлах хайр нь аяндаа эх орноо хайрлах үзэлд шилждэг. Тэгээд хүн бүх ертөнцөд хайртай болоход өөрийн орноо хэт шүтэх, эх оронч үзэл нь яваандаа ямар ч хүч нөлөөгүйгээр арилж үгүй болдог. Боловсролгүй хүмүүс хөнгөн сэтгэлийн баясал цэнгэлийг эрхэмлэдэг бол соёлжихоороо оюун ухааны баяслыг чухалчилдаг. Ингээд түүний хөнгөн өнгөц сонирхол нь багасдаг. Бхактын үгүйсгэл ямар нэг зүйлийг устгаж байж гардаггүй. Харин тэр нь хурц гэрлийн дэргэд бүдэг гэрэл сүүмэлзсээр замхардгийн нэгэн адил, зүй тогтоолоороо аяндаа бий болдог. Ингэж хорвоод хууртсан гэнэхэн баясал нь бурхны хутгийг олж жинхэнэ баясал нь болдог. Бурханд тэмүүлэх энэ дурлал өсөж Парабхакти буюу дээд шүтээний хэлбэрийг олдог. Бурханд дурлах энэ эрмэлзлийг таньж мэдсэн хүнээс хэлбэр, ёслолын зүйл зайлж, ном судар, нандин зүйл, сүм дуган, шашны бүлэглэл, улс орон үндэстэн зэрэг аливаа жижиг хязгаарлалт, элдэв дарамт өөрөө арилдаг. 

	Энэ цагт ялж төгс нөгчсөн бодь сэтгэлтэн болдог. Соронзтой хаданд гэнэт ойртож очсон онгоцны төмөр эрэг, татуургыг нь соронзон суга татан гаргахад модон самбарууд нь задран унаж, усны долгионд урсан явдаг. Үүнтэй нэгэн адил бурхан сүнсний бэхлээсийг тайлахад сүнс чөлөөтэй болно. Шүтлэгтэй ойрхон ийм үгүйсгэлд хэрцгий балмад явдал, тэмцэх, номхотгох, дарах явдал огт үгүй ажээ. Бурхан Бхактын шидийг олохын тулд сэтгэлийн хөдөлгөөнийхөө нэгийг ч дарах ёсгүй. Харин түүнийг бурханд хандуулах хэрэгтэй юм. Хуурмаг хоосон ертөнцөөс татгалзаж юм бүхэнд бурхныг харах хүн жинхэнэ аз жаргалыг эдэлж чадна. Хүссэн зүйлээ байлгаж бурхныг шүт! Энэ дэлхийн сайн сайхан юманд бүү шуна! Бие, хэл, сэтгэлээрээ бурханд залбирах хэрэгтэй. Тэгвэл чи "Тэнгэрийн хаанчлалыг юуны өмнө хайж ол" хэмээн христосын сургаснаар амьдрал болно. Бурхан амьд бүхний сэтгэл зүрхэнд оршиж Майагийн14 дугуйг дахин эргүүлж түүнтэй хамт бүх амьд юм өндийж, унаж байдаг.

	Бурхнаас өөртөө хоргодох байрыг олж ав. Бурхны өршөөлөөр чи сэтгэлийн тайван байдлыг олж, чамд ямар ч өөрчлөлт гарахгүй. Тодорхой нэг хугацаа буюу Калпа хэмээн нэрлэгдэх мөчлөг өнгөрөхөд орчлон ертөнц шингэн байдалдаа эргэн орж, дараачийн шинэ ертөнцөд төрөх үр хөврөлийн далд боломжийн нөхцөлд шилжинэ. Энэ үеийг "Брахманы өдөр", "Брахманы шөнө" гэж нэрлэнэ. Дэлхийд байгаа амьд амьтан өдөр шөнийн ээлжлэлтэй хамт төрж сөнөж байдаг. Гэхдээ сөнөх явцыг бурхан руу буцаж явж байна гэж бодож болохгүй. Амьд юм дүрс хэлбэрээ алдаад түүнийг дэлхийд явуулсан Брахманы мэдэлд шилжиж шинэ хувилал үүстэл тэндээ байдаг. Энэтхэгийн шашин бурхны олон дүр хувиллыг хүлээн зөвшөөрдөг. Үүнд: Кришна, Будда болон өөр олон дүр хувилал багтмуй. 

	Беренисийн явах цаг болоход багш лам түүний буцах болсныг мэдэж байсан учир түүнд захих үгээ хэлэв. 

	— За би чамайг нууцын нууц мэргэн ухаанд сургалаа. Миний хэлсэн үгийг эргэцүүлэн бодож яваарай. Тэгээд хамгийн дээр гэж үзсэнээрээ ажиллаарай. Брахманы сургаалаар бол төөрөгдөлд ороогүй хүн бүгд миний мөн чанарыг ойлгож мэдэж болох бүхнийг танин мэддэг. Энэ бол миний чамд зааж сургасан бүхний хамгийн ариун үнэн нь юм. Үүнийг мэдсэн хүн үнэхээр цэцэн мэргэн болж, түүний амьдралын зорилго биелдэг. 

	
 ДАЛАН ЕСДҮГЭЭР БҮЛЭГ

	 Дараа жил нь Беренис эхийн хамтаар энэ гайхамшигт сайхан орныг илүү сайн мэдэхийг эрмэлзэж байсан учир, энэтхэг орноор аялж өнгөрүүлэв. Энэтхэгийн гүн ухааныг судлахад дөрвөн жил зарцуулсан Беренис хүмүүсийн амьдралыг сайн харж амжаад, мэхлэгдэн төөрөгдсөн жирийн хүний хувь заяа хөөрхийлөлтэй байгааг ойлгож эх орондоо буцахаас өмнө энэ ард түмний тухай илүү сайн мэдэж авахыг хүсжээ. Ингээд эхийнхээ хамт Жайпур, Канпур, Пешивар, Лахор, Равлиннди, Амрисар, Непал, Дели, Калькут хотуудаар явж Мадресаар орж төвөдийн өмнөд хилийг ч хүрчээ. Энэтхэг орноор хэчнээн их аялах тусам Беренисийн сэтгэлийг энэ гайхамшигт оронд оршин суугч олон сая хүний аймшигтай ядуу зүдүү, хөөрхийлөлтэй байдал улам их түгшүүлэв. Шашны гүн ухаан дээд зэргээр хөгжсөн энэ оронд нийгмийн хатуу ширүүн дарлалын систем яаж үүсэж хэрхэн хадгалагдсаар байгааг Беренис гайхан бодож явав. Цөөн тооны баячууд дээд язгууртны амьдралаар жаргаж суухад харин сая сая жирийн хүн нуруу тэнийлгэлгүй хөдөлмөрлөж талхандаа ч хүрэлцэхгүй хөлс авч байв. Ийм эсрэг тэсрэг байдлаараа урам хугалмаар хоосон зүйлийг Беренис ойлгож чадахгүй байлаа. 

	Хир болсон навтас нөмөрсөн бараг нүцгэн гуйлгачид цөхөрсөн царай гаргаж гудамж замын дагуу эгнээгээрээ сууж, тэдний зарим нь хэрэн явагч багш нарынхаа өмнөөс гуйлга гуйж байгааг Беренис нүдээрээ үзсэн бөгөөд мөн оюун санаа бие бялдрын талаар ядуурлын туйлд хүрсэн оршин суугчидтай газраар ч оржээ. Нэгэн тосгонд тахал гарч оршин суугчид нь толгой дараалан үхэхэд, эмч эмийн ямар ч тусламж тэдэнд үзүүлсэнгүй. Олон тосгонд нэг жижиг өрөөнд гучин хүн чихцэлдэн өвчин эмгэг, өлсгөлөнгийн нөхцөлд амь зууна. 

	Тэдний өрөөнд цонхны нүх гаргавал тэд тэр дор нь нүхийг ягштал битүүлнэ. Нийгмийн хамгийн аюултай муу зуршил бол насанд хүрээгүй, бараг хүүхдээрээ охидыг нөхөрт өгч байгаа явдал байлаа. Үүний уршгаар эдгээр золгүй охидын ихэнх нь бие бялдар, ухаан санааны доголдолтой болж басамжлал, доромжлолоос болж эрт үхсэн нь дээр гэж үзэхэд хүрдэг байна. «Ойртож болохгүй» хэмээх явцуу хүрээний гунигт үндэслэл яаж гарсныг Беренист сонирхох болов. Өнөөгийн энэтхэгчүүдийн цагаан арьст өвөг дээдэс анх удаа энэтхэгт орж ирэхэд тэнд хар арьстай, нимгэн цэвэр царайтай, дравид ястан нутаглаж байсан байхад тус орны өмнө зүгт сүрлэг том Сүм дуган босгожээ. Ирэгсдийг лам нар дравид үндэстнийг цэвэр биш ястан гэж зарлаад нутгийнхантай цус холилдож болохгүй гэжээ. Ингэж арьс өнгөөр дайсагнах үзэл (ойртож болохгүй) хэмээх хориг бий болгожээ гэж Беренис дуулжээ. Бас Беренисийн дуулсан зүйлийн нэг адил Ганди15 нэг удаа:

	— Ойртож болохгүйн ойлголтыг хэдийгээр хэвээр хадгалахыг оролдовч ийм хүнлэг бус ёсыг энэтхэгчүүд өөрсдөө устгах юм. Ойртож болохгүй хүмүүстэйгээ тэд адгууснаас дор харьцаж байна. Тэдний сүүдэр нь ч бурхны нэрийг бузарлаж байна. Англичуудаас бидэнд тулгасан улсыг удирдах аргыг эсэргүүцдэгийн нэг адил, бүр түүнээс ч илүүгээр ойртож болохгүй хүмүүс хэмээх гадуурхах үзлийг би шийдвэртэй зэмлэн буруушааж байна. «Ойртож болохгүйн» явцуу үзлийг британийн эзэрхийллээс дутуугүй тэвчин хүлцэж болохгүй зүйл юм. Энэтхэгийн шашин энэ харгис онолыг хэвээр байлгавал уул шашин цаашид оршин тогтнохгүй сөнөнө гэсэн үг гэж хэлсэн билээ. 

	Жижигхэн хатангир хүүхдээ тэврээд нэлээд хөндий зайдуу зогссон энэтхэг ламтай Беренисийн ярилцахыг цөхөрсөн гунигтай харцаар ажиглан байгаа тэдгээр «ойртомгүй» хөөрхийлөлтэй залуу эхчүүдийг тэр хүүхэн олон удаа харжээ. Тэдний зарим нь царайлаг, үзтэл ухаалаг болохыг Беренис ажиглажээ. Америк охин ч ялгаагүй эд нар шиг идэх юмгүй өлсгөлөн байдалд орчноосоо тусгаарлагдан хаягдвал мөн л ингэж харагдана. Таван сая «ойртомгүй» хүмүүс христосын шашинд орж хараал зүхлээс ангижран салсан гэж Беренис сонсжээ. Үүнээс гадна явж чадахгүй дөнгөж мөлхөж байгаа хатангир биетэй жаалуудыг Беренис зөндөө үзсэн. Тэд ямар ч асрамж халамжгүй өлсөж, өвдөж, зовон өсөж байгаа учир тэдний эрүүл мэндийг тэтгэн сэргээх аргагүй нь тодорхой байлаа. Беренис тэднийг өрөвдөхдөө Брахман бурхан бол амьдрал аз жаргал мөн гэж ламын ярьсныг санаад хэрэв тийм бол тэр бурхан маань хаана байна. Энэ бодол тэсвэрлэж чадахгүй болтол нь Беренисийн санаанаас гарсангүй. Гэтэл ийм зовлонт амьдралтай тэмцэж ялж давах хэрэгтэй хэмээх нэгэн бодол түүнд төржээ. Зовон зүдэрсэн хүмүүст туслах санаа бодлыг нь бурхан чиглүүлж өгөхгүй гэж үү? Хүмүүсийн амьдрал дахь муу юм бүхэн сайнаар солигдож өөрчлөгдтөл Беренисийн санаа амрахгүй. Ингээд ядуурал, өлсгөлөнгийн туйлыг нүдээр үзэж сэтгэл их түгшсэн Беренис эхтэйгээ нутаг буцах болжээ. Америктаа буцаж очоод үзсэн бүхнээ тунгаан бодож болбол ийм зовлонг арилгахын тул яаж туслах тухайгаа бясалгах болно. 

	 

	Намрын нэгэн дулаахан сайхан өдөр «Холивел» усан онгоц Лиссабонаас шууд Нью-Йоркт хүрэлцэн ирж, Гудзон голыг өгсөн хорин гуравдугаар гудамжны дэргэдэх зогсоолд тулж очлоо. Эргийн дагуу онгоц алгуур хөвөхөд Нью-Йоркийн асар том барилгын танил бараа сүр нь тэнгэрийг баганадаж байв. Саяхан байсан энэтхэг орноос нь асар их ялгаатай эрс тэс байдлыг Беренис бодон байв. Цэвэр гудамж олон давхар сүрлэг өндөр байшингууд, хүчирхэг байдал, баян тансаг тохилог амьдрал, гэдэс цатгалан, сайхан хувцастай хүмүүсийг харж, байдал их өөрчлөгдсөнийг харавч чухам юу нь өөр болсныг тэр хүүхэн өөрөө ч ойлгохгүй байлаа. Өөрийнхөө үзсэн нооронхой хувцастай, өлсгөлөн хүмүүсийг мартаж чадсангүй. Зарим хүмүүс ялангуяа хүүхдийн байдлыг харснаа ер мартахгүй байв. Үүнийг өөрчлөхийн тулд юу хийж чадах вэ? Бас тэгээд энэ бол түүний бусад орноос илүү хайрладаг эх орон нь юм. Ийм учраас өнгө өнгийн том үсгээр бичсэн тоо томшгүй олон зарлал чимэглэл харж сонин худалдагч хүүхдийн дуу, такси, хөнгөн тэрэг, ачааны машины чих дөжрөм хүнгэнэхийг сонсож явж байгаа жирийн америк хүнийг ажиглаад Беренисийн зүрхний цохилт хурдсах шиг болов. Гаалийн үзлэгийг өнгөрөөгөөд Беренис эхтэйгээ хоёулаа «Платца» зочид буудалд түр буухаар шийдэв. Тэд таксигаар гэртээ ирэхдээ баяртай байв. Беренис өрөөндөө орж төвхнөмөгцөө Жемис эмч рүү утасдав. Беренис түүнтэй ор өнгөрсөн болон ирээдүйнхээ тухай, Каупервуд болон өөрийнхөө тухай, мөн энэтхэгийн тухай ярилцахыг хүсжээ. Тэд тэгээд баруун арван наймдугаар гудамжинд орших түүний байшинд Жемсийн өрөөнд уулзжээ. Жемис түүнийг нөхөрсгөөр хүлээн авч түүний хаана байсан юу үзсэнийг маш сонирхсонд Беренисийн сэтгэл их хөдөлжээ. Жемс эмч Каупервудын хөрөнгөний талаар Беренисийн сонирхож буйг ойлгожээ. Тэгээд Каупервудын захиасыг муу биелүүлж байгаагаа дурсах нь Жемст хэдийгээр эвгүй байсан боловч өөрийг нь эзгүй байх үеэр болж өнгөрсөн бүх явдлыг түүнд тодорхой ярихыг үүргээ гэж үзжээ. Хэдэн сарын өмнө Эйлин нас барсан тухай түүнд ярихад Каупервудын захиасыг Эйлин биелүүлж хөрөнгө мөнгийг нь эрхэлнэ гэж үргэлж бодож байсан учир Беренис гайхан цочив. Эмнэлэг байгуулах гэж Каупервуд их бодож байсныг даруй санаж:

	— Бронксын районд барихаар түүний бэлтгэж байсан эмнэлэг юу болсон бэ? гэж Беренис яаран асуув. 

	— Юу ч болсон юм алга гэж Жемс хариулав. 

	— Каупервудыг нас барсны дараа хуулийн халхавчийн дор түүний хөрөнгөнд өнгөлзөгчид маш олон гарсан. Янз бүрийн зарга, барьцын акц төлөхөөс татгалзсан шаардлага, гэрээслэл биелүүлэгчийг сонгон авах маргаан их гарч байлаа. Дөрвөн сая хагас долларын акцыг хүчингүй болгожээ. Барьцын цаасны хүү төлж түүгээр шүүхийн зардлыг төлөх болсон. Өр төлөөс өсөн өссөөр их хөрөнгөний аравны нэг нь үлджээ гэж ярихад:

	— Зургийн үзэсгэлэн яасан бэ? гэж сэтгэл түгшсэн маягтай Беренис асуув. 

	— Зургийн үзэсгэлэнгээс юм үлдээгүй. Бүгдийг үнэ хаялцуулан худалдсан. Татвар төлөөгүй болон бусад шалтгаанаас болж ордыг нь бас худалдсан. Тусгай өрөө олж Эйлин тэндээс гарах хэрэгтэй болсон. Дараа нь уушгины хатгалаар нас барсан. Энэ бүх түгшүүр сэтгэлийн зовлон түүний үхлийг түргэтгэсэн нь мэдээж. 

	— Ямар аймшигтай юм бэ? Үүнийг Фрэнк мэдсэн бол яасан хэцүү байх сан бол! Энэ бүгдийг бий болгохын тул тэр хэчнээн их хүч зарцууллаа даа гэж Беренис дуу алдав. 

	— Тийм ээ, багагүй хүч зарцуулсан. Гэвч түүний сайхан санааг хэн ч ойлгодоггүй байсан. Эйлинийг үхсэний дараа Каупервудыг сүйрэн унагч, бараг гэмт хэрэгтэн гэж сонинд нэрлэжээ. Түүний сая сая хөрөнгө зүүд мэт замхарлаа гэж хашхирцгааж байлаа. Нэг өгүүлэлд «Үйлийнхээ үрийг амсжээ» гэж бичээд Каупервудын үйл ажиллагаа бүрэн ялагдалд учирлаа хэмээн дурджээ. Эвгүй тэмдэглэл ч сонинд их гарсан. 

	— Түүний бодож байсан тэр их зүйлээс юу ч бүтээгүйг санахад хэчнээн их харамсалтай вэ?

	— Тийм ээ! Булш, дурсамжаас өөр юу ч үлдсэнгүй. 

	Беренис түүнд дорно дахины гүн ухааны хичээл ба дотоод сэтгэлийнхээ өөрчлөлтийн тухай ярив. Урьдын чухал гэж үзэж байсан олон юм одоо түүнд ямар ч ач холбогдолгүй болжээ. Каупервудад ойртох нь нэр сүрдээ хор болно гэж айж байсан удаа бий. Тэгвэл одоо энэтхэгийн ард түмний гунигт байдал түүний сэтгэлийг зүйрлэшгүй ихээр зовоож байв. Энэтхэгт байхдаа үзсэн ядуу зүдүү амьдрал, өлсгөлөн, бичиг үсэг үл мэдэх явдал, бүдүүлэг байдал зэргийг Беренис түүнд тодорхой ярьжээ. Энэ нь мухар сүсэг бишрэлтэй холбоотой үүсжээ. Нийгмийн хөгжил, шинжлэх ухаан техникийн дэвшлийн тухай тэнд ямар ч ойлгоцгүй ажээ. Жемс хааяа нэг гасалж «дуулаагүй юм байна» гэж хэлэх бөгөөд маш анхааралтай сонсож байлаа. Беренисийг ярьж дуусахад Жемс:

	— Энэтхэгийн тухай таны ярьж байгаа юм цөм үнэн. Гэвч америк, английн нийгмийн байгуулалт ямар нэг дутагдалгүй гэж хэлж чадахгүй. Манай энэ оронд нийгмийн золгүй явдал гай гамшиг зөндөө бий. Хэрэв та надтай хамт Нью-Йорк хотоор явбал таны үзсэн энэтхэгийн гуйлгачнаас дээргүй амь зууж байгаа гуйлгачин ядуусыг зөндөө үзнэ дээ. Би танд эрүүл бие бялдар, оюун ухааны хөгжил байж болохооргүй хөөрхий хаягдсан хүүхдийг зөндөө үзүүлж болно. Тэд ядуу нөхцөлд төрж, тэр л ахуйдаа нас барж байна. 

	Тэдний төрөхөөс эхлээд үхэх хүртэлх цагийг үгийн жинхэнэ утгаар амьдрал гэж нэрлэж болохгүй. Манай үйлдвэрийн хотуудаар энэтхэгтэй адил тэсвэрлэхийн аргагүй амьдралын нөхцөлтэй ядуусын хороолол зөндөө байна гэв. 

	Беренис бүх амьдралдаа хүмүүс америкт ингэж амьдарч байгааг огт үзээгүй бөгөөд дуулаа ч үгүй учир дагуулан явж энэ районуудыг үзүүлэхийг Жемсээс гуйжээ. Беренисийг ингэж үнэнийг хэлж байгаад доктор Жемс гайхсангүй, учир нь Беренисийн амьдралын зам тийм муу байгаагүйг Жемс мэднэ. Тэд жаахан ярилцаад Беренис зочид буудалдаа эргэж ирэв. Гэвч Каупервудын хөрөнгө сүйрсэн тухай Жемсийн яриа буудал хүрэх замд Беренисийн бодлоос огт салсангүй. Түүний бүх санаа нуран унаж юу ч болоогүйд нь их харамсаж байлаа. Каупервуд түүнд дурлаж, түүний дэмжлэгийг хайж байснаас гадна Беренис өөрөө Каупервудад мөн дурлаж байсан нь түүний сэтгэлд илхэн байлаа. Лондонд очиж тэнд нүхэн зам барих санаа Беренисээс гарчээ. Харин одоо Каупервуд байхгүй. Тухайн үедээ Беренист хэрэгтэй, сайхан зүйл мэт санагдаж байсан бөгөөд харин энэтхэгт үзсэн бүх юмны дараа учир утгагүй санагдах болсон Каупервудын их хөрөнгөнөөс үлдэж хоцорсон ганц зүйл болох түүний бунхант булшийг маргааш нь Беренис эргэхээр болов. 

	Дараах өдөр нь Каупервудыг оршуулсан тэр өдөр шиг тэнгэр бүрхэг байлаа. Беренисийг бунханд ойртон очиход түүний суварга бараан үүл бүрхсэн тэнгэр өөд заасан ганц чулуун хуруу шиг түүнд харагдаж байв. Гартаа цэцэг тэвэрч хайргатай чулуун замаар бунханд ойртон очоод «Фрэнк Алжернон Каупервуд» түүний хажууд «Эйлин Батлер Каупервуд» хэмээх бичгүүдийг гэнэт ажиглав. Үнэн зүрхнээсээ дурлаж, зүрх сэтгэлээ өгөөд, түүнээс болж өөрөө алдаж, их шаналж явсан Эйлин эцсийн эцэст тэр хайрт хүнийхээ дэргэд байраа олсонд Беренис баяртай байлаа. Беренис ялалт байгуулж байсан мэт боловч энэ нь түр зуурын хэрэг бөгөөд мөн л зовж, эцсийн эцэст алдсан билээ л. Каупервудын сүүлчийн байрыг ширтэж бодлогошрон зогсохдоо оршуулах үг хэлж байсан ламын чанга дуугаар:

	«Чи үер шиг тэднийг аваад явав. Тэд бол зүүд шиг, өглөө ургаад, өдөр цэцэглэн ногоорч, орой хагдарч хатдаг цэцэг шиг ариллаа» гэж хэлж байсныг дахин сонсох шиг болов. Харин Беренис одоо энэтхэгт явахаасаа өмнө бодож байсан шигээ үхлийн тухай бодохоо больжээ. Энэтхэгт үхлийг зөвхөн амьдралын үргэлжлэл бөгөөд бодит нэг хэлбэр задран унахад өөр нэг хэлбэр гарахын шилжил гэж үздэг байна. «Бид хэзээ ч төрдөггүй, хэзээ ч үхдэггүй» гэж Энэтхэгт ярьдаг. Бунхны довжооны шатан дээрх хүрэл хайрцаг дээр цэцэг тавихдаа Каупервуд амьд байхдаа сайхан юмны бүх хэлбэр, ялангуяа эмэгтэй хүний сайханд биширч, түүнийг хайж олохыг тасралтгүй хичээж байсан нь бурханд хандаж Брахманы гэгээн дүрийг үзэх эрмэлзлээс өөр юм биш гэдгийг урьд нь ойлгоогүй байсан бол одоо мэдэх ёстой байсан юм. Тэгээд энэ үзэл санааг надтай хуваалцаж байсан бол ямар сайхан байх бил ээ! гэж сэтгээд нигүүлсэнгүй сэтгэлийн тухай «Бусдад юм өгөх завшаан тохиолдвол баяртай бай. Чиний замд ядуу хүн тааралдвал түүнд туслахдаа өөртөө тусалж байна гэж бодоод баярлаж бай! Ертөнц гэдэг чинь чи өөрөө биш үү? Хэрэв чиний хаалганд ядуу хүн ойртож ирвэл өөрөө өөрийгөө угтаж байна гэж бодоод л түүнийг тосон гарч угт...» гэж ламын хэлснийг дурсан санав. Түүний амьдралд нигүүлсэнгүй сэтгэл ямар байр эзэлж ирлээ? Нэг удаа ч болсон бусдад яаж тусалж байлаа? Амьдрах эрхээ зөвтгөхөөр чухам юу хийсэн бэ? гэх бодол түүний толгойд оржээ. Каупервуд ядуучуудад зориулсан эмнэлэг барихыг бодоод зогсоогүй, харин хэдийгээр төлөвлөгөө нь нурсан боловч, санаагаа хэрэгжүүлэхийн тул чадлынхаа хэрээр зүтгэсэн юм. Харин Беренист өөрт нь ядуу хүнд туслах санаа төрж байсан уу? Үгүй байх аа, ийм юмыг өөрөө санахгүй байна. Сүүлийн хэдэн жилийг эс тооцвол түүний амьдрал баяр цэнгэл хөөцөлдөж, нийгмийн дунд олигтой байр эзлэхэд зориулагджээ. Гэвч одоо хүн зөвхөн өөрийнхөө төлөө биш, харин Беренис өөрийгөө оролцуулсан хэдхэн тооны хүмүүсийн элбэг дэлбэг байж, нэрэлхүү зан гаргахаас хамаагүй чухал зүйл болон олон түмний хэрэгцээг хангаж, тэдэнд ашигтай юм хийхийг эрмэлзэх ёстой гэдгийг ойлгож байлаа. Тэгвэл Беренис тэдэнд туслахын тулд юу хийж чадах вэ?

	Тэгээд Каупервудын барихыг хүсэж байсан эмнэлгийн тухай гэнэт дахин санаж, яагаад үүнийг Беренис өөрөө хийж болохгүй байх билээ. Каупервуд түүнд их хөрөнгө, үнэт зүйл, урлагийн бүтээлээр дүүрэн сайхан байшин үлдээсэн шүү дээ. Түүнийг мөнгө болгоод өөртөө байгаатай нийлүүлбэл уул ажлыг эхлэхэд хангалттай хүрнэ. Тэгээд бас туслуулах хүн олж болох юм. Жемс эмч дуртайяа тусална. 

	Ямар сайхан санаа вэ!

	
ХАВСРАЛТ

	Далан есдүгээр бүлэг нь Теодор Драйзер 1945 оны арван хоёрдугаар сарын хорин наймны өдөр нас барахынхаа өмнө бичсэн сүүлчийн бүлэг юм. Тэгэхдээ сүүлчийн бүлэгт зориулсан тэмдэглэлүүд болон «Санхүүч», «Мундаг эр», «Гудиггүй эрийн сүйрэл» романуудын дүгнэлтүүд үлджээ. Зохиолч амьдралыг хэрхэн ойлгож байгаа, хүчтэй, хүчгүй баян, ядуу, сайн муу юмны тухай юу бодож байсан талаар уншигчдад эргэлзээ төрүүлэхгүйн тул энэ дүгнэлтийг ганц хүний ярианы хэлбэрээр бичжээ. Их зохиолчийн тэмдэглэлийг гэргий нь хэвлэлд бэлтгэжээ. 

	 

	Гринвудын оршуулгын газраас сүйх тэргээр гэртээ буцах замдаа Беренис эмнэлгийг ямар аргаар байгуулж болох тухай бодож явав. Энэ бол тийм хялбаргүй, техникийн болон бусад төрөл бүрийн бэрхшээл тохиолдоно. Энэ их ажлыг хийж чадах мэдлэг туршлагатай мэргэжилтэн байх хэрэгтэй. Парк авенюд байгаа байшингаа бүх тавилын хамт худалдахад дөрвөн зуун мянган доллар лав хүрэх байх. Түүн дээр хувийн хөрөнгийнхөө тал хувийг нэмбэл зөвхөн эхлэхэд нь л арай гэж хүрэх нь дээ. Жемс эмч л ерөнхий эмч бөгөөд больницын даргад хамгийн тохирох хүн дээ. Ганцхан үүнийг сонирхуулж чадах болов уу даа. Энэ их ажлыг яаж эхэлбэл дээр болохыг бодсоор дахин Жемстэй уулзахад эмч түүнийг Нью-Йоркийн зүүн өмнө орших ядуусын аймшигт хорооллоор хамт явж үзэхийг урьжээ. 

	Нью-Йоркийн ядуусын энэ хороололд залуудаа очиж үзээгүй Беренист энэ нь анхны гунигт нээлт болов. Эх нь өнгөрсөн гунигт намтраа охиноосоо үргэлж нуудаг байсан боловч нэг орой Нью-Йоркийн том зочид буудалд хооллож суухдаа эхийнхээ ичгүүрт түүхийг сонсож, нийгэмд гологдох гэдгийн учрыг анх удаа ойлгожээ. 

	Харин сүүлийн үед Беренисийн сайхан юмыг үнэлэх үзэл нь эрс өөрчлөгдөж сэтгэлийн бүх зовлон нь арилжээ. Урьдын нэр, алдар олох эрмэлзэл нь хоосон хэрэггүй зүйл гэж санагдах болжээ. Энэтхэг яваад амьдралд гүнзгий нэвтрэн орох хүсэлтэй болж, урьд өмнө нь огт боддоггүй байсан зүйл одоо амьдралыг хөдөлгөх хүч болж, түүнийг судлах эрмэлзэл төржээ. Тэгээд хүнд ашигтай юм хийхийг эрхэмлэх болжээ. 

	Беренис тэр хоёрыг ядуусын хорооллоор явах үеэр Жемс ийм юмыг урьд өмнө олон үзсэн учир төдий л их гайхсангүй. Харин хир буртаг, муухай үнэрээс болж Беренисийн ой гутжээ. Оргүй хүмүүс шалан дээр сүрэл өвс чихсэн хатуу шуудай дэрлэн унтаж, өдөр болохоор тэднийг буланд бөөнөөр нь овоолно. Нэг муу жижиг өрөөнд их бага нийлсэн арваад хүн чихцэлдэн амьдрах бөгөөд цонх ч байхгүй, хананд гаргасан нүхээр өмхий үнэр ханхалж, хулгана чөлөөтэй гүйлддэг бололтой. 

	Тэгээд тэд тэндээс холдоод цэвэр агаараар цээж дүүрэн амьсгалав. Каупервудын бодож байсан эмнэлгийг барих хүсэлтэй байгаагаа Беренис тэр эмчид хэлээд саяын үзсэн золгүй хүүхдүүдэд туслах зорилгоор хувийн хөрөнгөнийхөө талыг энэ ажилд зориулахад бэлэн байна гэж баясгалантай ярив. 

	Америкаас асар хол оршиж байхдаа Беренисийн дотоод сэтгэхүйд их өөрчлөлт гарсныг ойлгосон эмчийн сэтгэл их хөдөлжээ. 

	Эмч түүний саналыг сайшааж байгааг ойлгосон Беренис энэ ажилд мөнгө цуглуулахад туслах мөн эмнэлгийн ерөнхий эмч, даргын ажил хийхийг түүнээс гуйжээ. Жемс тэнд эмнэлэг онц шаардлагатай болохыг аль хэдийнээ ойлгож байсан бөгөөд тийм эмнэлгийг удирдах хүслэн болж байсан учир тэр саналыг дуртай зөвшөөрөв. 

	Зургаан жил өнгөрөхөд эмнэлгийг барьж байгуулсан бөгөөд эмч Жемс эмнэлгийг удирдан Беренис сувилагчийн курс төгсөж, анх удаа эх хүний төрөлхийн зан түүнд бий болжээ. Хүүхдэд их хайртай болсноор хүүхдийн тасгийг хариуцах болжээ. Хөөрхийлөлтэй хаягдсан жижиг хүүхдүүдийг Беренис хэчнээн энхрийлэн эцэж цуцахаа мэдэхгүй арчилж байгааг хараад Жемс эмч заримдаа гайхдаг байлаа. Хүүхдүүд ч үүнийг ойлгож түүнд их амархан дасна. 

	Тэр тасагт яагаад ч юм төрөлхийн сохор хоёр жижиг хүүхэд оржээ. Цайвар үстэй, таван настай Патриц хэмээх туранхай охиноо хүнд хөдөлмөр хийж, арай гэж тэжээж байсан залуу эх хүүхдэдээ зохих анхаарал тавьж чадахгүй байжээ. Тэр охин ганцаараа байшингийн буланд удаан цагаар суудаг байсан учир түүний өсөлт нь маш дорой ажээ. Тэгээд бас эх нь жижигхэн зэрэмдэг охиныхоо өмнө өөрийгөө буруутай гэж үзэж шанална. Беренист огт санамсаргүй энэ ганцаардмал бяцхан амьтныг олоод түүнд маш хайртай болж туслахыг бүх хүчээрээ хичээж хүүхдийн талбар дээрх гулгуураас айхгүй бууж сургах зэргээр түүнийг олон янзын тоглоомоор тоглож сургажээ. Ингэж тоглох нь сохор жаалд ихээхэн зугаатай зүйл байлаа. Тэр охин дахин дахин гулгахаас ер залхдаггүй нүүр царай нь баясгалантай гялалзах болсон бөгөөд эцсийн эцэст өөрөө бие дааж юухан хийхэн хийж сурчээ. 

	Тус тасагт мөн л төрөлхийн сохор Дэвид гэгч таван настай хүүхэд байлаа. Түүний эх нь нэлээд ухаалаг, хүүдээ хайртай, халамж анхаарал тавихыг үргэлж хичээдэг байсан учир тэр хүүхэд Патрицаас илүү өсөлттэй байжээ. Беренис түүнийг модонд авирч сургахад жаахан нүүрээ нар өөд хандуулан сохор хүүхдийн заншлаар толгойгоо ганхуулан «Оройн цагаар» хэмээх дуу дуулж байв. Нэг өдөр хүүхдийн талбай руу харсан өргөн цонхны дэргэдүүр алхаж явахдаа Жемс эмч хүүхдийн дунд Беренисийг олж хараад зогсов. Түүний тайван бөгөөд баясгалантай шинж тодорсон царайд хүүхдийн төлөө санаа тавих нь түүнд аз жаргалтай хэрэг болж буй нь ил байлаа. Ахлах сувилагч эмэгтэй Слейтерийг дэргэдүүрээ өнгөрөхөд Жемс түүнд энэ тухай ярьж, тэр хоёулаа нэг саналтайгаар Беренисийг магтаж байв. Тэр орой Беренисийг харих гэж байхад эмч, ахлах сувилагч хоёр түүнд хүүхдийн төлөө их юм хийж, эмнэлгийн хайр, хүндэтгэлийг булааж байгааг нь ярихад Беренис эелдгээр тэдэнд талархлаа илэрхийлээд, золгүй хүүхдийн хувь заяаг ямар нэг аргаар хөнгөлж чадвал их баяртай байх болно гэжээ. 

	Нэг өдөр өөрийн суудаг авсаархан өрөөндөө очихоор Беренис явж байхдаа асар их хорвоогийн амьдралд өөрийнхөө оролцоог өчүүхэн жижиг зүйл юм гэж өөрийн эрхгүй бодов. Энэтхэгийн өлсгөлөн хүүхдүүдийн тухай бодож тэдний зовлонт царайг санаж, эдгээр хүүхдийн гаслант хувь заяанд энэ ертөнц яасан хатуу ширүүн, тоомсоргүй хандана вэ? гэж гайхсаар явав. 

	— Энэ ертөнц гэж юу вэ? Сая сая нялх амьтад өлсөн турж, гачигдан дутагдаж, хөлдөж үхэхийн тул, зовлон зүдүүр, басамжил, доромжлол үзэхээр төрсөн юм гэж үү? гэж өөрөө өөрөөсөө асуух ажээ. Түүний эмнэлэгт орох завшаантай тэдгээр цөөхөн хүүхдийн зовлонг аль нэг талаар хөнгөлөхийн тулд юм хийх бололцоотой болсон нь үнэн юм. Гэвч бусад мянга мянган хүүхдийг яах вэ? Бүгдийг өөртөө авч чадахгүй шүү дээ? Тэдэнд туслах түүний оролдлого далайд дусаал төдий л юм. 

	Беренис өнгөрсөн бүхэл амьдралынхаа тухай, Каупервуд болон, түүний амьдралд өөрийнхөө гүйцэтгэсэн үүргийн тухай бодов. Олон жилийн турш Каупервуд юуны төлөө ширүүн тэмцэл хийж өөртөө зам гаргалаа? Хөрөнгө мөнгө, эрх мэдэл, үнэт эдлэл олж авч нөлөөгөө бэхжүүлэх, нийгмийн дунд байр суурь эзлэхийн тулд л биз. Каупервудыг тайван байлгаж амар заяа үзүүлээгүй энэ бүх бодол, эрмэлзэл юунд хүрлээ? Тун бага хугацаа өнгөрсөн боловч энэ бүхнээс Беренис хол тасарчээ. Амьдралын үнэнийг Беренис гэнэт ойлгожээ. Беренис санаа зовохыг мэдэхгүй элбэг дэлбэг амьдарч байсан. Хэрэв түүний алхам бүрд хаашаа ч зайлахааргүй нийгмийн зүрх шимшрүүлэм эсрэг тэсрэг байдлыг алс холын энэтхэг оронд явж үзэх завшаан түүнд олдоогүй сэн бол Беренис энэ бүхнийг зөв үнэлж чадахгүй байх байсан. 

	Харин тэнд Беренисийн нүд нээгдэж, үзээгүй юмаа үзэж мэдээд, сэтгэл нь сэргэж эхэлсэн юм. Амьдрал гэж юу болох, юуны тул хүн амьдардгийг эцэст нь хүртэл ойлгох, жинхэнэ мэдлэг, туршлага олж авахын тул цаашаа өсөж давших хэрэгтэй юм гэж Беренис бодож явлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Викингчүүд гэж 8—11-р зууны үед дээрэм худалдааг хослуулан европын эрэг рүү дайралт хийж байсан эртний скандиновын орнуудын далайн дээрэмчдийг хэлж байна.




	[←2]
	 Лопарчууд гэж Норвегийн зүүн хойд хэсэг, хойд швед болон Финляндад нутагладаг саам ястнууд




	[←3]
	 Тронхейм гэж норвегийн тэнгисийн баруун эрэгт орших усан буудлын том хот




	[←4]
	 Хаммерфест бол Баренцовын тэнгис дэх Квале арал дээр орших норвегийн том хот




	[←5]
	 Иогууд — бясалгахын хүчээр хүн «Ер бишийн» хүч чадлыг эзэмшдэг хэмээх энэтхэгийн шашны сургаалыг үргэлжлүүлэгчид




	[←6]
	 Гоббем (1638—1709) 17-р зууны үеийн голландын реалист зураач. Голландын хөрөнгөтнүүдэд хавчигдсан тул уран зургаа хаяхаас өөр аргагүй болж өлсгөлөнгөөр үхжээ.




	[←7]
	 Тенирс (1610—1690) Фламандын гарамгай зураач. Ерийн үзэгдэл ард түмний амьдралыг дүрсэлсэн сэдвээр голдуу зурдаг байжээ. "Хөдөөгийн бяцхан гуанз", "Харуулын газар" мэтийн зургийг зуржээ.




	[←8]
	 Рейнольдс (1628—1682) Фламандын урлагийн ардчилсан уламжлалыг үргэлжлүүлэгч. Зураачийн үндсэн сэдэв нь төрөлх нутгийнх нь гоо үзэмж өнгө жавхаа ажээ. "Царсан ой", "Далайн эрэг", "Өвлийн хөдөө" мэтийн алдарт зургийг бүтээжээ




	[←9]
	 Гольбейн (1497—1543) сэргэн мандалтын үеийн германы нэрт зураач, тухайн үеийн реалист зураач, уран бүтээлдээ Германы тариачдын агуу их дайны үеийн дүр ардын шогийг тусгадаг ажээ.




	[←10]
	 Рубенс (1497—1543) Фламандын агуу их уран зураач "Зах руу явсан нь", "Левкиппийн охиныг хулгайлсан нь", "Чулуу зөөгч" зэрэг зургийг бүтээсэн. Рубенсын бүтээл фламандын болон бүх европын уран зургийн хөгжилд их нөлөө үзүүлсэн




	[←11]
	 Ван Дейк (1599—1641) фламандын гарамгай уран зураач, Рубенсын шавь. 1632 онд Ван-Дейк английн вангийн ордонд уригдсан. Энэ үеэс эхлэн тэр ордны зураач болсон бөгөөд алгуур фламандын урлагаас хөндийрч язгууртны зургийн нэг маягийн загвар боловсруулж, английн язгууртны хээнцэр зурагчин болжээ.




	[←12]
	 Бүх юмны анхдагч, дэлхийн сүнс хэмээн тоологддог энэтхэгийн шашны дээд бурхан. Түүнийг дөрвөн дүр дөрвөн гартай зурдаг




	[←13]
	 Упанишада — Энэтхэгчүүдийн эртний шашны ба гүн ухааны судар. Энэ судар манай эриний эхэнд гарсан бөгөөд ертөнцийн үүсэл, бурхан ба сүнсний мөн чанар, оюун ухаан ба эгэл биеийн хоорондын харьцааны тухай асуудлыг шүлэглэсэн буюу ярианы хэлбэрээр гаргажээ




	[←14]
	 Майагийн дугуй дагинын дүрээр энэтхэгийн домогт дүрслэгдэн гардаг сэтгэл хуурсан хоосон зүйл юм.




	[←15]
	 Ганди (1869—1948) Энэтхэгийн үндэсний эрх чөлөөний хөдөлгөөний гарамгай зүтгэлтэн, энэтхэгийн ард түмний нэрд гарсан удирдагч. Энэтхэг мусульман шашинтны хооронд эвдрэл гаргаж, «хэсэгчлэн захирах» гэсэн колоничлогчдын эсрэг тэмцсэн. Английн колоничлогчдын эсрэг энэтхэгийн ард түмний хүчийг нэгтгэхийн төлөө тэмцэхдээ Ганди «Ойртож болохгүй» хэмээн ёс журмын харгис чанарыг илчилсэн. Арьсны өнгөөр гадуурхахын эсрэг Гандийн явуулсан тэмцэл энэтхэгийн ард түмний эрх чөлөөний хөдөлгөөнд асар их ач холбогдолтой тул английн эрх баригчид Гандийг удаа дараа мөрдөж, шорон гянданд суулгаж байсан. 1948 онд Ганди дайсанд алагджээ.




cover.jpeg





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






